
Formáli 

Rannsókn þessi er meistaraprófsverkefni til fullnaðar M.Ed.-gráðu í 

grunnskólakennslu við Menntavísindasvið Háskóla Íslands. Vægi 

verkefnisins er 30 einingar (ECTS). 

Fræðilegur hluti þessarar rannsóknar beinist að útskýringum 

meginhugtaka siðfræðinnar, hlutverki kennara, fagmennsku og 

starfskenningu ásamt umfjöllun um siðareglur. Markmið rannsóknarinnar 

var að fá skýrari sýn á siðferðilega þætti kennarastarfsins. Hvernig kennarar 

takast á við siðferðileg álitamál og hvaða gildi þeir telja vera æskileg í fari 

kennara sem fagmanns. Rannsóknin er eigindleg og byggir á viðtölum við 

fimm kennara sem starfa í þremur grunnskólum á höfuðborgarsvæðinu. Í 

viðtölum var meðal annars rætt um þau gildi sem kennararnir hafa til 

hliðsjónar í starfi og tengjast bæði fagmennsku og starfskenningu hvers og 

eins. Út frá fræðilegri umfjöllun og greiningu viðtala við kennara mun ég 

leitast við að móta mér hugmyndir um starfssiðfræði þeirra.  

Eftir fimm ára háskólanám mun ég brátt starfa í grunnskólum, á þeim 

vettvangi sem ég hef sérhæft mig í. Ljóst er að áhugaverð verkefni bíða mín. 

Viðmælendur rannsóknarinnar hafa veitt mér dýrmæta innsýn í störf sín 

sem ég tel að muni nýtast mér í starfi. Þekking og reynsla þessara kennara 

hefur aukið aðdáun mína og virðingu á þeim störfum og verkefnum sem 

kennarar takast á við daglega. Ég vil þakka viðmælendum mínum 

sérstaklega fyrir þátttökuna í rannsókninni. Þátttaka þeirra var mikils virði til 

að átta sig betur á kenningum þeirra um kennarastarfið og til að skilja 

viðhorf þeirra varðandi siðferði í starfi.  

Leiðbeinandi verkefnisins var Gunnar Egill Finnbogason, prófessor á 

Menntavísindasviði Háskóla Íslands og sérfræðilega ráðgjöf veitti Ástríður 

Stefánsdóttir, dósent í hagnýttri siðfræði við Menntavísindasvið Háskóla 

Íslands. Þeim færi ég mínar bestu þakkir fyrir lærdómsríkt samstarf, 

stuðning og góða leiðsögn við gerð verkefnisins.  Harpa Hlín Haraldsdóttir 

prófarkarlas ritgerðina og fær hjartans þakkir fyrir. 

Fjölskyldu minni vil ég þakka sérstaklega fyrir þá hvatningu og stuðning 

sem mér hefur verið sýnd í námi og sérstaklega við gerð lokaverkefnisins.     

Ágrip 

Markmið þessarar rannsóknar var að fá skýrari sýn á siðferðilega þætti 
kennarastarfsins. Leitað var svara við spurningum um hvaða siðferðilegu 
gildi kennarar leggja áherslu á, ásamt því að skoða bjargir kennara þegar 
tekist er á við siðferðileg álitamál og varða hagsmuni þeirra aðila sem 
mynda skólasamfélagið. 

Rannsóknin er eigindleg og tekin voru hálfstöðluð viðtöl við fimm 
grunnskólakennara með mislangan starfsferil. Viðmælendur eru af báðum 
kynjum, hafa allir hlotið leyfi til að nota starfsheitið grunnskólakennari og 
eru starfandi í dag í þremur grunnskólum.  

Helstu niðurstöður eru þær að kennararnir sem rætt var við gera sér 
grein fyrir því að meðvitaðar og ómeðvitaðar athafnir þeirra hafa áhrif, 
beint eða óbeint á nemendur. Kennararnir vilja í starfi sínu leggja áherslu á 
að þeir séu að undirbúa nemendur fyrir framtíðina og vilja veita þeim góðan 
grunn og góðar minningar úr skóla. Meðal þeirra siðferðilegu gilda sem 
viðmælendur leggja áherslu á bæði í kennslu og í samstarfi við aðila innan 
skólasamfélagsins voru: vellíðan, umhyggja, virðing, jafnrétti, traust og 
væntumþykja. Viðmælendur telja allir að samstarfsfólk, stjórnendur, 
sérfræðingar og fjölskylda geti veitt gríðarlega mikinn stuðning í 
siðferðilegum álitamálum og mikilvægt sé að deila reynslu og úrræðum sem 
reynst hafa vel.  

Viðmælendur nefndu að með tækniþróun síðustu ára væri ýmislegt sem 
hafa þyrfti í huga varðandi siðfræði starfsins og að nauðsynlegt sé að meta 
og ræða hvernig á að takast á við þær áskoranir. Breytingar í 
menntakerfinu, meðal annars með áherslum á grunnþætti menntunar, hafa 
einnig áhrif og vekja kennara til umhugsunar um sín störf.  

Að mati viðmælenda og rannsakanda er mikilvægt að halda á lofti 
umræðum um siðfræði í starfi til að skólarnir og einstaklingar innan 
skólanna nái betri árangri. Í leit að leiðum til að efla fagmennsku kennara er 
þessi rannsókn innlegg í umræðuna og ætti að vekja athygli á siðferðilegum 
víddum starfsins. 

Abstract 

Everything teacher does and says and everything teacher does not do and 
say has moral effects – Teachers work ethics 

The purpose of this study was to get clearer vision on the ethical sides of 

the teacher’s work. The main emphasis was on values, how teachers deal 

with ethical issues in their work, and if and how they seek assistance when 

dealing with matters that influence individuals in the school community. 

Data was collected in February and March 2014. Qualitative methods 

were used to gather and process the data that was obtained through semi-

open interviews with five Icelandic teachers in three different schools. Their 

length of service in teaching varies, but they have all qualified as teachers 

and they all work as teachers today.  

The main findings are: The teachers are all aware that their conscious or 

unconscious actions affect their students directly or indirectly in some way. 

The teachers want their work to emphasize that they are preparing 

students for the future and want to provide them with a good foundation 

and good memories that will strengthen the students’ identity.  

Ethical values such as well-being, caring, respect, equality, trust and 

affection were named as values respondents focus on in both teaching and 

collaborating with partners within the school community. Interviewees 

believe that associates, managers, professionals and family can provide 

enormous support in ethical dilemmas and it is important to share 

experiences and resources that have proved successful. Interviewees said 

that the speed of modern society and new innovations in the technological 

sector have changed the landscape in the classroom with new issues 

regarding work ethics. This calls for a reevaluation of how this affects their 

work. Changes in the education system, e.g. with emphasis on the 

fundamental pillars of education, also impact their work and motivate 

teachers to review their work.     

In the interviewees and investigator’s opinion it is important to keep 

discussions about work ethic open, so teachers and schools can achieve 

better results in the work. In search of ways to enhance teachers’ 

professionalism, this research is a contribution to the debate and should 

draw attention to the ethical dimensions of the teacher’s work.    

1 Inngangur 

Niðurstaða mín er sú að siðfræði sé þörf á marga ólíka vegu – 

sem tilraun til fræðilegs skilnings á veröldinni, sem hagnýt 

fræðigrein til að skýra og greina mörg ólík siðferðileg vandamál 

samtímans og loks sem persónuleg, sjálfsbundin þörf, ef ég má 

orða það svo, til að hugsa ekki aðeins um tilgang og merkingu 

eigin lífs heldur lífsins og tilverunnar í heild (Páll Skúlason, 

2011, bls. 23). 

Í starfi kennara er enginn dagur eins, á hverjum degi getur eitthvað óvænt 

komið upp. Við slíkar uppákomur er áhersla lögð á það að kennari leysi starf 

sitt faglega og siðferðilega af hendi. Tilvitnunin í Pál Skúlason hér fyrir ofan 

lýsir því að siðfræði sé þörf til að auka skilning okkar á siðferðilegum vanda 

og ólíkum aðstæðum og miðast við það að taka þurfi alla áhersluþætti til 

skoðunar, ekki bara eigin afstöðu. Þetta á sérstaklega við í starfi kennara, 

þar sem dagleg samskipti milli ólíkra einstaklinga fara fram.  

Starfsfólk skóla, þar á meðal kennarar, á að haga störfum sínum í 

samræmi við námskrár, lög og reglur. Innan hvers skóla skapast 

skólamenning og þar ríkja ákveðnar hefðir og siðir sem mikilvægt er að 

fylgja til að verða ekki utangátta í skólasamfélaginu. Það sem nefnt hefur 

verið hér að ofan hefur allt skýra stefnu um ákveðið siðferði og á að veita 

leiðbeiningar um það hvernig nám, kennsla og skólastarf á að fara fram. Líta 

má á þetta allt sem siðferðileg viðmið um hvað sé rétt og hvað sé rangt í 

skólastarfi. 

Í starfi kennara koma oft upp mál þar sem taka þarf erfiðar ákvarðanir 

sem snúa að hagsmunum annarra, svo sem nemenda og foreldra þeirra eða 

samstarfsfólks. Í slíkum málum þurfa kennarar að vita til hvers er ætlast af 

þeim og hvert þeir geta leitað til að fá aðstoð auk þess að kunna skil á 

siðareglum fagstéttarinnar. Siðferðileg álitamál eru oft þess eðlis að sjaldan 

er eitt svar það eina rétta. Siðferðileg álitamál krefjast því oft umhugsunar 

og úrvinnslu til að enginn hljóti skaða af þeim ákvörðunum sem teknar eru 

um málið. Siðareglur kennara geta því nýst til að taka réttmætari 

ákvarðanir.      

Það fræðilega efni sem er til umfjöllunar beinist að því að skilgreina  

hlutverk kennara í siðferðilegu ljósi út frá gildum, viðmiðum og skráðum 

reglum. Gildi eru persónulegar hugmyndir fólks um hið góða líf. Viðmið 

byggja á skólabrag, skólamenningu og menningu samfélagsins. Reglurnar 

eru leiðbeiningar sem byggja á þeim atriðum sem talin eru grunnurinn að 

velferð almennings.  

Síðastliðin ár hefur aukin áhersla verið lögð á fagmennsku kennara og 

hluti hennar er að kennarar móti sína starfskenningu þar sem mikilvægur 

þáttur kenningarinnar er siðferði í starfi. Umræðan um siðferðilegar hliðar 

kennarastarfsins er mikilvæg þar sem kennarar gegna veigamiklu hlutverki 

og skyldum gagnvart nemendum, foreldrum, samstarfsfólki og samfélaginu. 

Í fræðilegum hluta rannsóknarinnar mun ég beina athygli minni að 

siðferðilegu hliðinni á starfi kennarans, þætti sem mótar starfskenningu 

hvers kennara og hefur áhrif á störf hans.  

Í dag er mikið rætt um þá virðingu sem kennarastéttin nýtur og beinist 

umræðan þá gjarnan að fagmennsku, aukinni menntun kennara og 

breytingum í samfélaginu, þar á meðal stefnum sem lúta að menntamálum. 

Ör tækniþróun og vitundarvakning fólks um mikilvægi siðareglna fyrir þær 

starfsstéttir sem starfa í þágu almennings hefur gert það að verkum að 

nauðsynlegt er að skoða sérstaklega ákveðin áhersluatriði siðareglna og þær 

hugmyndir sem áður var byggt á. 

 

1.1 Tildrög rannsóknarinnar 

Margir vilja benda á að hlutverk kennara sé nú víðfeðmara en áður og 

ábyrgðin meiri. Í kennaranámi er áhersla lögð á að efla færni tilvonandi 

kennara á ótal mörgum sviðum. Það sem er framundan í starfi er lifandi og 

breytilegt, áherslur og markmið skóla breytast og á að endurspegla hið 

stóra samfélag. Áhrif hnattvæðingar gera það að verkum að auðveldara er 

að mæla árangur í íslenskum skólum og áhersla er lögð á að nám og kennsla 

standi jafnfætis þeim þjóðum sem að búa við sambærileg kjör. Lenging 

kennaranáms var einn liður í því að ná sama árangri í námi og kennslu og 

nágrannaþjóðir. Ég tel það því hafa verið markmiðið að kennnarar séu 

faglega betur í stakk búnir til að takast á við breyttar aðstæður og áherslur. 

Sem dæmi um breyttar aðstæður má nefna fjölmenningu á Íslandi.     

Í huga hvers kennara á að mínu mati alltaf að vera vilji til að gera betur í 

starfinu. Aukin vitund starfsfólks skóla og almennings um ákveðna þætti 

kennarastarfsins veitir innsýn í það faglega starf sem fram fer innan 

skólanna. 

1.2 Markmið rannsóknarinnar 

Markmið þessarar rannsóknar var að fá innsýn í siðferðilega þætti 

kennarastarfsins á grunnskólastigi auk þess að opna umræðuna um álitamál 

á þessu sviði. Upplifun og reynsla kennaranna er það efni sem unnið er með 

til að reyna sem best að skýra hvaða gildi þeir telja æskileg í starfi og til að 

greina þau siðferðilegu álitamál sem kennarar glíma við. Einblínt er á 

siðferðileg álitamál sem upp koma í kennarastarfinu, hvernig þau birtast og 

hvort og til hverra kennarar leita þegar taka þarf ákvarðanir um þau. 

Niðurstöður rannsóknarinnar geta reynst kennurum mikilvægur grunnur 

til að bæta aðferðir og nálgun sína þegar upp koma siðferðileg álitamál í 

grunnskólum á Íslandi. Ennfremur eiga niðurstöður um siðferðileg gildi að 

vera hvatning til að auka meðvitund kennara um þau gildi sem þeir starfa 

eftir eða telja sig gera.   

1.2.1 Rannsóknarspurningar 

Rannsóknarspurningarnar sem rannsakandi leitaði svara við voru: 

 Hvaða siðferðilegu gildi telja kennarar að æskilegt sé að hafa til 
hliðsjónar í starfi? 

 Hverjar eru bjargir kennara þegar þeir takast á við siðferðileg álitamál 
í starfinu?  

2 Fræðileg umfjöllun 

Í þessum kafla má lesa um þann fræðilega grunn sem rannsóknin byggir á. 

Hér verður fjallað um siðfræði og hugtök tengd þeirri grein og hlutverk 

kennara með áherslu á siðferði, fagmennsku, starfskenningu og siðareglur. 

Kaflanum lýkur á stuttri samantekt um siðferðilegar hliðar kennarastarfsins.  

Fræðilegur kafli rannsóknarinnar á að gefa innsýn í það á hverju 

kennarastarf byggir. Starfið krefst mikilla samskipta, samvinnu og að taka 

ákvarðanir sem snúa að kennslu og nemendum, en auk þess um mál sem 

koma óvænt upp á. Starfið er því siðferðilegt í eðli sínu vegna þess að leitast 

skal við að gera það rétta í stöðunni. Ákvarðanirnar eru að öllu jöfnu 

siðferðilegar vegna þess að þær eru gildishlaðnar og snerta hagsmuni 

fjölbreyttra nemenda, foreldra og samstarfsmanna og byggja á skoðun 

kennarans sem er einstaklingsbundin en verður að vera í takt við það sem 

lagt er til af samfélaginu.  

Umfjöllunin skiptist í þrjá meginkafla sem ætlað er að skýra 

rannsóknarefnið og rannsóknarspurningarnar. Í kafla 2.1 er fjallað ítarlega 

um meginhugtök siðfræðinnar meðal annars um að skýra þann grundvöll 

sem býr að baki siðferðilegrar breytni í lífsins leik og starfi. Í kafla 2.2 er rýnt 

í þær leikreglur sem eiga að gilda í skólum og eiga að leiðbeina kennurum í 

starfi. Að lokum er í kafla 2.3 rætt um fagmennsku og á hverju starfskenning 

kennara byggir ásamt stuttri umfjöllun um siðareglur kennara.  

2.1 Skilgreining hugtaka 

Rannsóknarspurningunni um siðferðileg gildi er ætlað að sýna hvað mótar 

hugmyndir og afstöðu fólks til starfs síns. Gildi birtast víða í skólastarfinu, 

meðal annars í því sem kennarinn gerir og segir og í skipulagi skóla. 

Siðferðileg gildi eru einstaklingsbundin og geta átt rætur sínar að rekja til 

ýmissa þátta sem kennari hefur upplifað. Siðferðileg álitamál eru eitt af því 

sem fylgir kennarastarfinu og það hvernig kennarar vinna úr þeim er 

mismunandi eftir einstaklingum, reynslu og námi ásamt þeirri faglegu 

aðstoð sem stendur þeim til boða. 

2.1.1 Siðfræði 

Samkvæmt Íslensku alfræðiorðabókinni er siðfræði skilgreind á þennan 

hátt:  

Ein af höfuðgreinum heimspeki; fjallar um grundvöll 

siðferðis. Siðfræði leitast við að finna mælistiku á mannlega 

breytni og ákvarða hvað er gott og hvað illt, rétt og rangt; fæst 

ýmist við að lýsa því hvað býr að baki breytni manna eða setja 

fram siðalögmál til þess að leiðbeina mönnum um rétta 

breytni. Einnig er siðfræði beitt í hagnýtum tilgangi, t.d. við 

mótun siðareglna starfsstétta (Dóra Hafsteinsdóttir og Sigríður 

Harðardóttir, 2011).  

Páll Skúlason (1990, bls. 59) segir siðfræði (e. ethics) miða að því að afla 

vitneskju um siðferði (e. ethical/moral) fólks, leitast við að útskýra það og 

velta vöngum yfir því hvers vegna siðferðið er eins og það er. Siðfræðingar 

reyna því oft að finna staðreyndir eða lögmál sem skýra og lýsa siðferði. Það 

er til dæmis staðreynd að ákveðnar reglur og lög eru í hverju samfélagi sem 

lýsa því hvað má og hvað má ekki og hvað er rétt og hvað er rangt. Í hverju 

þjóðfélagi ríkja einnig ákveðnar hefðir og skoðanir um hvernig rétt er að 

standa að málum í samfélaginu. 

2.1.2 Siðferði 

Siðferði er lifnaðar- og hegðunarmáti. Talað er um siðferði í þeirri merkingu 

að það sé siðferði einhvers, til dæmis ákveðins einstaklings eða hóps 

manna. Einnig má ræða um siðferði þjóðar eða samfélags eða siðferði 

tímabila í sögunni (Páll Skúlason, 1990, bls. 215).  

Eins og segir hér fyrir ofan í kaflanum um siðfræði snýst hún um að 

útskýra siðferði út frá vissum áhrifaþáttum. Siðferði felur ekki bara í sér 



 

21 

greiningu á því hvað er rétt og rangt heldur á það einnig við um hvernig við 

metum okkur sjálf, annað fólk og umhverfi okkar.  

Siðferðinu má líkja við tungumál sem við notum í dagsins önn til að tjá 

okkur og eiga samskipti við aðra. Siðferði, líkt og tungumálið, verður því 

hluti af daglegum athöfnum fólks án þess að það sé greint eða rætt 

sérstaklega um leið. Siðferði hefur áhrif á það hvernig við umgöngumst 

annað fólk og umhverfi okkar. Í því felst að sífellt þurfum við að taka 

ákvarðanir um hvernig við breytum eða hegðum okkur gagnvart öðru fólki 

(Páll Skúlason, 1990, bls. 51–52).  

Þættir sem hafa áhrif á siðferði og ákvarðanatöku fólks eru þær 

aðstæður sem miðað er við hverju sinni, meðal annars í takt við tíðaranda, 

samfélagsaðstæður, menningu og umhverfi (Sartre, 1995, bls. 11). 

Vilhjálmur Árnason (1993, bls. 39) segir að siðferði sé ofið úr nokkrum  

þáttum. Siðfræði rannsakar hvernig þessir þættir birtast í samfélaginu.   

 Verðmæti: Í því felast siðferðileg gildi eins og hamingja, sjálfræði, 
velferð, vinátta og ást og réttlæti. Þessi gildi eru grundvöllur góðra 
samskipta og farsæls samfélags. Manneskjan þarfnast verðmæta til 
að geta þroskast og dafnað sem siðferðisvera. 

 Dygðir og lestir: Dygðir stuðla að farsæld einstaklinga og samfélags en 
lestir eru hið gagnstæða. Helstu dygðir eru viska, hugrekki, hófsemi 
og réttsýni. 

 Siðareglur: Hvetja til góðra verka og standa vörð um siðferðileg 
verðmæti. Þessar reglur eru ýmist skráðar eða óskráðar, þær sem 
skráðar  tengjast meginskyldum starfssviða. 

 Skyldur og ábyrgð: Tengist hlutverkum manna og varðar siðferði. 

 Samviska og réttlætiskennd: Snýst um að hafa tilfinningu fyrir því 
hvað sé rétt og hvað rangt. 

2.1.3 Siðferðisþekking og siðvit 

... við þurfum visku til að átta okkur á hvernig við eigum að 

umgangast hvert annað og hvernig við getum orðið að þeirri 

manngerð sem við viljum vera ... (Strike og Ternasky, 1993, bls. 

7).  

Siðferðisþekking á við um þekkingu sem allar manneskjur búa yfir á því 

hvaða siðareglum á að fylgja, hvað er rétt og æskilegt í samskiptum manna 

og að hverju ber að stefna. Almennt séð má segja að reynsla fólks auki 

siðferðisþekkingu mannsins. Siðfræði leitast einnig við að auka og bæta 

siðferðisþekkinguna og þá um leið bæta siðferði (Páll Skúlason, 1990, bls. 

215–216). 

Siðferðisþekking á að veita kennurum hugmyndir um hvernig almennar 

siðareglur og siðferðileg gildi fléttast saman og hafa áhrif á ákvarðanir og 

gjörðir í lífi og starfi. Þessi þekking færir kennarann frá því að hugsa einungis 

um kennslu sem tæknilegt starf og að þeir séu meðvitaðir um siðferðileg 

áhrif þess sem þeir gera í starfi, bæði formlega og óformlega, og hefur áhrif 

á nemendur (Campbell, 2006). 

Siðvit (e. phronesis) er það að beita skynsemi við aðstæður þar sem taka 

þarf siðferðislegar ákvarðanir. Siðvit felur í sér að vita til hvaða ráða skal 

grípa við hverja ákvörðun þar sem tryggja þarf að markmiðum sé náð. Í því 

felst að lesa vel aðstæðurnar og hafa almenna þekkingu á því hvað gott er 

að gera (Páll Skúlason, 1990, bls. 216–217). Campell (2003, bls. 114) leggur 

áherslu á að siðvit dafni ekki með reglum og stöðlum heldur er það 

sameiginlegt átak fólks. Fólk þarf að gera sér fulla grein fyrir þeirri 

siðferðilegu ábyrgð sem það ber og þeim siðferðilegu áhrifum sem gjörðir 

þess og skoðanir hafa á aðra. 

2.1.4 Gildi 

Gildi (e. values) eru verðmæti, eitthvað sem er þess virði að sækjast eftir, og 

tengjast persónulegum hugleiðingum um gott líf. Þessi gildi eru 

einstaklingsbundin því mat fólks á lífsins gæðum, gildismat þess, er 

breytilegt sem og markmið einstaklinga. Gildi eru á vissan hátt afstæð því 

það sem einum kann að finnast gott getur gert öðrum illt (Páll Skúlason, 

1990, bls. 209, 219). 

Grundvöllur nútímasamfélags er þó að sameiginleg gildi séu við lýði og 

virðist vera svo á Íslandi að samstaða ríki um þau. Aukin fjölmenning krefst 

þess að taka þarf tillit til ólíkra sjónarmiða þar sem önnur gildi geta fylgt 

einstaklingum með ólíkan bakgrunn, svo sem aðra menningu, trúarbrögð, 

uppeldi, hefðir og siði (Gunnar Finnbogason, 2004, bls. 172).     

Páll Skúlason (1990, bls. 26–27) segir að gildi geti verið ýmist andleg, 

veraldleg eða siðferðileg. Hann telur mikilvægt að flokka þessi gildi til að 

öðlast yfirsýn yfir lífsins gæði sem eru ólík. Siðferðilegum gildum, eða 

gæðum, eins og Páll kýs að kalla þau má skipta í þrennt eftir tegundum 

samskipta: Öll samskipti milli fólks hvort sem það þekkist eða ekki, náin 

persónuleg samskipti innan fjölskyldu og vina og þar eru kærleikur, ást og 

vinátta mikilvægustu gildin og skipti mannsins við sig sjálfan, þar sem meðal 

annars sjálfsmynd kemur fram, þar sem dómgreind og frelsi ráða úrslitum. Í 

öllum þessum tegundum samskipta eru það þó réttlæti og virðing fyrir lífinu 

sem skipta mestu.  

Gildismat er þær hugmyndir sem einstaklingurinn hefur um hvað er 

rétt/rangt, gott/illt og eftirsóknarvert. Gildismat er einstaklingsbundið og 

breytilegt og í starfi kennarans er mikilvægt að hafa hugmyndir um hvað 

gerir líf nemenda gott (eða hvað þroskar nemandann sbr. siðareglur) að 

leiðarljósi. Nefna má siðareglur sem gildismat kennarastéttarinnar, þar eru 

línurnar lagðar en kennararnir bera sjálfir ábyrgð á athöfnum og 

ákvörðunum (Allyson Macdonald, 2001).    

2.1.5 Viðmið 

Viðmið (e. norm) er eins og orðið gefur til kynna það sem miðað er við. 

Gunnar E. Finnbogason (2004, bls. 172) talar um að viðmið séu mælikvarði á 

það hvernig á að hegða sér. Þau eru breytileg milli einstaklinga, venjulega 

óformleg, óskráð og óljós og oftast má gera greinarmun á viðmiðum og 

reglum. Viðmið geta hins vegar orðið að reglum með skráðu samkomulagi 

eða lagasetningu.  

Skólabragur og skólamenning geta þá verið dæmi um viðmið í skólastarfi 

því slíkt er ósýnilegt og um leið ólíkt milli skóla. Viðmið geta verið ósýnileg 

þeim sem eru nýir í skólastarfinu og mikilvægt fyrir einstaklinga að kynnast 

þeim til að lenda ekki í vandræðum. Kennarar sem eru nýir í skóla gætu lent 

í því að gera eitthvað sem talið er vera merki um óvirðingu innan skólans. 

Sem dæmi má nefna að ef kennari mætir í óviðeigandi klæðnaði. Óformleg 

og óskrifuð regla er að sýna ekki í of mikið hold eða vera snyrtilegur til fara. 

Ef rætt væri um hvernig klæðnaður kennara á að vera í skólareglum eða í 

siðareglum væri ekki lengur um viðmið að ræða heldur reglu.    

2.1.6 Siðferðileg álitamál 

Í aðstæðum þar sem engin ein lausn virðist vera sú rétta má segja að tekist 

sé á við siðferðilegt álitamál (e. ethical issues). Þá eru tvær eða fleiri hliðar á 

málum og hindranir sem krefjast sérstakrar umhugsunar um hvað ber að 

gera (Berlak og Berlak, 1981). 

Siðferðileg álitamál hafa einnig verið nefnd hagsmunaárekstrar, 

siðferðisvandar eða siðklípur. Þessi mál tengjast því að það er einhver vafi, 

eitthvað sem flækir málin. Dæmi um þetta í skólastarfi eru mál eins og: 

 Togstreita á milli þess að fylgja persónulegum gildum eða fara eftir 
reglum. Gæti hér átt við um hvernig brugðist er við þegar kennari 
kemst að því að starfsfélagar vinna gegn reglum. (Shapira-Lishchinsky, 
2011).  

 Sanngirni og réttlæti þar sem þarf að vega og meta hvort það sem er 
gert eigi að ganga yfir alla, einstaklinga eða ákveðna hópa. Dæmi um 
slíkt gæti verið hvort kennari á að einblína á og hjálpa einum 
nemenda sem krefst mikillar aðstoðar eða öllum nemendum 
(Colnerud, 1997). 

 Þagnarskylda og skólareglur. Þegar kennarar þurfa að velja á milli 
þess að viðhalda trausti nemenda eða fara eftir reglum um 
tilkynningaskyldu ákveðinna upplýsinga til yfirvalda og/eða foreldra. 
Dæmi um slíkt er ef nemandi treystir kennaranum fyrir upplýsingum 
sem foreldrar vita ekki. Í slíkum málum er lagt til að kennari virði 
fagleg „landamæri“ og að viðkvæm mál séu send til sérfræðinga til 
meðhöndlunar og úrvinnslu (Shapira-Lishchinsky, 2011).  

 Þegar tryggð við samstarfsmenn og viðmið skóla stangast á. Kennari 
gæti orðið vitni að því að samstarfsmaður komi illa fram við/misnoti 
nemendur sem er ekki í samræmi við viðmið skóla. Þá gæti verið 
erfitt fyrir kennarann að krefjast svara frá samstarfsmanninum 
(Campbell, 1996). 

 Þegar aðferðir kennara, sem eiga að miða að því sem er barninu fyrir 
bestu, stangast á við aðferðir foreldra (Campbell, 2000). 

Þessi siðferðilegu álitamál ásamt mörgum öðrum sem ekki hafa komið fram 

hér gefa innsýn í það hversu flókið kennarastarfið getur verið. Shapiro og 

Stefkovich (2005) benda á að líta megi á siðferðileg álitamál á fjóra vegu. 

Þar sem krafist er siðferðilegs réttlætis, siðferðilegrar gagnrýni, 

siðferðilegrar umhyggju og siðfræði starfsgreinarinnar. Siðferðileg álitamál 

og gildisárekstrar eru órjúfanlegur þáttur í samskiptum kennara og 

nemenda (Johnson, 2002). 

2.1.7 Starfssiðfræði 

Siðferði í starfi kennara snýst um siðferðisþekkingu, siðvit, siðferðilega 

ígrundun og siðferðileg viðbrögð, sýnileg og ósýnileg, sem móta og birtast í 

starfi kennarans. Skilgreina má starfssiðfræði (s. yrkesetik) sem; „hin 

siðferðilegu norm sem starfssétt gengur út frá/beitir í starfi sínu“. 

(Colnerud, 2002, bls.137). Sænsku orðin „yrke“ og „etik“ þýða starf og 

siðfræði.  

Colnerud (1995, bls. 16) lýsir því hvernig starfsgrein og almenn siðfræði 

tengjast og mynda það sem kalla má starfssiðfræði, sjá mynd 1. Colnerud 

segir að kjarni starfssiðfræðinnar sé að gera málamiðlanir milli þeirra 

siðferðilegu viðmiða sem starfsstéttin leggur áherslu á og almennrar 

siðfræði.  

Mynd 1: Tengsl starfsgreinar og siðfræði 

Hugtakið starfssiðfræði, þar sem orðin eru sett saman á þennan hátt, hefur 

mikið verið notað í kennaranámi til að lýsa öllu starfi kennarans sem sækir 

sinn grundvöll til siðfræðinnar. Rannsakandi kýs að nota þetta orð í 

umfjöllun því það lýsir helst, að mati rannsakanda, því sem fjallað er um í 

þessari rannsókn.  

2.2 Hlutverk, skyldur og ábyrgð kennara með áherslu á siðferði  

Þeir eru miðlar menntunar, siðferðilegir vegvísar og 

fyrirmyndir. Þeir þurfa að tileinka sér heiðarleika, heilindi og 

réttvísi. Starfið felst í að kenna hinum ungu, í orði og athöfn, að 

velja milli góðra og slæmra lífskosta og að lifa í sátt og 

samlyndi. Þegar upp er staðið þá veltur árangur skólastarfsins á 

gæðum siðferðilegra samskipta ... (Guðmundur Heiðar 

Frímannsson, Rósa Eggertsdóttir og Rúnar Sigþórsson, 2013, 

bls. 21).   

Tilvitnunin hér fyrir ofan er úr viðtali höfunda við Trausta Þorsteinsson. 

Trausti bendir á mikilvægi þess fyrir kennara að tileinka sér ákveðin 

siðferðileg gildi og velja hið góða umfram hið slæma. Hann segir að það 

megi ná betri  árangri í skólastarfi ef samskipti kennara við aðra eru góð, ef 

kennarar velja sér að fylgja því sem talið eru góðir siðir og ef þeir gera sér 

grein fyrir öllu inntaki starfsins.    

Hlutverk kennara og skólastarf er skilgreint í lögum og reglum um 

grunnskóla og í Aðalnámskrá fyrir grunnskóla. Þar má finna stefnur sem 

fylgja á innan skólanna og að hverju á að stefna. Það er svo í höndum 

kennara að útfæra og mæta kröfum og stefnum í menntamálum. Útfærsla 

kennara er persónuleg og getur því farið fram á mismunandi vegu. Oft 

byggir hún á því hvað kennari telur rétt að gera, á gildum kennarans ásamt 

þeim viðmiðum sem skólinn starfar eftir. 

Hraðar breytingar í upphafi 21. aldar hafa mikil, bein og óbein, áhrif á 

íslenskt samfélag og þá um leið skólakerfið. Í skólakerfinu hafa þessar 

breytingar áhrif á störf, þekkingu, menningu, menntun og uppeldi. 

Breytingar auka kröfur og kennarastéttin þarf að takast á við nýjar 

aðstæður. Innan skólanna gegnir kennarastéttin lykilhlutverki og sér um 

kennslu, stjórnun, uppeldi, ráðgjöf, rannsóknir og þróunarstörf. Árangur og 

gæði menntunar byggja á vel menntaðri og áhugasamri fagstétt kennara 

(Aðalnámskrá 2013, bls. 13–14). 

Í ritinu Nám: Nýting innri auðlinda (e. Learning: the treasure within) sem 

gefið var út af Menningarmálastofnun SÞ (UNESCO, 1996) um menntun á 

21. öldinni er lagt til að nám byggi á fjórum máttarstólpum: 1) að læra til að 

öðlast þekkingu (e. Learning to know), 2) að læra til að öðlast færni (e. 

Learning to do), 3) að læra að vera (e. Learning to be) og 4) að læra að lifa í 

sátt og samlyndi við aðra (e. Learning to live together). Með þessum 

máttarstólpum hafa skólar fengið víðtækt uppeldislegt hlutverk og eiga að 

stuðla að auknum þroska manneskjunnar, rækta skapandi hugsun, 

tillitssemi við samborgara og auka skilning á samfélaginu (Guðmundur 

Heiðar Frímannsson o.fl., 2013, bls. 20). Út frá þessum áherslum má ætla 

sem svo að menntastefna sem byggir aðeins á því að nemandi öðlist 

þekkingu og kennari sé miðlari hennar er úrelt og meiri áhersla er lögð á 

uppeldi og hvernig þekking kemur til með að nýtast í framtíðinni.    

2.2.1 Aðalnámskrá 

Hlutverk grunnskóla er samkvæmt Aðalnámskrá (2013, bls. 12) að haga 

störfum í samræmi við stöðu og þarfir nemenda og stuðla að alhliða þroska 

þeirra. Starfshættir eiga að mótast af umburðarlyndi og kærleika, kristinni 

arfleifð íslenskrar menningar, jafnrétti, lýðræðislegu samstarfi, ábyrgð, 

umhyggju, sáttfýsi og virðingu fyrir manngildi. 

Í Aðalnámskrá grunnskóla (2013, bls. 70) er fjallað um ábyrgð og skyldur 

starfsfólks og er það flokkað í þrjá þætti, þ.e. fagmennska og alúð, jákvæður 

skólabragur og þagmælska.  

Með fagmennsku og alúð er starfsfólki ætlað að koma til móts við náms- 

og félagslegar þarfir nemenda og sinna þeim af alúð. Slík er gert með 

lykilatriðum fagmennskunnar; að ígrunda reglulega starf sitt, leita nýrra 

leiða og afla sér nýrrar þekkingar. Starfsfólk á að sýna nærgætni við 

nemendur, foreldra og samstarfsfólk. Starfsfólki ber einnig að stuðla að 

jákvæðum skólabrag og starfsanda í öllu skólastarfi þar sem velferð og 

öryggi nemenda er að leiðarljósi. Það á að stuðla að jákvæðum samskiptum 

og gagnkvæmu trausti allra í skólanum þar sem tekið er mið af aldri og 

þroska nemenda. Þá á að leggja áherslu á námsaga og sjálfsaga nemenda, 

góða umgengni, jákvæð samskipti, sáttfýsi, umburðarlyndi og kurteisi. 

Leggja þarf sérstaka áherslu á að styrkja sjálfsmynd nemenda, efla 

sjálfsvirðingu og virðingu gagnvart öðrum, eigum annarra og umhverfi. 

Þagmælsku skal gæta um hagi barna í öllum samskiptum. Starfsfólki ber að 

gæta trúnaðar um það sem það fær vitneskju um og snertir nemendur og 

foreldra. Þagmælska nær ekki til atvika sem ber að tilkynna til lögreglu eða 

barnaverndaryfirvalda samkvæmt lögum (sama rit, bls. 70).  

Síðustu ár hafa orðið töluverðar breytingar á því hvaða námsgreinar skal 

kenna í grunnskólum. Nefna má að kristin fræði, siðfræði og lífsleikni eru 

ekki lengur taldar sem sérstakar námsgreinar heldur falla nú undir 

samfélagsgreinar. Þessar greinar hafa oft verið kenndar við siðferði og að 

kennd séu undirstöðuatriði í siðfræði, af hverju við gerum það sem við 

gerum og hvað er talið rétt. Kristin fræði er nú hluti af trúarbragðafræði 

innan samfélagsgreina sem er í takt við fjölmenningu á Íslandi. Í 

Aðalnámskrá (2007, bls. 6) var kafli um kristin fræði, siðfræði og 

trúarbragðafræði. Í undirkafla um nám og kennslu var fjallað um það að 

kristilegt siðgæði eigi að móta starfshætti skólans ásamt umburðarlyndi og 

lýðræðislegu samstarfi. Hér var því ekki aðeins markmiðið að auka þekkingu 

nemenda á fyrrnefndum fræðigreinum heldur einnig bent á að störf 

kennara og nemenda innan skólans eigi að lúta lögmálum kristninnar. Þar 

mætti helst benda á höfuðdygðirnar trú, von og kærleik og boðorðin 10 þar 

sem meðal annars þykir rangt að ljúga, stela eða girnast eigur annarra 

(Gunnar J. Gunnarsson, 2013).     

Eins og bent er á í Aðalnámskrá (2013, bls. 194) eru samfélagsgreinar nú 

samheiti ýmissa fræðigreina, þar á meðal siðfræði. Í 

samfélagsgreinakennslu á að fjalla um skyldur hvers samfélags og fræða 

nemendur um gildi eins og jafnrétti, lýðræði, umhyggju og virðingu og 

hvaða þýðingu þessi gildi hafa fyrir farsælt líf. Þeim er einnig ætlað að efla 

skilning nemenda á grundvallargæðum mannlegs lífs og dæmi um slík gæði 

eru réttlæti, vinátta, virðing og ábyrgð. Meðal markmiða samfélagsgreina er 

þá að nemendur tileinki sér réttsýni, gildismat og ábyrgð. Þar kemur hins 

vegar fram að: „Slíka menntun öðlast ungt fólk vissulega einnig á öðrum 

námssviðum og annars staðar en í skólakerfinu, enda eru fyrirmyndir barna 

margar.“ Hlutverk siðfræði innan samfélagsgreinanna er að rannsaka 

siðræn gildi, efla siðvit og ræða um siðferðileg álitamál. Trúarbragðafræði er  

ætlað að auka skilning á trúarbrögðum og trúarhefðum með gildum eins og 

umburðarlyndi og víðsýni að leiðarljósi (sama rit, bls. 195–196).     

2.2.2 Grunnþættir menntunar 

Grunnþættir íslenskrar menntunar eru sameiginlegir leik-, grunn- og 

framhaldsskólum og eru: læsi, sjálfbærni, heilbrigði og velferð, lýðræði og 

mannréttindi, jafnrétti og sköpun. Grunnþættirnir eru leiðarljós menntunar 

og starfshátta og birtast m.a. í inntaki námsgreina og námssviða, hæfni 

nemenda, námsmati og námskrá og innra mati hvers skóla. Skólaskylda er á 

grunnskólaaldri og því er sá vettvangur mikilvægur fyrir nemendur til að 

þróa hæfni í anda grunnþáttanna og stuðlar að öruggum grunni fyrir 

þátttöku í lýðræðissamfélagi (Aðalnámskrá 2013, bls. 36). 

Í 24. gr. laga um grunnskóla 91/2008, kemur fram að í námi og kennslu 

skuli leggja áherslu á ýmsa þætti sem eiga að uppfylla ákvæði grunnþátta 

menntunar. Þessir þættir sem leggja á áherslu á eru ekki bundnir við 

námsgreinar eða afmarkaða þætti skólastarfs heldur geta þeir birst 

formlega og óformlega í menntun og starfsháttum skóla (Aðalnámskrá  

2013, bls. 36-37).  

Leggja á meðal annars áherslu á: Sjálfsvitund, siðgæðisvitund, 

félagsvitund og borgaravitund, félagsfærni, líkamlegt og andlegt heilbrigði. 

Í Aðalnámskrá (2013, bls. 37) kemur fram að siðgæðisvitund eða siðvit er 

eitt af því sem leggja skal áherslu á en í því felst „að nemendur efli 

siðferðisþroska sinn og geti sett sig í spor annarra“. Í þróun siðferðiskenndar 

eru tilfinningar og reynsla í lykilhlutverki og í því felst að nemendur tileinki 

sér hvað telst rétt og rangt eða gott og slæmt í hegðun fólks. Einnig felst í 

þessum áhersluþætti að taka siðferðilega afstöðu til álitamála, virða rétt og 

skoðanir annarra og láta sínar eigin skoðanir í ljós. Ásamt því að gera 

greinarmun á jákvæðri og neikvæðri hegðun í samskiptum og bera virðingu 

fyrir öðrum.  

Félagsfærni er grunnur þess að eiga jákvæð og árangursrík samskipti við 

aðra. Heilbrigð sjálfsmynd og þeir sem eru með góða félagsfærni eru líklegri 

til að eiga frumkvæði að samskiptum, viðhalda þeim og aðlaga sig breyttum 

aðstæðum. Öll viðfangsefni sem nemendur takast á við eiga að byggja á 

jafnræðis- og jafnréttisgrundvelli (Aðalnámskrá 2013, bls. 37).  

Þekking, leikni og hæfni eru lykilhugtök í Aðalnámskrá grunnskóla. 

Hugtakið hæfni felur í sér þekkingu og leikni og er samofið siðferðilegum 

viðhorfum nemenda (bls. 38).  

2.2.3 Lög og reglur 

Í lögum um réttindi og skyldur kennara og skólastjórnenda grunnskóla nr. 

72/1996, 6. kafla um skyldur starfsmanna, 28. gr. segir: „Starfsmanni er 

skylt að rækja starf sitt með alúð og samviskusemi í hvívetna. Hann skal 

gæta kurteisi, lipurðar og réttsýni í starfi sínu. Hann skal forðast að hafast 

nokkuð það að í starfi sínu eða utan þess sem er honum til vanvirðu eða 

álitshnekkis eða varpað getur rýrð á það starf eða starfsgrein sem hann 

vinnur við.“ 

Í lögum um grunnskóla nr. 91/2008, 30. gr. um skólareglur stendur að í 

hverjum skóla skuli setja skólareglur þar sem kveðið er á um almenna 

umgengni, samskipti, stundvísi, ástundun náms og heilbrigðar lífsvenjur. 

Koma skal fram í reglum hvernig skóli bregst við brotum á þeim.  

Þó skólareglur beinist oftast fyrst og fremst að nemendum verða 

kennarar að gera sér grein fyrir því að þeir eru fyrirmyndir. Ólíklegt mætti 

teljast að reglur séu á einhvern hátt samfélagi til góða ef þær gilda ekki fyrir 

alla.  

Heildstæð reglugerð um ábyrgð og skyldur aðila innan skólasamfélags 

var birt í október árið 2011. Reglugerð þessari var ætlað það hlutverk að 

benda á ábyrgð og skyldur í ákveðnum málefnum, svo sem um skólabrag, 

agamál og eineltismál. Síðasta málefnið, eineltismál, hafði ekki verið fjallað 

um áður af eins miklum krafti og í þessari reglugerð. Þar kemur fram að 

innan skóla eigi að mynda heildstæða stefnu til að fyrirbyggja og bregðast 

við hvers konar einelti. Útbúa eigi aðgerðaáætlun og sérfræðingar skuli 

veita aðstoð í tengslum við aðgerðir og úrlausn. Markmið þessarar 

reglugerðar var meðal annars að tryggja öryggi nemenda þar sem þættir 

eins og vellíðan, heilbrigði og jákvæð samskipti voru höfð að leiðarljósi. 

Ennfremur var það að benda á að í hverjum skóla þyrftu að vera skýr 

viðbrögð við brotum á reglum og að úrræði og viðbrögð stuðli að jákvæðri 

hegðun (Mennta- og menningarmálaráðuneytið, 2011a). 

Í reglugerðinni þar sem fjallað er um ábyrgð, réttindi og skyldur 

starfsfólks skóla, 2. kafli, 3. gr. stendur að starfsfólk skuli ávallt bera velferð 

nemenda fyrir brjósti og tryggja nemendum öryggi, vellíðan og vinnufrið til 

að njóta skólagöngu. Þeim ber einnig að stuðla að jákvæðum skólabrag og 

starfsanda í öllu skólastarfi og góðri umgengni. Starfsfólk skal sýna virðingu 

og nærgætni í framkomu gagnvart nemendum, foreldrum og samstarfsfólki 

og stuðla að jákvæðum samskiptum og gagnkvæmu trausti og taka afstöðu 

gegn ofbeldi. Starfsfólk skal gæta þagmælsku nema ef um tilkynningaskyldu 

er að ræða gagnvart barnaverndarlögum (Mennta- og 

menningarmálaráðuneytið, 2011b). 

2.2.4 Skólamenning 

Eitt af því sem ítrekað kemur fram í Aðalnámskrá, sameiginlega hlutanum, 

er að stuðla eigi að jákvæðum skólabrag. Skólamenning (e. school culture) 

og skólabragur (e. school climate) eru hugtök sem jafnan hafa verið notuð 

jöfnum höndum yfir einkenni skólastarfs. En greiningarmunur er þó á og 

meðal annars líta Schoen og Teddlie (2008) svo á að skólabragur sé einn 

þáttur menningarinnar. Van Houtte (2005) vill hins vegar meina að 

skólamenning sé hluti af skólabrag. Þessi skoðanamunur bendir helst á að 

þessi hugtök tengjast þó það ríki ekki samkomulag um á hvern hátt.  

Menning lýsir siðum og venjum þjóða eða samfélagshópa. Hugtakið er 

oft gildishlaðið og lýsir því í fari manna sem er eftirsóknarvert, jákvætt eða 

því sem er óæskilegt og neikvætt. (Ólafur H. Jóhannsson, 2013, bls. 154). 

Skólamenning felur í sér „gildi, viðhorf, norm og athafnir sem einkenna 

skólann“ (Hoy og Miskel, 2001, bls. 176).       

Evans (2001) telur að menning sé þríþætt, í þremur lögum og þar er 

ýmislegt sýnilegt en annað ekki, sjá mynd 2.  

Grundvallarviðmið 
sem gildi byggjast á 

Gildi lögð til 
grundvallar daglega, 
það sem talið  er 
skipta máli 

Sköpuð, sýnileg 
fyrirbæri sem 
auðvelt er að skoða 
og greina 

 

 

 

 

 

 

 

 

 

 

 

Mynd 2: Þrjú lög menningar (Evans, 2001).     

Til að útskýra betur þessi þrjú lög má segja að ef ríkjandi gildi í starfinu á að 

vera að sýna nemanda virðingu þá sé það sýnilegt þegar kennari talar til 

nemenda og um nemendur. Sá sem á hlýðir getur lagt mat á hvort 

samskiptin byggja á virðingu eða ekki. Gildinu til grundvallar er svo dýpra 

viðhorf um að gagnkvæm virðing manna í milli sé eftirsóknarverð og 

mikilvæg (Ólafur H. Jóhannsson, 2013, bls. 155). 

 

2.3 Fagmennska kennara 

Starfið veltur á viðurkenndum forða sameiginlegrar 

sérþekkingar, kunnáttu sem leikni og sameiginlegu siðgæði 

starfsmanna. Gæta þeir þess sjálfir án ytri íhlutunar og af því 

hugarfari, að skyldur þeirra við skjólstæðinga sína séu æðri 

öðrum skyldum starfsins (Broddi Jóhannesson, 1978, bls. 12). 

Fagmennska (e. professionalism) vísar til þess sem gert er vel og vandlega 

og af sérstakri hæfni. Fagmennska felur í sér kunnáttu, færni og alúð í þeirri 

grein sem starfað er við. Réttindi sem veitt eru ýmsum atvinnugreinum, eins 

og réttindi til að nota starfsheitið grunnskólakennari, sýna fram á að sá sem 

hlotið hefur réttindin geti sýnt  fram á ákveðna færni og þekkingu sem 

krafist er að sé í samræmi við þróun á viðkomandi sviði og í anda 

starfsreglna stéttarinnar. „Fagmaður er skuldbundinn starfinu og innri 

gildum þess, sem greinast í samfélagslegt hlutverk, almenn siðferðisgildi og 

vandaða starfshætti.“  (Sigurður Kristinsson, 2013, bls. 238–241).  

„Fagmennska kennara byggist á sérfræðilegri starfsmenntun, þekkingu, 

viðhorfum og siðferði starfsins. Fagmennska kennara snýst um nemendur, 

menntun þeirra og velferð“ segir í Aðalnámskrá grunnskóla (2013, bls. 13). 

Þessi tilvísun í Aðalnámskrá er sláandi lík orðum Brodda Jóhannessonar hér 

fremst í kaflanum og benda bæði á fjölbreytni starfsins og mikilvægi þess að 

koma til móts við þarfir nemenda en ekki persónulegar þarfir kennarans. 

Önnur einkenni fagmennsku eru meðal annars að eiga markviss  

samskipti innan skólasamfélagsins. Fagmennska kennara snýr einnig að því 

að veita nemendum tækifæri til að afla sér þekkingar og leikni, örva 

starfsgleði, efla frjóa hugsun, skapa góðan skólabrag, hafa vinnureglur 

réttlátar og námsumhverfi hvetjandi (Aðalnámskrá grunnskóla 2013, bls. 

13). 

Ólafur Proppé (1992, bls. 224–226) segir að fagmennska og fagvitund feli 

í sér að halda áfram að læra í starfi af eigin reynslu og annarra. Kennsla 

byggir á undirstöðuatriðum kennslufræða og þar er námskrá höfð sem 

leiðarljós. Sá grunnur þekkingar sem kennari byggir á er sóttur í 

vitsmunavísindi, þróunarsálfræði, námskenningar, kennslufræði og siðfræði. 

Ólafur Proppé kallar þennan grunn kennarafræði og segir hann forsendu 

fyrir fagmennsku í skólastarfi ásamt þekkingu sem menn öðlast með 

reynslunni.  

Um einkenni fagmennsku segir Trausti Þorsteinsson (2003) að kennarar 

þurfi ávallt að vera reiðubúnir til að takast á við kröfur samfélagsins til skóla 

og menntunar sem eru síbreytilegar. Kennarar gegna leiðandi hlutverki við 

að skilgreina kröfur góðra skóla og þar með líka til þeirra sjálfra sem 

fagmanna. Kröfum fylgja ábyrgð og skyldur sem kennurum ber að sinna ef 

þeir ætla sér að njóta virðingar sem fagstétt. Búast má við því í framtíðinni 

að nýjar kröfur verði gerðar til kennara og Fullan (2007) hefur meðal annars 

nefnt að þeir komi til með að vinna nánar með öðrum fagaðilum utan 

skólans að umbótastörfum og að kennarar vinni einnig nánar saman innan 

skóla sem allt hefur þann tilgang að gera kennara hæfari til að styðja nám 

nemenda sinna.  

Jóhanna Einarsdóttir (2002) skilgreinir faglegan kennara sem þann sem 

býr „yfir þekkingu, menntun og ábyrgð.“ Faglegur kennari leggur sig fram 

um að koma til móts við nemendur og þarfir þeirra. Hann ígrundar og metur 

sífellt stöðuna og ákvarðanir sem hann tekur eru byggðar á þekkingu, 

reynslu og innsæi. Ígrundunin sem Jóhanna talar um er mikilvæg fyrir 

fagmennsku kennara. Faglegur kennari gerir ekki óhugsaða hluti, heldur 

framkvæmir og veltir fyrir sér hvernig tókst, þ.e. ígrundar. 

Dale (2003) segir að fagleg starfshæfni kennara byggi á hæfni til athafna 

á fræðasviði starfsins sem byggist á siðfræði ekki síður en þekkingarfræði. 

Kjarninn í fagmennsku er ábyrgð á námi nemenda og slíkri ábyrgð fylgja 

kröfur um sjálfstæði í ákvarðanatöku og getu til að rökstyðja gerðir.  

Fagmaður verður að nýta þá sérfræðiþekkingu sem hann býr yfir til að 

takast á við aðstæður og leysa mál þannig að útkoman verði sem 

hagstæðust fyrir skjólstæðinga hans (Trausti Þorsteinsson, 2003, bls. 189). 

Hlutverk fagmanna er ekki einungis að miðla fræðilegri þekkingu heldur 

verður fagmaður einnig að skuldbinda sig starfinu og sýna þannig faglegar 

dygðir í verki. Faglegar dygðir eiga við um þá mannkosti sem fagmanneskja 

verður að tileinka sér til að standa undir þeim skuldbindingum sem starfið 

krefst. Því má segja sem svo að starfið sé byggt bæði á tæknilegum og 

siðferðilegum þáttum (Sigurður Kristinsson, 1993). 

Þekking á hinum ýmsu fræðum er grundvöllur kennarastarfsins. Þegar 

kennaranámi lýkur má ekki líta svo á að þekkingin sé fullnumin því þekkingin 

heldur áfram að aukast þegar kennari hefur störf. Segja má að starf 

kennarans sé ævistarf þar sem öflun þekkingar í starfi heldur áfram. 

2.3.1 Starfskenning 

Í greininni Markmið kennaranáms: Starfshæfni og fagmennska ræðir 

Ragnhildur Bjarnadóttir (2008) um að hugtakið hæfni hafi vikið fyrir 

áherslunni á fagmennsku á áttunda áratug síðustu aldar. Athyglin hafi þá 

farið að beinast frekar að hugsun og sannfæringu kennara fremur en 

athöfnum þeirra. Hugtök eins og fagvitund, uppeldissýn, starfskenning eða 

sannfæring hafa verið notuð frekar í sambandi við fagmennskuna. 

Ragnhildur hefur m.a. sýnt fram á í rannsókn að kennaranemar telji að ekki 

nægi að ná tökum á faglegri hæfni heldur sé sú persónulega ekki síður 

mikilvæg og því má áætla að ekki sé nóg að bæta þekkingu heldur þurfi 

einnig að leggja áherslu á viðhorf, tilfinningar og tengsl við aðra í starfi. Ekki 

nægir að beina athygli eingöngu að frammistöðu heldur þarf einnig að veita 

því athygli sem gerist innra með þeim (Ragnhildur Bjarnadóttir, 2008). 

Hugtakið „starfskenning“ má yfirfæra á ensku sem practice theory. 

Önnur hugtök hafa verið notuð, t.d. professional/practical knowledge og 

teacher cognition. Þessum hugtökum er ætlað að lýsa því sama, 

hugmyndum kennara um starf sitt. 

Elbaz (1983) skilgreinir starfskenningu á þann veg að kennarar búi yfir 

flóknum og margvíslegum skilningi sem hefur áhrif á mótun og framkvæmd 

kennslu. Hún segir það skipta miklu fyrir kennara að hafa ákveðnar 

persónulegar skoðanir og þekkingu, sem gott sé að hafa í huga við mótun 

starfskenningar. Þar kemur einnig fram að það sé ástæða þess að kennarar 

nýta þekkingu á mismunandi hátt. 

Í umræðu um þróun fagmennsku og fagvitundar kennara er það talið 

mikilvægt að kennarar þrói eigin starfskenningu, ekki aðeins þeirra sjálfra 

vegna heldur einnig til þess að bæta skólastarf. Starfskenning birtist leynt 

og ljóst í því hvernig kennarar skipuleggja kennslu og vinna með nemendum 

sínum (Sigrún Aðalbjarnardóttir, 2007).  

Hafdís Ingvarsdóttir (2004, bls. 39) skilgreinir starfskenningu á þann hátt 

að hún sé: „persónulegar kenningar kennara um starf sitt“. Hafdís bendir á 

að fræðilegt nám sé ekki það eina sem móti starfskenningar kennara heldur 

komi þar inn í siðferðileg gildi og það sem hún kallar reynslunám. Með 

reynslunámi á hún við það sem kennarar læra með ígrundunum og í 

samskiptum hver við annan. 

Ígrundun tengir Hafdís (2006) við hugtakið starfskenningu og umræðuna 

um það þar sem það hefur mikil áhrif á breytingastarf. Atvik og tilvik úr 

kennslu verða þá oft kveikja að ígrundun og markmiðið með henni er að 

efla sjálfsvitund kennarans um orsakir og afleiðingar þess sem fer fram í 

starfi ásamt því að koma auga á nýjar leiðir. Hún segir að ígrundun takist 

best í samstarfi þannig að kennarar læri hver af öðrum til að þróa sitt starf 

(Hafdís Ingvarsdóttir, 2006, 352). 

Hugtakið ígrundun er lykilhugtak í þróun starfskenningar því ígrundunin 

er forsenda þess að kennari sé meðvitaður um eigin starfskenningu, að 

hann takist á við hana og vaxi því sem fagmaður í starfi.  

Handal og Lauvås (1999) segja að hver kennari hafi persónulegan grunn 

hugmynda, viðhorfa og skoðana sem þeir byggja starf sitt fyrst og fremst á. 

Þessa kenningu um á hverju kennarar byggja starf sitt nefna þeir 

starfskenningu (n. praksisteori). Þeir segja að starfskenning hafi áhrif á allar 

athafnir kennara í starfi, allt sem hann gerir, veit eða finnur. Oft er það 

þannig að starfskenningin er kennurum ómeðvituð. Í starfi og með frekara 

námi og reynslu breytist og þróast starfskenning kennara (bls. 20–23). 

Samkvæmt Handal og Lauvås (2006) er starfskenning þrískipt. Þar 

fléttast saman athafnir og framkvæmd starfsins, ígrundun fagþekkingar og 

P3 
Siðferðileg 

rök 

P2 Fræðileg / 
starfstengd 

rök 

P1 Athafnir 

reynslu og siðferðileg sýn, eins og sést á mynd 3. Ígrundunin er mikilvægur 

þáttur því fagþekking verður ekki hluti af starfskenningu án hennar og 

tengja þarf hana með beinum hætti í gegnum reynslu. Starfskenning er 

persónubundin og vísar til þeirra hugmynda sem hver og einn hefur í starfi. Í 

grunninn fjallar hún þó um hvernig framkvæmd, fræði, reynsla og gildi 

tengjast (Handal og Lauvås, 2006, bls. 183–185). 

  

 

 

    Gildismat 

 

  Starfskenning 

   Starf                  Reynsla 

 

Þekking 

 
 
 
 
 
 
 

Mynd 3: Starfskenningarpíramídi (Handal og Lauvås, 1999). 

Dalmau og Hafdís Guðjónsdóttir (2002) hafa einnig þróað og mótað aðferðir 

eða amboð til að aðstoða kennara við að ígrunda störf sín. Amboðið kalla 

þær faglega starfskenningu (e. Professional Working Theory), sjá mynd 4. 

Amboðið byggir, líkt og starfskenningarpíramídi Handal og Lauvås, á þremur 

þáttum. Þessir þættir eru framkvæmd, fræðileg þekking og siðfræði. Með 

framkvæmd er átt við starf kennarans, kennsluaðferðir, mat og samskipti. 

Fræðileg þekking á við um þau tækifæri sem kennari fær til að sýna fram á 

þekkingu sína og útskýra það sem fram fer í kennslu. Þriðji þátturinn, 

siðfræði, á að endurspegla gildi kennara og viðhorf þeirra til lífsins. 

Fagleg starfskenning verður til með ígrundunum og samræðum 

fagmanna sem hvort um sig eykur og dýpkar fræðilega umræðu. Fagleg 

starfskenning byrjar að mótast í námi en þróunin heldur áfram í gegnum 

persónulega reynslu, væntingar og umhverfið sem kennari starfar í. 

Hlutverk amboðsins var að „lýsa, skrá og fá fram umræður um persónulega 

faglega starfskenningu kennara“ (Hafdís Guðjónsdóttir, 2004, bls. 33–34).  

 

Mynd 4: Amboð, fagleg starfskenning (Dalmau og Guðjónsdóttir, 2002). 

Ljóst er að starfskenningarpíramýdi Handal og Lauvås og amboð Dalmau og 

Hafdísar Guðjónsdóttur fyrir faglega starfskenningu byggja á sömu þremur 

þáttunum. Siðferðileg gildi kennarans mótast af rótum siðfræðinnar sem 

sýnt hefur hvað er rétt og rangt og á hvaða grundvelli það byggir. 

2.3.2 Siðareglur 

Siðareglur eru í raun eins konar sáttmáli fyrir stéttir um það hvernig starfa 

skal innan ákveðins fags. Siðareglur fagstétta eiga að tryggja að þeir sem 

þjóna hlutverki innan stéttarinnar geri það á ábyrgan hátt og að þær séu 

hafðar til viðmiðunar þegar taka skal afstöðu í siðferðilegum álitamálum. 

Fyrst og fremst eru þær þó til að upplýsa alla um hvernig skal vinna störfin 

sómasamlega.  

Siðareglum má skipta í boð og bönn. Boð eiga að hvetja til góðra verka 

og benda á það sem er rétt að gera en bönn eiga að standa vörð um 

verðmæti og benda á það sem er rangt að gera (Páll Skúlason, 1990, bls. 89-

90).  

Páll Skúlason (1990, bls. 105–108) segir að formleg skráning siðareglna 

auki samheldni og styðji ákvarðanir við úrlausn siðferðilegra álitamála. Hann 

bendir á fjórar ástæður sem sýna fram á gagnsemi siðareglna. 

 Til að stuðla að jákvæðri breytni, sem er málsaðilum til góðs sem og 1.

okkur sjálfum. 

 Þær auðvelda ákvarðanatöku og niðurstaða verður fljótlegri því 2.

tímanum er ekki eytt í vangaveltur um tap og ávinning ákvörðunar. 

 Eigin hagsmunir víkja. 3.

 Eru sérstaklega gagnlegar og nauðsynlegar við uppeldi barna. 4.

Þessum ástæðum er Colnerud (2006, bls. 371) sammála en bætir við þeirri 

ástæðu að skráðum siðareglum sé ætlað að koma í veg fyrir spillingu af 

einhverju tagi. 

Sigurður Kristinsson (1993, bls. 135–136) lýsir siðferðilegri hlið 

fagmennskunnar á þann hátt að fagmanneskja verði að skuldbinda sig 

starfinu og innri gildum þess. Með innri gildum ber að nefna 

frumskuldbindingu starfsins, það er hlutverk starfsins í samfélaginu og þau 

grundvallarmarkmið sem ætlað er að þjóna. Frumskuldbinding 

kennarastarfsins væri því að mennta. Frumskuldbinding er þó aðeins ein af 

tveimur meginuppsprettum, hin er almenn siðferðisgildi sem ber að virða í 

starfinu. Þessar tvær uppsprettur fléttast saman og segja má sem svo að 

frumskuldbindingu starfs sé ekki hægt að uppfylla ef almennra 

siðferðissjónarmiða er ekki gætt á sama tíma.  

Vilhjálmur Árnason (1993, 65–70 ) segir að flokka megi skyldur fagstétta í 

fjóra flokka. Frumskyldur eru fyrsti flokkurinn og fjallað hefur verið um hér 

áður í kaflanum. Þær snúast um það að virða sjálfræði og einkalíf 

skjólstæðinga og að hafa velferð í fyrirrúmi. Frumskyldan snýr að þeim sem 

þiggur þjónustu. Annar flokkurinn er hæfnisskyldur sem snýr að sjálfum 

starfsmanninum (einnig nefnt faglegar skyldur, sbr. Sigurður Kristinsson, 

1993). Þær fela í sér að vanda vinnubrögð og viðhalda þekkingu og færni þar 

sem fléttast saman tæknileg og siðferðileg færni. Þriðji flokkurinn, 

borgaralegar skyldur snúa að samfélaginu og eiga þær að standa vörð um 

og stuðla að velferð almennings. Síðasti flokkurinn er bróðurlegar skyldur, 

mætti einnig kalla skyldur gagnvart samstarfsmönnum því þær snúa að 

stéttarsystkinum. Í þeim felst að vinna að sameiginlegu markmiði, vinna 

saman að málefnum, auka samheldni og standa vörð um orðstír 

stéttarinnar.  

Það traust sem ríkir til sérhæfðra starfsstétta verður að tryggja með því 

að spyrja sig í sífellu um hvort störf þeirra séu til að vernda hag almennings 

(Sigurður Kristinsson, 2013, bls. 245). 

Hafa skal í huga að siðareglur geta aldrei verið tæmandi. Siðareglur fjalla 

í raun að mestu um lágmarksskyldu stéttar en ekki umframskyldu. Vissulega 

mætti færa rök fyrir því að það að gera aðeins lágmarksskyldu í stað þess að 

gera sitt besta sé í raun siðferðilega rangt (Sigurður Kristinsson, 1991). 

Strike og Ternasky (1993) benda á að tilfelli um misferli í starfi auka 

kröfur um leiðbeiningar í starfi til að styrkja fagmennsku kennara og líta eigi 

frekar á kennslu sem siðferðilegt ferli fremur en tæknilega framkvæmd. 

Gagnrýni á siðareglur fagstétta er nauðsynlegt aðhald og í ljósi hennar 

fæst skýrari mynd af því hvaða skilyrði fagstéttir nútímans verða að uppfylla 

eigi þær að verðskulda traust almennings (Sigurður Kristinsson, 2013, bls. 

242–243).  

2.3.3 Siðareglur kennara   

Tilgangur siðareglna fyrir kennarastéttina, sem og aðrar stéttir, er að lýsa 

reglum sem taldar eru þurfa til að geta lagt rækt við skyldur sínar, skyldur 

við samfélagið, starfið og starfsfélaga. Þær minna félagsmenn 

kennarastéttarinnar á til hvers er ætlast af þeim og eru hvatning til að 

vanda sig í starfi. Umræður um siðareglur auka samheldni og sjálfsvirðingu 

kennarastéttarinnar, beina ágreiningsmálum í viðurkenndan farveg og 

stuðla að því að raunverulega sé tekið á málum sem koma upp. Síðan í mars 

2002, þegar siðareglur KÍ voru fyrst samþykktar, hafa siðareglur kennara 

verið í stöðugri þróun til að styrkja fag- og siðferðisvitund 

kennarastéttarinnar (Greinargerð um siðareglur kennara). 

Til að efla fagmennsku kennara hefur mikið verið rætt um það að halda á 

lofti upplýstum umræðum um siðareglur og að allir kennarar ættu að 

ígrunda og þekkja vel boðskap þeirra. Um þetta mikilvæga umræðuefni 

fjalla meðal annarra Ægir Karl Ægisson (2013), núverandi formaður siðaráðs 

KÍ, Atli Harðarsson (2009), Katrín Jakobsdóttir (2010), fyrrverandi mennta- 

og menningarmálaráðherra, Jónas Pálsson (2010), fyrrverandi rektor KHÍ og 

Eiríkur Jónsson (2010), fyrrverandi formaður KÍ. Umfjallanir þeirra hafa birst 

í málgagni Kennarasambands Íslands, Skólavörðunni. 

Ægir Karl Ægisson (2013, bls. 33) segir meðal annars í Skólavörðunni: 

„Stuttar reglur, eins og siðareglur kennara, útlista ekki sjálfar sig heldur 

krefjast þess að við íhugum og finnum eigin leiðir til þess að fara eftir þeim.“ 

Katrín Jakobsdóttir (2010, bls. 19) segir að mestu skipti að siðareglur skapi 

siðferðilegan ramma til að leiðbeina fólki þegar taka þarf afstöðu þegar upp 

koma siðferðileg álitamál. „Siðferði er í eðli sínu lifandi hlutur sem bæði 

getur þróast og breyst og viðfangsefni siðferðilegra athugana breytast 

sömuleiðis. [...] mestu skiptir að umræða um reglurnar þróist þannig að þær 

verði lifandi leiðbeiningar í hugum fólks.“   

Siðareglur kennara í dag eru í tólf liðum (sjá viðauka D, bls. 107). Í 

kaflanum um siðareglur kemur fram að hægt er að flokka siðareglur 

fagstétta í fjóra skylduflokka. Til að við áttum okkur betur á því hvernig 

siðareglurnar eru settar upp og ef við tökum dæmi um reglur sem tilheyra 

hverjum skylduflokki fagstétta sjáum við að:  

Frumskylda og grundvallarmarkmið stéttarinnar kemur fram í reglu 1: 

kennari menntar nemendur. Eins og fjallað var um áður er það 

grundvallarmarkmið stéttarinnar að mennta.  

Regla 3: kennari sýnir nemendum virðingu, áhuga og umhyggju, á rætur 

að rekja í frumskyldur en einnig þau almennu siðgildi sem Sigurður (1993) 

segir hluta af frumskyldum.  

Regla 4 fellur í flokkinn um hæfnisskyldur: kennarinn skapar góðan 

starfsanda og hvetjandi námsumhverfi. Reglan vísar í það að kennari verði 

að afla sér þekkingar og færni þar sem tæknileg og siðferðileg atriði spila 

inn í.  

Í flokk bróðurlegra skyldna má setja reglu 12: kennari gætir heiðurs og 

hagsmuna stéttar sinnar.  

Að lokum má svo nefna reglu 5: kennari hefur jafnrétti að leiðarljósi sem 

dæmi um reglu sem fellur inn í flokkinn borgaralegar skyldur þar sem hlúa 

þarf að velferð almennings innan skólasamfélagsins. 

 

2.4 Samantekt um siðfræði kennarastarfsins  

Kennarar eru í starfi sínu sífellt að taka siðferðilega afstöðu til mála. Það á 

ekki aðeins við um mál sem tengjast beint nemendum, foreldrum, 

samstarfsmönnum og stjórnendum heldur einnig um það sem varðar 

innihald kennslu, námsefni, hönnun skólaumhverfisins og þróun skólans. 

Siðfræði fæst við að lýsa því hvað býr að baki þeirri afstöðu sem við 

tökum um hvað hvað sé rétt að gera. Siðferði kennarans endurspeglast í 

hegðun, lífstíl og gjörðum hans og siðfræðin leitast við að skýra þetta 

siðferði út frá vissum þáttum. Fyrir kennara er mikilvægt að hafa 

siðferðisþekkingu því þannig verður hann meðvitaður um bein og óbein 

áhrif sín á nemendur og aðra í skólasamfélaginu. Gildi er mat einstaklinga á 

því hvað þeir telja vera rétt og rangt að gera og siðferðileg gildi byggja á 

samskiptum. Starf kennara byggir á samskiptum. Viðmið eru svo mælikvarði 

á það hvernig eigi að hegða sér í ákveðnu samfélagi, meðal annars í 

skólasamfélagi þar sem ríkir ákveðin skólamenning og alls konar 

leiðbeiningar eru kennurum til stuðnings í starfi. Starfssiðfræði eru þau 

viðmið sem kennarastéttin gengur út frá í starfi sínu og byggir á siðfræði.  

Umfjölluninni um hlutverk, skyldur og ábyrgð kennara með áherslu á 

siðferði er leitast við að greina og finna viðmið og gildi sem menntayfirvöld 

vilja að skólastarf byggi á.  

Samkvæmt Aðalnámskrá er hlutverk kennara viðameira en að veita bara 

skipulega fræðslu í ákveðnum fögum. Í Aðalnámskrá (2013) kemur fram að 

kennarar eiga að efla ýmsa siðferðilega kosti nemenda. Mætti því áætla 

sem svo að ef vel til tekst innan skólanna að þá eykst þekking nemenda sem 

og siðferðilegir kostir þeirra og samfélagsvitund. Hér á mynd 1 má sjá stóran 

hluta þeirra gilda sem leggja skal áherslu á í skólastarfi samkvæmt 

Aðalnámskrá. 

Gildi sem eiga að  einkenna skólastarf samkv. lögum, námskrám og reglum  

Umburðarlyndi Jafnrétti Kurteisi 

Kærleikur Lýðræði Alúð 

Ábyrgðarkennd Umhyggja Jákvæðni 

Sáttfýsi Virðing Þagmælska 

Nærgætni Öryggi Velferð 

Traust/trúnaður Stundvísi Réttlæti 

Vinátta Víðsýni Samviskusemi 

Lipurð  Kristilegt siðgæði – 

m.a. boðorðin 10 og 

trú, von, kærleikur  

Mynd 5: Gildi í skólastarfi samkvæmt lögum, námskrám og reglum 

Þegar kristin fræði kennsla var tekin úr námskrá grunnskóla er líklegt að  

í ljós hafi komið ákveðin vöntun á siðfræðikennslu í skólum sem byggir ekki 

á trúarlegum grunni. Ef til vill mætti ætla sem svo að hlutverk grunnþátta 

menntunar, svo sem lýðræðis og mannréttinda, jafnrétti og sjálfbærni sé 

ætlað að mæta þeirri vöntun. 

Fagmennska kennara er hugtak sem notað er til að lýsa þeim hlutverkum 

sem kennarar skuldbinda sig til að gegna. Hluti fagmennsku er að ígrunda 

og rýna í eigin störf og finna leiðir til að bæta sig í starfi. Kennarar 

skuldbinda sig siðareglum stéttarinnar og þær eiga að tryggja ákveðið öryggi 

varðandi það að kennarar vinni störf sín á ábyrgan hátt.   

Þegar kennarar fara að spyrja sig spurninga og velta fyrir sér af hverju og 

hvers vegna skólastarf eða kennsla þeirra sé á einn veginn eða annan að þá 

getur kennari áttað sig á því sem gera má betur eða á annan hátt og 

kennarar þróast með þessu móti í starfi í staðin fyrir að standa í stað.   

3 Aðferðafræði 

Í þessum kafla verður fjallað um þá rannsóknaraðferð sem beitt var og 

rannsókninni lýst ítarlega. Hér verður fjallað um þátttakendur, gagnaöflun, 

gagnagreiningu og að lokum siðferðileg álitamál tengd rannsókninni. 

 

3.1 Rannsóknaraðferð 

Til að ná markmiði rannsóknarinnar taldi rannsakandi vænlegast að beita 

eigindlegum rannsóknaraðferðum. Aðferðafræði eigindlegra rannsókna 

miðar að því að draga fram þann skilning sem einstaklingar leggja í líf sitt 

eða starf. Í eigindlegum rannsóknum er notast við aðleiðslu (e. induction) 

þar sem ályktun er dregin út frá vitnisburði viðmælenda (Bogdan og Biklen, 

2003, bls. 32).  

Talið er að hegðun einstaklings mótist mjög af því umhverfi sem hann er 

í hverju sinni og því er mikilvægur þáttur eigindlegra rannsókna að viðfangið 

sé skoðað í eðlilegu umhverfi (Bogdan og Biklen, 2003, bls. 30).  

Notast var við fyrirbærafræðilegt sjónarhorn þar sem leitast er við að 

skilja félagslegt fyrirbæri, í þessu tilfelli starfssiðfræði kennara, út frá 

sjónarhóli þátttakenda. Rannsakandi reynir þá að túlka orð viðmælenda 

með það að markmiði að öðlast dýpri skilning á fyrirbærinu (Sigurlína 

Davíðsdóttir, 2003, bls. 220–222). 

Eitt af einkennum eigindlegra rannsókna er að rannsakandi er mjög 

sýnilegur og oft talað um hann sem meðrannsakanda vegna orðaskipta og 

samræðu hans við viðmælanda. Rannsakandi hefur að einhverju leyti áhrif á 

viðmælendur með spurningum og athugasemdum í viðtalinu (Kvale, 1996, 

bls. 125). 

Gögnum fyrir rannsóknina var safnað með hálfstöðluðum (e. semi-

structured) einstaklingsviðtölum. Eitt einkenni viðtala sem tekin eru á 

þennan hátt er að hægt er að spyrja nánar út í efni eftir því hvernig viðtal 

þróast. Meðal kosta hálfstaðlaðra viðtala er að ólíkar gerðir spurninga geta 

veitt ríkulegri og fjölbreyttari gögn (Flick, 2006, bls. 160). 

Tekin voru einstaklingsviðtöl (e. in-depth interviews) í stað hópviðtals þar 

sem skoðanir eins viðmælanda gætu haft áhrif á skoðanir annarra 

viðmælenda. Talið var að viðmælendum gæti einnig fundist erfiðara að 

ræða persónulegar hugmyndir ef fleiri eru viðstaddir. 

Helga Jónsdóttir (2003) segir að séu viðtöl notuð sem gagnasöfnunar 

aðferð sé „umræðuefnið *...+ fyrirfram ákveðið en innihald samræðnanna 

ekki“. Í viðtölum þarf að gæta þess að sýna viðmælendum virðingu, áhuga 

og samhug. Þannig getur myndast mjög gott samband viðmælanda og 

spyrils. Mikla áherslu þarf að leggja á nafnleynd og að gæta trúnaðar (Helga 

Jónsdóttir 2003, bls. 73).  

Við gagnagreiningu á viðtölum reynir rannsakandi að túlka það sem 

viðmælandi segir og kafar djúpt eftir þeirri þekkingu sem hann telur að 

viðmælandi hafi. Eigindleg aðferðafræði snýst um túlkun á félagslegum 

veruleika. Viðbrögð og viðhorf rannsakanda eru stór hluti eigindlegra 

rannsókna og túlkun niðurstaðnanna mótast að vissu leyti af því (Flick, 

2006, bls. 16).  

Rannsóknarefnið, siðfræði kennarastarfsins, krefst þess að viðmælandi 

segi sína upplifun og tjái sig um persónulega reynslu. Þess vegna er 

nauðsynlegt fyrir rannsakanda að ræða málin við viðmælendur til að öðlast 

fullnægjandi skilning á rannsóknarefninu. 

Í rannsóknarviðtölum gefst einstakt tækifæri til að auka skilning og 

öðlast þekkingu á afmörkuðu viðfangsefni og uppbygging líkist helst 

venjulegu samtali. Rannsóknarviðtalið verður þó að fela í sér sérstakan 

tilgang og spurningatækni rannsakanda á faglegan hátt. Í samræmi við 

eigindlegar rannsóknir leitaði rannsakandi eftir endurtekningu eða mynstri í 

frásögum viðmælenda og reyndi eftir fremsta megni að kafa djúpt í ákveðna 

þætti og í reynslu og upplifun þeirra tengda siðferði, gildum og 

siðferðilegum álitamálum (Bogdan og Biklen, 2003, bls. 81–82). 

 

3.2 Þátttakendur 

Þátttakendur voru valdir eftir hentugleika. Rannsakandi þekkti til í nokkrum 

skólum á höfuðborgarsvæðinu og falaðist eftir þátttöku þeirra sem áhuga 

hefðu á því að leggja umræðunni um siðferði í starfi lið. Þeir kennarar sem 

sýndu umræðunni áhuga fengu bréf sent í tölvupósti þar sem falast var eftir 

þátttöku og þeir upplýstir um efni rannsóknarinnar (sjá viðauka A, bls. 103). 

Viðmælendur tóku allir vel í að vera hluti af þessari rannsókn. 

Fimm grunnskólakennarar tóku þátt í rannsókninni og voru þeir fyrst og 

fremst valdir með hliðsjón af starfsreynslu og menntun. Þátttakendur deila 

allir þeirri sameiginlegu reynslu að hafa verið eða eru umsjónarkennarar og 

eru allir með réttindi til að starfa sem grunnskólakennarar. Til að ná fram 

mismunandi sýn á siðferði og siðferðileg álitamál taldi rannsakandi 

áhugavert að viðmælendur hefðu mislanga starfsreynslu. Það var til að fá að 

heyra frásagnir sem endurspegla skoðanir og hugmyndir eldri og yngri 

kennara og til að skoða hvort greina mætti mun á afstöðu þeirra sem 

starfað hafa lengi eða stutt í skólum. Sá viðmælandi sem lengst hefur 

starfað í skóla hefur kennt í 26 ár. Hinir fjórir hafa starfað skemur eða í 1 ár, 

9 ár, 16 ár og 24 ár. Allir kennararnir, nema sá sem hefur starfað styst, hafa 

reynslu af störfum í fleiri en einum skóla, bæði á höfuðborgarsvæðinu og á 

landsbyggðinni. Í dag starfa kennararnir sem rætt var við í grunnskólum á 

höfuðborgarsvæðinu. 

Kennararnir sem tóku þátt hafa allir fengið dulnefni svo að umfjöllunin 

verði þjálli og færi lesandann nær efninu. Einstaklingsviðtöl voru tekin við 

Sigríði, Fjólu, Tinnu, Óðinn og Önnu og verður fjallað um hvert og eitt þeirra 

betur í kafla 4 Niðurstöður, bls. 47–48.  

Upphaflega var lagt af stað með þá hugmynd að viðmælendur yrðu sex. 

Viðmælendur urðu að lokum fimm en það var ekki talið koma að sök því 

hæfilegt bil milli reynslu einstaklinga myndaðist. Mestu skipti að taka þann 

fjölda af viðtölum sem talinn var þurfa til að fá svör við 

rannsóknarspurningum og fjöldi viðmælenda á að endurspegla tilgang 

rannsóknarinnar (Kvale, 1996). Auk þess var það metið sem svo að þau gögn 

sem lágu fyrir eftir fimm viðtöl gætu lýst þeim tilgangi. 

 

3.3 Gagnaöflun 

Eins og áður segir var haft samband við kennara með tölvupósti. Þar fengu 

kennarar upplýsingar um markmið rannsóknarinnar, rannsóknarspurningar 

og hvað fælist í þeirra þátttöku. Rannsakandi leyfði viðmælendum sínum að 

velja  dag- og tímasetningu fyrir viðtölin og allar óskir gengu eftir. Viðtölin 

fóru öll fram á tímabilinu 24. febrúar til 3. apríl 2014. Gagnaöflun fór þannig 

fram að tekið var eitt viðtal við hvern viðmælanda. 

Í eigindlegri rannsókn þarf að skapa þægilegt andrúmsloft svo 

þátttakendur segi frjálslega frá, tali óhindrað og veiti með eigin orðum 

innsýn í þeirra upplifun á viðfangsefninu. Það gefur oft góða raun að viðtal 

sé tekið á heimavelli viðmælanda (Bogdan og Biklen, 2003). Viðtölin fóru 

fram á vinnustöðum kennaranna, ýmist í skólastofu kennaranna eða í 

viðtalsherbergi. Viðtölin voru um 40–75 mínútna löng. 

Rannsakandi útbjó viðtalsramma (sjá viðauka B, bls. 104–105) og taldi 

það heppilegt til að vera sem best undirbúinn fyrir viðtölin. Í óstöðluðum 

viðtölum þarf vissan ramma utan um umræðuefnið en rannsakandi 

ákvarðar hversu ítarlegur hann er og hversu vel honum er fylgt eftir. Mikil 

festa getur haft áhrif á að viðmælandi tali frjálst en skýr rammi getur þó 

gert gagnagreiningu aðgengilegri. Það er í höndum rannsakanda hverju sinni 

hversu nákvæman ramma þarf. Grundvallaratriði er þó að rannsakandi sé 

eins lítið stýrandi og hægt er en gæti þess að umræðuefnið sé viðfangsefni 

rannsóknarinnar (Helga Jónsdóttir, 2003, bls. 75–76).  

Viðtalsrammi þessarar rannsóknar var gerður með það að markmiði að 

fanga breiða umræðu um siðferðileg álitamál og hugmyndir um gildi. Þannig 

að viðtalið gæfi innsýn í sem flest mál sem tengjast siðfræði kennarans. 

Viðtalsramminn var hafður til hliðsjónar en stýrði ekki viðtölum. 

Viðmælendur voru opnir fyrir umræðunni og gagnsemi rannsóknarinnar. 

Rannsakandi reyndi að vera opinn fyrir útúrdúrum og lagði frekar áherslu á 

traust. Viðtalsramminn var tekinn með í viðtöl, útprentaður og 

viðmælendur fengu leyfi til að lesa spurningarnar yfir áður en viðtal hófst og 

þeim boðið að spyrja út í efni og orðalag viðtalsrammans. Var það gert til að 

spurningar kæmu ekki flatt upp á viðmælendur og til að ýta ekki undir 

óöryggi hjá viðmælendum.  

Rannsakandi óskaði eftir leyfi kennara til að taka upp viðtölin og var það 

leyfi veitt í öllum tilfellum. Eftir hvert viðtal ritaði rannsakandi það upp frá 

orði til orðs samdægurs. Rannsakandi skráði einnig niður hugleiðingar sínar 

að loknum viðtölum og samhliða afritun viðtals til að fanga hugsanir og 

atriði sem vöknuðu upp hjá rannsakanda. 

 

3.4 Úrvinnsla gagna 

Við úrvinnslu gagna í eigindlegri aðferðafræði er engin ein aðferð 

viðurkennd um hvernig skal vinna úr gögnum og getur því greining 

eigindlegra gagna verið það flóknasta við það að framkvæma eigindlega 

rannsókn. Flestar þessara aðferða byggja á ítarlegum lestri gagna (Lichtman, 

2009).  

Viðtölin voru afrituð frá orði til orðs og þegar því var lokið var farið að 

huga að merkingu gagnanna. Sú vinna fór fram í þrepum. Viðtölin voru fyrst 

lesin yfir margoft og vandlega og rannsakandi dró út það sem þótti 

athyglisvert og mikilvægt og leitaði eftir endurtekningum og lykilorðum.  

Við gagnagreiningu var notast við opna lyklun (e. open coding) og lyklun 

eftir þemum (e. thematic coding) sem er algengt úrvinnsluform eigindlegra 

rannsókna (Flick, 2006). Markmið opinnar lyklunar er að finna rauðan þráð 

og sameiginlegar niðurstöður sem fást úr viðtölunum og flokka þessi atriði. Í 

upphafi var stuðst við viðtalsramma við flokkunina, sem fangaði breiða 

umræðu tengda starfssiðfræði. Flokkarnir urðu að lokum 7: Hlutverk 

kennara, þættir sem hafa áhrif á kennslu og starf, siðferðileg gildi, 

siðferðileg álitamál, samskipti, bjargir við úrlausn siðferðilegra álitamála og 

siðareglur.    

Þegar flokkarnir höfðu þróast þannig að hægt var að greina sameiginlega 

þætti og sérkenni hvers og eins viðmælenda var notast við lyklun eftir 

þemum. Innan hvers flokks, sem nefnd eru hér að ofan, komu fram nokkur 

þemu sem viðmælendur töluðu mismikið um.       

Þá var það í höndum rannsakanda að túlka niðurstöður þeirra eftir bestu 

samvisku og kunnáttu. 

 

3.5 Réttmæti 

Til að tryggja réttmæti í eigindlegum rannsóknum eru nokkur atriði sem 

hafa þarf í huga. Í fyrsta lagi er áhersla lögð á það að rannsakandi geri sér 

grein fyrir eigin reynslu og bakgrunni ásamt því að hugleiða hvaða hagsmuni 

hann hafi af rannsókninni. Rannsakandi verður að vera meðvitaður um sínar 

fyrri hugmyndir, skoðanir og fordóma sem geta haft áhrif á samskiptin milli 

viðmælanda og rannsakanda (Bogdan og Biklen, 2003, bls. 46–47). 

„Rannsakandi þarf að sjá frásögu þátttakanda með sem líkustum hætti og 

þátttakandinn sjálfur“ og oft má útiloka misskilning með því að fá 

staðfestingu hjá viðmælanda um það sem lesið er úr gögnunum. Ef vitnað 

er beint í rannsóknargögn eru meiri líkur á því að lesandi átti sig á réttmæti 

rannsóknarinnar (Kvale, 1996, bls. 145). 

Í eigindlegum rannsóknum þarf einnig að huga að því hversu vel 

þátttakendur ná að tjá sig og hvort tjáningin endurspeglar þá merkingu sem 

þeir vilja koma til skila (Seidman, 1991, bls. 22–23; Kvale, 1996, bls. 150). 

Tímasetning viðtalanna getur einnig haft áhrif á réttmæti og ef 

viðmælendur hafa ekki haft tækifæri til að velta fyrir sér reynslu sinni getur 

frásögn orðið ruglingsleg. Þau mannlegu samskipti sem felast í viðtölum eru 

siðferðileg og rannsakandi þarf að tryggja að traust ríki milli viðmælanda og 

rannsakanda og sá síðarnefndi þarf að koma heiðarlega fram og fylgja eftir 

því sem lagt var upp með í rannsókninni af nákvæmni (Helga Jónsdóttir, 

2003, bls. 80).   

Sigurlína Davíðsdóttir (2003, bls. 233) bendir á að í eigindlegum 

rannsóknum sé ekki hægt að yfirfæra niðurstöður á aðra hópa eða 

aðstæður svo að það er að mestu leyti í höndum lesanda að dæma um það 

hvort aðstæður megi yfirfæra á eigin þekkingu og reynslu. Sökum þess að 

úrtakið er lítið fást því ekki endanlegar og algildar niðurstöður. Velta má þó 

fyrir sér hvort nota megi niðurstöðuna til þekkingar á sviðinu. Niðurstöður 

veita sýn í persónulega reynslu og upplifun viðmælenda sem vissulega gefur 

skýrari sýn á fyrirbærið en ella. 

   

3.6 Siðferðileg atriði 

Fyrir þessa rannsókn þurfti að fá samþykki kennaranna sem tekið var viðtal 

við. Í skriflegu samþykki þurfa að koma fram upplýsingar um tilgang 

rannsóknarinnar og í hverju þátttaka viðmælanda er fólgin. Í skjali sem 

viðmælendur skrifa undir kemur fram að viðmælanda ber ekki skylda til 

þess að taka þátt og að honum er leyfilegt að hætta hvenær sem er í 

rannsóknarferlinu. Viðmælandi má neita að svara spurningum ef hann kýs 

það. Viðmælendur verða að fá að vita hvað er gert við niðurstöðurnar. 

Einnig má koma fram að fleiri kennarar með annan starfsaldur taki þátt í 

rannsókninni og að viðtölin komi til með að veita upplýsingar um hlutverk 

kennara og starfssiðfræði. Rannsakandi verður að lofa þagnarskyldu og 

nafnleynd ef viðmælandi kýs það (Sigurður Kristinsson, 2001, bls. 172). 

Samþykki er aðeins ein leið fyrir rannsakanda að koma heiðarlega fram 

og lýsa yfir áformum sínum, slíkt ætti að auka traust. Meðferð gagna reynir 

á þagmælsku, trúnað og varkárni rannsakanda því þó auðvelt sé að fjarlægja 

nafn getur reynst erfiðara að greina frá einstaklingsbundinni reynslu sem 

kann að upplýsa um hver þátttakandinn er (sama rit, bls. 173). Rannsakandi 

fékk leyfi hjá viðmælendum til að nota efni viðtalanna þar sem þeir 

undirrituðu nafn sitt til samþykkis (sjá viðauka C, bls. 106). 

  Þegar rannsakandi hafði samband við viðmælendur í tölvupósti kom 

fram um hvaða efni yrði rætt í viðtölum og hvað fælist í þátttöku 

kennaranna í rannsókninni. Rannsakandi og viðmælendur skrifuðu undir 

skriflegt samþykki þar sem sá fyrrnefndi hét fullri þagmælsku og nafnleynd 

við úrvinnslu og hefur því nöfnum þátttakenda verið breytt. Einnig kom þar 

fram að rannsakandi mundi eyða öllum hljóðskrám og upplýsingum um 

þátttakendur að verki loknu, í maí 2014. 

Niðurstöður rannsóknarinnar varpa ljósi á hugmyndir grunnskólakennara 

um siðfræði í kennarastarfinu. Kennararnir greina einnig frá siðferðilegum 

álitamálum sem upp hafa komið ásamt því hvernig þeir unnu úr þeim. 

Sannarlega má segja að viðfangsefnið sé fremur viðkvæmt, en ólíklegt er 

talið að nokkur beri skaða af umræðunni þar sem slóð kennaranna er falin 

og engu máli lýst svo ítarlega að hægt sé að rekja þau. Ef vafi lék á því að 

hægt væri að rekja uppruna upplýsinga var þeim haldið til hliðar. Til að 

halda tryggð við viðmælendur munu litlar upplýsingar vera gefnar um 

skólana sem þeir starfa við svo ekki sé hægt að rekja þær.  

Hér hefur nú verið rætt um aðferðafræði rannsóknarinnar og í næsta 

kafla verður fjallað um niðurstöður. Til að veita lesanda innsýn í þær 

hugsanir og hugmyndir sem kennararnir hafa verða beinar vísanir í viðtölin.    

4 Niðurstöður  

Hér verður fjallað um það helsta sem fram kom í viðtölum og varpar ljósi 

á siðferðileg gildi kennara,álitamál í skólum og bjargir í siðferðilegum 

álitamálum. Rannsakandi vitnar beint í einstök svör sem talin eru lýsandi og 

undirstrika efnið. 

Nöfn viðmælenda koma ekki fram í rannsókninni en þeir hafa fengið 

dulnefni svo umfjöllunin verði þjálli og færi þannig lesanda nær efninu. 

Upplýsingar um menntun og starfsaldur kennaranna koma fram ásamt 

upplýsingum um hvar á landinu kennarinn hefur starfað, það er á 

höfuðborgarsvæðinu eða landsbyggðinni. Þessar upplýsingar eru gefnar til 

að gefa nákvæmari mynd af þeirri reynslu sem kennararnir búa yfir og í 

hvernig umhverfi þeir hafa starfað, sem ef til vill skýrir svör þeirra. 

Kastljósinu er fyrst og fremst beint að sameiginlegum þáttum sem 

viðmælendur ræddu í viðtalinu en síðan flokkuð í fleiri þemu til að 

undirstrika fjölbreytt svör þeirra. Niðurstöður eru síðan greindar ítarlegar í 

samantekt í köflum 4.8 – 4.8.5. Í umræðukafla kemur síðan samantekt á 

niðurstöðum gagnaúrvinnslunar. 

Viðmælendur rannsóknarinnar voru eftirtaldir:  

 

 Sigríður er umsjónarkennari á yngsta stigi í grunnskóla á 
höfuðborgarsvæðinu. Hún lauk námi með B.Ed.-gráðu með kennslu 
ungra barna í grunnskóla sem kjörsvið og er að ljúka sínum fyrsta 
vetri í starfi. 

 Fjóla er umsjónarkennari á unglingastigi í grunnskóla á 
höfuðborgarsvæðinu. Hún lauk námi með B.Ed.-gráðu frá KHÍ og 
hefur starfað í grunnskóla í 25 ár.  

 Tinna útskrifaðist með B.Ed.-gráðu með íslensku sem kjörsvið. Tinna 
hefur starfað í 9 ára í tveimur grunnskólum á höfuðborgarsvæðinu. 
Hún hefur unnið sem umsjónarkennari á unglingastigi og við kennslu 
fag- og valgreina og starfað sem verkefnastjóri.  

 Óðinn er kennari á unglingastigi í skóla á höfuðborgarsvæðinu. Hann 
hefur lokið B. Ed.-gráðu í grunnskólakennslu, diplómu í 
menntunarfræði og M.Ed.-gráðu í kennslufræði. Hann hefur leyfi til 
að starfa bæði í grunn- og framhaldsskólum. Óðinn hefur starfað í 
grunnskóla í 26 ár og hefur gegnt stöðum sem kennari, verkefnisstjóri 

og skólastjóri í leik-, grunn- og tónskóla. Hann hefur starfað í 
grunnskólum bæði á höfuðborgarsvæðinu og á landsbyggðinni. 

 Anna er umsjónarkennara á yngsta stigi í grunnskóla á 
höfuðborgarsvæðinu. Anna lauk B.Ed.–gráðu í grunnskólakennslu 
með dönsku sem aðalfag. Hún hefur einnig lokið kennsluréttindanámi 
á framhaldsskólastigi. Anna hefur starfað sem kennari í 14 ár en vann 
þar áður í 2 ár sem stuðningsfulltrúi. Anna hefur starfað sem 
umsjónarkennara á öllum skólastigum og hefur reynslu af því að 
starfa á höfuðborgarsvæðinu og á landsbyggðinni.   

 

4.1 Hlutverk kennara 

Hér verður fjallað um þau svör sem viðmælendur gáfu og varða þeirra 

hugmyndir um hver þeir telja vera sín helstu hlutverk sem kennarar. Allir 

voru sammála um það að kennsla og starf ættu fyrst og fremst að vera til 

þess að undirbúa nemendur fyrir áframhaldandi nám og að í skóla þurfi 

nemendum að líða vel. Allir viðmælendur töluðu að einhverju leyti um að 

eitt af aðalhlutverkum þeirra væri að mennta og bera uppeldislega ábyrgð á 

nemendum. Hlutverk kennara virðast vera mjög fjölbreytt, allt frá því að 

finna aðferðir til að mæta þörfum nemenda og til þess mikilvæga þáttar að 

kennarinn þróist í starfi. 

4.1.1 Uppeldisleg ábyrgð 

Sigríður og Anna sem báðar eru umsjónarkennarar á yngsta stigi eru 

sammála um það að uppeldislegt hlutverk kennara sé meira á yngri stigum 

ásamt því að miðla þekkingu, fræða og sinna menntun nemenda. Þær segja 

að uppeldislegt hlutverk þeirra sé í það minnsta frábrugðið því sem 

kennarar sinna á eldri stigum. 

Sigríður segir að sitt helsta hlutverk sem kennari sé að miðla þekkingu en 

segir að þar sem hún kenni 1. bekk þá séu helstu verkefni hennar að kenna 

nemendum „að vera í skóla, kenna þeim að vera í samfélaginu, að lesa, bara 

almennt læsi og grunnkunnáttu í stærðfræði“. Hún segir að þetta sé það 

sem kennari 1. bekkjar kennir helst og telur að ef hún kenndi 2. eða 3. bekk 

hefði hún sennilega aðra sýn á hvað á að gera og myndi líklega leggja 

áherslu á aðra þætti. Það komi til vegna þess að þegar nemendur eru 

komnir lengra í námi skilja þeir oftast betur það sem gerist og kemur upp á. 

Nemendur vita þá betur hvernig á að bregðast við og geta rætt saman en á 

sama hátt snýst það einnig um það hvernig samskipti virka í samfélaginu.  

Anna tekur í sama streng og Sigríður og segir um hlutverk sitt sem 

kennari að hún telji sig fyrst og fremst vera fræðara og eigi að sinna 

menntun nemenda. Hún segir einnig:  

... en auðvitað þarf maður líka alltaf að hugsa um þessi 

uppeldishlutverk þó að í rauninni ætti maður ekki að þurfa 

þess. En börn eru bara svo mikið í skólanum eða í 

skóladagheimilinu þannig að þau eru bara svo lítið heima fyrir 

foreldra að ala upp þannig að þetta hlýtur að þurfa að komast 

inn í skólann líka. Það er svona fyrst og fremst það. 

Anna telur að uppeldislega hliðin sé mest á yngsta stiginu og þar sé 

kennarinn í raun svona pínulítið eins og aukamamma oft og tíðum. Því segir 

hún að á yngsta stigi þurfi aðeins að innprenta í nemendur hvað sé rétt og 

hvað rangt en þó þurfi nú oft samt að gera það líka fram eftir öllu. Hún segir 

að með aldrinum verði að gera meiri námslegar kröfur til nemenda ásamt 

því að ala nemendur upp að einhverju leyti. 

Tinna talar einnig um þá ábyrgð sem kennarar hafa á nemendum og 

nefnir að hennar helstu hlutverk sem kennari séu:  

... að mennta nemendur, svona fyrst og fremst. Síðan finnst 

mér fylgja kennarastarfinu alveg gífurleg ábyrgð á nemendum 

sem þú ert að kenna. Þá er margt sem snýr að því eins og að 

ákveða námsefni og kenna þeim að takast á við daglegt líf 

ásamt því að takast á við þau mál sem koma upp í 

skólastofunni þar sem það er ábyrgð kennarans að gera það á 

réttan hátt.  

Hún nefnir einnig að sér finnist að kennari eigi að vinna gegna fordómum og 

einelti og vera vel vakandi yfir öllum nemendum í skólastofunni.  

4.1.2 Fjölbreyttir nemendur og þarfir þeirra   

Sigríður og Tinna nefna báðar að hafa þurfi í huga fjölbreytta nemendur og 

að allir nemendur eigi rétt á menntun við hæfi. 

Sigríður starfar í fjölmenningarlegum skóla og hún segir mikilvægt að 

koma vel fram við alla og að það sé stór hluti af kennslunni. Bakgrunnur 

nemenda hefur mikil áhrif og innan hópsins er viss hluti erlendra nemenda 

sem kannski skilur ekki það sem sagt er eða hvað á að gera. Þá þarf að 

hvetja aðra nemendur til að taka þá einstaklinga með í leik sem getur verið 

erfitt þar sem lítill skilningur getur reynt á þolinmæði hinna sem endast þá 

ekki lengi í leik með þessum nemendum. Það út af fyrir sig getur verið erfitt 

og því mikil áskorun sem felst í því að vera með erlenda nemendur sem 

skilja ekki þó maður reyni allt.  

Tinna segir það geta verið auðvelt að fara í gegnum daginn, vikurnar og 

mánuðina og einhver sé afskiptur. Hún segir að þetta hafi verið henni 

umhugsunarvert sérstaklega á þessum skólavetri, hún finnur fyrir því að 

ýmsir nemendur draga sig svona í hlé, eru þá kannski alveg að vinna en 

sækjast ekki eftir því að taka þátt og sækja ekki til kennarans. Tinna nefnir 

að það þurfi stundum að ganga svolítið á nemendur því það sé hennar 

hlutverk að fá alla til að vera þátttakendur í tímum. Aftur á móti nefnir hún 

að það séu svo líka einhverjir nemendur sem kalla á mikla athygli og sækja 

eftir henni. Tinna segir að þetta hafi verið ofarlega í huga hennar í vetur og 

hún hafi reynt að hugsa um mannréttindi nemenda, því allir í bekknum eigi 

rétt á aðstoð kennarans.  

Óðinn segir að þó að hann hafi mörg hlutverk að þá séu tvö aðalatriði 

sem hann leggur megináherslu á eða eins og hann segir sjálfur frá: 

Ef ég ætti að setja þetta bara í svona einn pakka, þá í fyrsta lagi 

er það að láta nemendum líða vel og í öðru lagi að undibúa þau 

til að takast á við áframhaldandi nám og það er eiginlega bara 

pakkinn. Svo er hægt að fara svona í alls konar undirmarkmið. 

En þetta er aðalatriðið. Fyrst að þeim líði vel því og síðan að 

undirbúa þau fyrir það sem þau langar til að halda áfram að 

gera. 

Fjóla er á sama máli og Óðinn um mikilvægi þess að nemendum líði vel. Hún 

segir að sér finnist mikilvægt að það sé gaman í skólanum og að nemendur 

finni að henni sé ekki sama um þá og þeir finni að hún hafi metnað fyrir 

starfinu með þeim. „Þetta finnst mér mjög mikilvægt og á að eiga við alla 

kennara“, segir hún að lokum. 

4.1.3 Að þróast í starfi 

Tinna nefnir að það sé hennar hlutverk sem kennari að þróast í starfi. Hún 

segir að það sé mikið atriði að festast ekki í einhverju þó að það gangi vel, 

það verði alltaf að prófa eitthvað nýtt.  

Fjóla tekur undir þetta hjá Tinnu en nefnir fyrst og fremst að hennar 

helsta hlutverk sé að annast kennslu og bera ábyrgð á menntun nemenda 

líkt og aðrir viðmælendur hafa sagt og komið hefur fram hér að ofan . Hún 

segir að ákveðin hlutverk fylgi því einnig að bera ábyrgð á kennslu í þeim 

tveimur námsgreinum sem hún kennir. Hvað varðar námsmat, námsefni og 

próf hafi hún mikið sjálfstæði og ráði því sjálf í samræmi við námskrá 

skólans hvernig slíkt er valið. Hún segir að önnur hlutverk starfsins felist í því 

að:  

... ég hef líka uppeldishlutverk og ég hef það hlutverk að annast 

tengsl, sem umsjónarkennari, við foreldra eða aðstandendur. 

Mér ber líka að fylgjast með breytingum á áherslum í 

uppeldisfræðum og kennslufræðum og nýjungum og öðru. Og 

ég tek líka þátt í námskrárgerð hérna í skólanum, sem bæði 

skólanámskrá og áætlun fyrir mína kennslu hverja önn. Ég er 

líka í skólaþróunarteymi og eineltisteymi. 

 

4.2 Þættir sem hafa áhrif á kennslu og starf 

Í köflum 4.2.1 – 4.2.6 verður fjallað um þá þætti sem viðmælendur nefndu 

að hefðu og hafi áhrif á hvernig þeir sinna starfi sínu. Það sem viðmælendur 

nefndu helst var að öll reynsla, skólinn, samfélagið og áherslur í 

menntamálum hefðu einhver en mismikil áhrif á störf sín.   

4.2.1 Reynsla kennara úr eigin námi 

Sigríður segir að vissir þættir hafi áhrif á hvernig hún kennir og sinnir sínu 

starfi. Efst í huga er að þegar hún var í kennaranáminu var hún hvött til að 

hugsa um hvernig kennararnir hennar voru í grunnskóla. Þá hugsaði hún til 

þeirra sem voru slæmir og langaði alls ekki að kenna eins og þeir kenndu. 

Þannig segist hún einnig hafa dregið fram ýmislegt í fari góðu kennaranna 

og notað það í kennslustofunni hjá sér. 

Óðinn er sammála Sigríði um það að kennarar hans hafi haft áhrif á hann 

og segir: „af þeim sem hafa haft áhrif á mig verð ég að nefna fyrst gömlu 

kennarana mína sem voru góðir kennarar“.   

Tinna segir einnig að upplifun sín úr grunnskóla hafi áhrif á það hvernig 

hún hugsar um eigin störf. Tinna segir sögu af því þegar hún var í námi um 

það hvernig kennararnir geta haft virkileg áhrif á nemandann. Hún segir að 

þegar hún var lítil hafi hún alltaf verið valin síðust í íþróttum sem henni 

þótti miður en þá hafi einn íþróttakennari hennar í 12 ára bekk sagt við 

hana: „Heyrðu, þú getur nú aldeilis hlaupið. Og svona upp frá því að þá trúi 

ég því að ég geti hlaupið og ég trúi því enn í dag að ég geti bara hlaupið 

mjög hratt.“ Svona góð reynsla úr lífinu hefur haft áhrif á það hvernig 

kennari hún hefur viljað vera. 

Tinna segir að sín siðferðilegu gildi hafi mótast að einhverju leyti í 

gegnum kennaranámið. Hún segist hafa lært alveg helling í náminu en hafi 

samt ekki þorað að prófa að nýta sér það fyrr en í starfinu. Hún segir allar 

ígrundanir og hugmyndir sem hún hafði úr námi nýtast sér þó hún sé 

kannski ekki alltaf að hugsa um það meðvitað.  

Sigríður nefnir einnig að hún hafi lært ýmislegt í kennaranáminu. Hún 

segir að hún prófi sig áfram með aðferðir, noti þær fræðilegu aðferðir sem 

hún hefur lært um í náminu og aðrar sjálfstæðar aðferðir til skiptis til að 

athuga hvort þær aðferðir virka. Sigríður segir þetta mikilvægt í að þróast 

sem kennari og segir: „Ef það virkar ekki, þá virkar það ekki og þá finnur 

maður upp á einhverju öðru.“ 

Tinna segir að það sé ekki hægt að líkja því saman hvernig hún var þegar 

hún var að byrja að kenna og hvernig kennari hún er í dag. Hún segir að 

með reynslunni verði maður öruggari í fullt af hlutum: „öruggari í að bjarga 

sér og öruggari á námsefninu og öruggari að taka á einhverjum málum sem 

koma upp.“ Hún segist hafa að loknu námi og í upphafi hugsað um ýmislegt 

sem gæti komið upp á. En hún segir að þetta komi bara eftir ákveðinn tíma í 

starfi, þá veit maður betur og hvað er best að gera.  

4.2.2 Lífs- og starfsreynsla  

Fjóla segir að bæði fagleg og persónuleg reynsla ýti undir það hvernig hún 

þróast í starfi og meðal annars það að hún var frá störfum í nokkur ár hafi 

víkkað sjóndeildarhringinn og hennar persónulega reynsla hafi mjög mikil 

áhrif á hana sem kennara. Hún segir líka að hún hafi lært með tímanum 

hver hennar takmörk eru þó kannski umhyggjan sé sú sama. Áður hafi henni 

langað að fara hreinlega heim til nemenda til að tryggja að þeim líði vel en 

nú veit hún hvað hún getur gert í hverju máli og þetta segir hún aðeins 

lærast af reynslunni. 

Fjóla segir að reynslan í starfinu hafi breytt sínum gildum. Hún segir frá 

því á þennan hátt:  

Þegar ég var að byrja að þá held ég að ég hefði ekki nefnt 

virðingu í fyrsta sæti. Ég hefði kannski frekar nefnt aga og að 

hafa góða stjórn og þó að mér hefði þótt vænt um nemendur 

og allt það, en þá hefði ég sennilega ekki orðað það þannig ég 

hefði ekki kunnað við það. 

Óðinn nefnir líka eins og Fjóla að reynslan hafi líka haft áhrif á sig. Óðinn 

segir: „Ég byrjaði auðvitað öðruvísi kennari en ég er núna í dag. Maður lærir 

bara og maður verður að vera tilbúinn að taka við.“  

Anna talaði einnig um sína starfs- og persónulegu reynslu og segir að 

þegar hún var stuðningsfulltrúi á fyrsta ári sínu í starfi hafi hún lært margt 

sem kennarinn notaði þar sem hún notar núna í sinni kennslu. Hún segir að 

sín fyrsta reynsla í bekk hafi því haft mikil áhrif. Hún nefnir líka að það að ala 

upp sín eigin börn og að hafa átt börn á grunnskólaaldri hafi einnig áhrif á 

hvernig hún sinnir sínu starfi. 

Anna nefnir að sitt eigið uppeldi hafi áhrif á sig og bætir við að reynslan í 

starfi geri það líka og segir: „síðan þroskast maður ég hugsa að ég hafi 

þróast mikið frá því að ég byrjaði að kenna og maður kemur mjög blautur á 

milli eyranna þegar maður byrjar. Öll reynsla kennir manni eitthvað nýtt.“ 

Anna segir að þegar maður komi fyrst inn í skólann að þá haldi maður oft 

að hlutirnir gangi mjög smurt en staðreyndin sé svo önnur. Hún segir að 

þetta sé svona vegna þess að „maður fær nemendur með alls konar ólíkan 

bakgrunn og ólíka foreldra, þannig að maður sjóast í þessu með reynslunni“. 

Tinna talar um að þegar hún hafi verið að byrja í starfi að loknu námi  

hafi hún ekki verið búin að mynda sér almennilega skoðun um þau gildi sem 

henni finnst eiga að vera ríkjandi, allavega ekki „konkret“. Hún segir:  

... maður er alltaf að læra og lærir að tileinka sér eitthvað og 

hugsar svona vil ég vera en maður getur eiginlega ekki staðfest 

það fyrr en maður er búinn að vera að kenna í einhvern tíma. 

Þá sýn á starfið sem maður hefur í upphafi geti maður ekki 

alltaf staðið við. 

Tinna nefnir að ýmis mál, svo sem þau sem varða stjórnmál, trúarbrögð og 

slíkt þurfi kennari að gæta þess að predika ekki eitthvað eitt umfram annað 

og kennarar eigi ekki að uppljóstra um sínar skoðanir á þessum málum með 

því að upphefja eitt en það þurfi líka að gæta þess að gera ekki lítið úr 

neinu. Hún segir að þetta læri maður með reynslunni og með því að þekkja 

nemendur. Reynslan segir hún að kenni sér að fara varlega í alla hluti og 

nálgast mál með varkárni. Hún segir að oft sé líka gott að leyfa bara 

nemendum að tala og velta hlutunum fyrir sér sjálf. 

Tinna segir einnig að það að vera í aðstæðum sé lærdómsríkast. Hún 

segir að það sé alveg hægt að leiðbeina manni hvað varðar samskipti og 

hvernig á að nálgast foreldra, það sé líka hægt að lesa um þetta og kannski 

gera æfingar en það sé ekkert í samanburði við reynsluna að takast á við 

aðstæður. Hún segir að þegar hún var að byrja í starfi hafi hún verið 

óöruggari við að byrja kennslustundir. Hún segir að í dag leggi hún meiri 

áherslu á að geta talað við nemendur í upphafi kennslustunda þó það sé 

ekki nema bara að spyrja þá spurninga og gefa sér tíma til að kynnast 

nemendum þó það séu ekki nema örfáar mínútur í hverjum tíma því þannig 

nálgist maður nemendur frekar. Hún segir þetta geta haft áhrif á sambandið 

milli kennara og nemenda, þá skynji nemandi frekar að það sé hægt að tala 

við kennarann um ýmislegt og treysta honum. 

Óðinn segir að fyrst í starfi hafi honum fundist námsefnið vera 

aðalatriðið, eina atriðið, en nú sé það eitt af stóru atriðunum en ekki 

aðalatriðið. Hann segir þetta vera sérstaklega mikilvægt og sérstaklega 

kannski þar sem unnið er með börnum sem eiga erfitt í skóla, þá sé 

námsefnið algjört aukatriði. Hann segir: „Í dag finnst mér mikilvægara að 

nemendum líði vel og að nemendur eigi að geta horft til baka og hugsað um 

sína skólagöngu án þess að kveljast yfir því“. 

Óðinn segir að eftir því sem hann kennir lengur og öðlast meiri reynslu 

mótist hans sýn um starfið. Hann segir samt að gefa þurfi reynslunni tíma og 

eftir einhvern tíma styðjist maður minna við hjálpartæki og á sama tíma læri 

maður af nemendum, samstarfsfólki og reynslunni. En hann segir þetta ekki 

gerast um leið og maður byrjar í starfi heldur gerist það bara eftir lengri 

tíma. Hann nefnir að maður verði að hafa í huga að  

... kannski 97% nemenda eru bara mjög fínir og pottþéttir og 

gera það sem á að gera. Maður má ekki ergja sig of mikið af 

hinum prósentunum sem erfitt er við að eiga, oft út af vondum 

fjölskylduaðstæðum eða þau eru bara veik. Oft fer mikill tími 

bara í að ergja sig út af þeim og ég þurfti að átta mig á þessu í 

byrjun, að anda bara og hugsa um hina og það var svona einn 

af stóru hlutunum. 

4.2.3 Skólinn, stjórnendur og samstarfsfólk 

Tinna nefnir að samstarfsfólkið hafi áhrif á sín störf og segir að í 

starfsmannahópnum sé ótrúlega mikill fjölbreytileiki. Hún segir að sér 

finnist samstarfsfólk ótrúlega klárt fólk og gott að þau séu öðruvísi en hún. 

Hún hefur þá eitthvað sem hún er góð í en getur einnig lært mikið nýtt af 

öllum hennar samstarfsmönnum og segist nýta sér það mikið í starfinu. 

Tinna segir að það sé mikilvægt að átta sig á því hverjir séu manns eigin 

kostir og sækjast eftir að læra eitthvað af öðrum. Hún segir að kannski séu 

margir kennarar sem upplifa sig þannig að þeir eigi að vita allt og geta allt 

en þannig sé það ekki og stuðningur samstarfsfólks því af hinu góða.  

Tinna segir einnig að skólaumhverfi ýti undir það sem hún tekur sér fyrir 

hendur með nemendum og segir að sér finnist að langflestir í skólanum séu 

alltaf tilbúnir til að taka þátt í einhverju nýju og fara út fyrir rammann. Hún 

segir að starfsfólk hafi góðan stuðning hvert af öðru og geta kennt hvert 

öðru margt. Tinna nefnir að sér finnist mikilvægt að umsjónarkennari fái 

aðstoð með sinn bekk utan frá og þá kannski helst frá öðrum starfsmönnum 

skóla. Hún ítrekar að það skipti líka miklu máli fyrir sína þróun í starfi að 

vera með gott samstarfsfólk. 

Óðinn nefnir, eins og Tinna, að samstarfsmenn, sem hann segir marga 

hafa verið mjög sniðuga hafi líka haft áhrif á það hvernig hann starfar. Hann 

nefnir einnig að honum finnist hann hafa lært helling af krökkunum, 

sérstaklega þá kannski þegar hann hefur verið að kenna eldri nemendum. 

Hann segir að maður geti lært margt af þeim og jafnvel ýmislegt sem hann 

vissi ekki. Fjóla er sammála Óðni um að börnin, nemendur, hafi áhrif á sín 

störf. 

Anna segir að sér finnist samvinna og samstaða eiga að einkenna góða 

skóla og leggur áherslu á að mikilvægt sé að mál séu rædd innan veggja 

skólans. Hún segir einnig að ef það komi upp einhver mál sé mikilvægt að 

skólastjórnendur standi við bakið á kennaranum og „bakki“ hann upp í stað 

þess að rífa hann niður. Hún segir að hún sé ánægð með þann stuðning sem 

hún fær í skólanum sem hún starfar í og segir það gott að ræða við 

skólastjórnendur. 

Tinna undirstrikar og er sammála Önnu um það að ræða þurfi málin 

innan skólanna og segir að í sínum skóla sé rætt um hvernig á að taka á 

málum á stigsfundum og þá sé gott að kennarar innan skólans hafi 

sameiginlega sýn um hvernig á að taka á málum sem koma upp. Hún segir 

þó að ef til vill mætti ræða þetta meira. Hún segir líka gott fyrir 

kennarahópinn að skoða ákveðna þætti, eins og þau gerðu með 

mannréttindi, og slík vinna krefst þess að leggjast aðeins yfir hlutina og velta 

réttindum fyrir sér. Hún segir einnig að viðtal eins og þetta sé gott fyrir alla 

því slíkt veki mann til umhugsunar og henni finnst kannski vanta meira af 

því að kryfja ákveðin mál betur. 

Óðinn nefnir að sér finnist að skólastjórnendur eigi að gera kröfur til 

kennara um hvernig þeir starfa. Hann segir góða skólastjórnendur spá í það 

og vilja að það sé einhver sýn á vegum skólans. Hann segir að skólar verði 

að hafa ákveðna stefnu og sýn og mikilvægt bæði fyrir nemendur og 

kennara að fylgja þeirri stefnu eða hún eigi við um störf þeirra. Hann nefnir 

að kennarar séu fyrirmyndir og að þeir verði að geta unnið eftir 

sameiginlegri sýn. Hann segir allavega að skólastjórar verði að móta sýn fyrir 

skólann. En hann nefnir einnig að staðreyndin sé samt því miður sú með 

skólastjóra að þeir séu sérstaklega slæmir með það að vera lélegastir í að 

fara í endurmenntun og að mennta sig áfram. Hann segir kennara almennt 

miklu duglegri að sækja sér endurmenntun og vera oft betur menntaðir en 

skólastjórnendur.  

Hann segir að ef allt sé í lagi innan veggja skóla eigi skólastjórar að hafa 

sýn en skólastjóri má ekki vera þannig stemmdur sjálfur að vera umdeildur 

og agressívur eða vondur við starfsmenn því að þá verður ekkert úr þessu. 

Sem fyrrverandi stjórnandi, segir Óðinn að það megi segja að það sé ekki 

erfitt að setja svona sýn innan skólanna en það þurfi lítið til að eyðileggja 

hana. 

Fjóla talar einnig um það að væntingar skólastjórnenda og sýn skólans sé 

enn eitt sem henni ber að vinna eftir. Henni ber einnig að taka þátt í að 

móta skólanámskrá ásamt samkennurum fyrir skólann og að borgaryfirvöld 

vilji líka koma inn sínum áherslum. 

Sigríður kom inn á það í sínu viðtali að í sínum skóla væri Olweus dæmi 

um stefnu um það hvernig taka eigi á eineltismálum og þar sé mikið komið 

inn á siðferði og það sé það helsta sem skólinn er með í gangi. Að lokum 

segir hún: „En annars mundi ég segja að stefnan í skólanum sé helst sú að 

maður eigi að geta spurt alla um allt og allir hjálpast að til að finna lausnir“.   

4.2.4 Foreldrar / forráðamenn 

Fjóla nefnir að foreldrar hafi áhrif á hvernig hún starfar. En hún segir að 

foreldrar séu misvirkir í því að láta sig skólastarfið varða. Hún bendir á að 

mismunandi aðstæður og menntun þeirra hefur kannski eitthvað með 

þennan mun að gera. Hún segir að ekki allir foreldrar geri jafnmiklar kröfur 

til hennar sem kennara en hún sé ánægð með að sem betur fer séu 

einhverjir foreldrar með ákveðnar kröfur. Hún segir jafnvel að það mætti 

vera meira um það að foreldrar láti í sér heyra um starfið. Hún segir að 

meðal þess sem kemur fram þegar foreldrar láta í sér heyra séu þeir ósáttir 

við framkomu annars kennara gagnvart nemanda og segir að slík mál séu 

alltaf svolítið erfið.  

Tinna talar einnig um það hvernig foreldrar hafa áhrif á störf kennara. 

Hún segir að það sé oft þannig að foreldrar vilji segja kennurum til um störf 

þeirra en segir að slíkt eigi rétt á sér og oft sé það uppbyggilegt sem komi 

frá þeim. Hún segir að langflestir foreldrar hafi skoðun á því hvað þeim 

finnist óviðeigandi innan starfsins. Hún segir einnig að mikilvægt sé að veita 

foreldrum upplýsingar um starfið og það sem fer þar fram. Hún segir allar 

athugasemdir frá foreldrum eiga rétt á sér og þeir verði að þekkja það sem 

er rætt í skólanum til að geta rætt það einnig heima við barnið sitt. 

Óðinn segir það gott að foreldrar hafi áhuga á starfinu og komi með 

einhvers konar punkta um starfið. Hann segir það samt miður að það sé 

miklu algengra að foreldrar hafa samband til að kvarta en ekki til að benda á 

eitthvað eða koma með hugmyndir. En ítrekar svo að foreldrar eigi að hafa 

sem mest áhrif því það telur hann vera hið besta mál.  

Hann nefnir að yfirleitt sé það þannig að þeir foreldrar sem eru 

uppbyggjandi eiga börn sem eru eins og þeir. Hinir eiga foreldra sem eru 

eins og þeir, þeim leið kannski djöfullega í skóla og það smitast yfir í 

krakkana. Hann vill leggja áherslu á að hann vilji að börnin í dag geti sagt 

börnum sínum að það hafi verið gaman í skóla þannig að börnin þeirra komi 

allavega jákvæð inn í skólanna. Hann telur að næsta kynslóð verði betur í 

stakk búin til að takast á við námið ef maður kemur því þannig fyrir að 

krakkarnir fái góða reynslu af námi. 

Anna ræðir einnig um áhrif foreldra og segist finna frá þeim að þeir hafi 

ákveðnar kröfur um hvernig kennarar eiga að haga störfum sínum. Hún 

segir að foreldrar þrýsti á sig ef þeir eru ekki sáttir með eitthvað sem varðar 

börnin þeirra. 

Anna nefnir að sér finnist það einkenna þjóðfélagið nú til dags að það 

séu allir orðnir miklu meðvitaðri um hvaða rétt þeir hafa en skyldurnar séu 

ennþá frekar óljósar. Foreldrar vita þá kannski mikið um hvaða rétt barnið 

þeirra hefur en átta sig þá samt ekki á þeim skyldum sem þeir þurfa að 

sinna. Hún segir: „mér finnst þurfa svolítið að skerpa á þessum 

siðferðisgildum, jafnvel bara á heimilunum. Það hefur svolítið breyst sem og 

virðingarleysi gagnvart kennurum og foreldrar oft á tíðum þykjast vera 

sérfræðingar fram yfir okkur sem erum sérfræðingarnir.“ 

4.2.5 Breytingar í menntamálum  

Fjóla segir að það sé ýmislegt um siðferði og gildi í lögum og Aðalnámskrá 

og segir hún að þetta sem komi fram í námskrá geri ákveðnar kröfur til sín 

um ákveðin gildi til að leggja áherslu á. Síðan segir hún að öll samfélagsleg 

mál og jafnvel mál sem koma upp í öðrum skólum, meðal annars um brot 

kennara gagnvart nemanda, verði til þess að kennarar þurfa að skoða sína 

starfshætti og meðvitund um að slík mál komi eykst. 

Sigríður er ósammála Fjólu um að breytingar í menntamálum hafi áhrif á 

sig og segist ekki finna mikið fyrir því að siðferðileg sýn breytist með 

breyttum áherslum. Hún segist almennt ekki finna fyrir því að kennarar séu 

að undirbúa sig fyrir það að það sé til dæmis verið að taka upp nýja 

Aðalnámskrá. Sigríður nefnir að kannski sé það vegna þess að það sé alltaf 

verið að skipta um námskrá og að kröfurnar sem fylgi séu alltof miklar. Hún 

segir: „það er ætlast til alltof mikils af kennurum vegna þess að hvar eigum 

við að fá þennan tíma til að gera allt það sem er krafist af kennurum. Ég vildi 

fá að sjá þann kraftaverkakennara sem getur þetta allt“. 

Hún segir þó sjálf að kannski sé hún ein af þeim sem finni hvað minnst 

fyrir þessu þó það séu breytingar í gangi og nefnir að ef hún væri kannski 

búin að starfa sem kennari í 10 ár eða meira fyndi hún kannski frekar fyrir 

einhverjum áhrifum. En svo segir hún að lokum að hún finni ekki að það sé 

verið að fylgja breytingum í menntamálum mikið eftir og því hafi það ekki 

áhrif á sitt starf.  

Anna segir að stefnubreytingar í menntamálum hafi einhver áhrif á það 

hvernig hún starfar en segir:  

... ekki kannski í þessum skóla en mér finnst aðrir skólar ganga 

ansi langt í því og mér finnst líka bara að verkefnin sem eru 

lögð á suma kennara, í sumum skólum, vera eiginlega orðin 

það mörg og bara fyrir súperman að sinna. Við, kennarar, 

gerum líka mikið af því að taka alla vinnu með okkur heim og 

vinnum yfir helgar. Kannski telja stjórnvöld að hægt sé að bæta 

alltaf meira á okkur meiri störfum þess vegna, því við vinnum 

líka mjög mikið heima.  

Anna nefnir að grunnþættirnir menntunar hafi ekki mikil áhrif á sig og telur 

sig hafa sinnt þessum þáttum hingað til. En hún segir um þetta: „jú kannski 

er margt af þessu gott en þetta er svolítið loðið og ég er ekkert svo ánægð 

með nýju námskrána.“ 

Tinna segir hins vegar að sér finnist flott að það sé verið að kalla á aðra 

hugsjón í skólastarfi með áherslubreytingum í menntamálum. Hún segir að 

sér finnist skólastarf eiga að breytast í anda nýrrar stefnu, hún er samt ekki 

viss um að það geri það. Hún segir það oftast undir skólum komið hvort þeir 

fylgi nýrri menntastefnu eða ekki, hún segir um þetta: „það ætti að gera 

það, en hvort það geri það …“  

Hún segir að með nýjum grunnþáttum og nýrri aðalnámskrá séu nú fleiri 

þættir sem henni finnst snúa meira að siðferðilegum málum. Hún segir að 

nú sé vakin meiri athygli á þessum málum í Aðalnámskrá og aukin 

meðvitund verði um þessi mál. Þá segir hún:  

... alveg eins og að siðferðin er í þessu sjálfbærni og þar er verið 

að taka inn allt með umhverfismálin, það þarf að auka vitund 

um þau. Um leið og það kemur eitthvað svona inn og maður 

byrjar að lesa að þá gerist eitthvað í starfinu, þess vegna finnst 

mér mikilvægt eins og með þessa grunnþætti að þeim sé ekki 

bara ýtt út af borðinu. Því þá fara kennarar ekkert að hugsa um 

þetta af sjálfu sér, það þarf að vera einhver stýring í þessu. 

Hvort sem það komi fyrst svona miðlægt, síðan er það hlutverk 

stjórnenda að útfæra betur og hugsa hvað þeir ætli að taka 

betur fyrir í starfinu. 

Óðinn telur, líkt og Sigríður, að menntastefnur stjórnvalda hafi ekki mikið að 

segja um það hvernig skólastarf fari fram. Hann segir að sér finnist 

stefnurnar oft vera meira í orði, að auka veg þess og hins og hann hafi heyrt 

ýmislegt síðan að hann útskrifaðist. Þar á meðal er það að auka vægi list- og 

verkgreina en ekkert sé gert í því þar sem það kostar peninga. Hann segir að 

í dag sé annar hver skóli sem kennir ekki tónmennt, myndlist sé kennd að 

litlu leyti og enginn skóli bjóði upp á vélfræði eða svoleiðis fög sem talin eru 

skipta máli. Óðinn segir: „Þannig að þetta er svolítið í orði en ekki borði og 

lítið að marka þetta og ekki mikil pressa.“ 

4.2.6 Samfélagslegar breytingar 

Fjóla var spurð út í það hvort henni finnist hennar störf breytast í takt við 

samfélagsbreytingar og segir hún að ýmislegt hafi breyst. Fjóla segir um 

þetta að hlutverk kennara sé viðameira heldur en fyrir nokkrum áratugum 

þegar helsta hlutverk kennarans var að bara að kenna sitt fag. Hún segir: 

„Það eru breyttar kröfur um hlutverk kennara og nú er það bara þannig að 

enginn kennari er algjör sérfræðingur í bara einu, við viðurkennum það 

líka.“  

Fjóla vill líka nefna að tækniþróunin hafi áhrif á kennsluna og fyrir eldri 

kennarana segir hún þetta algjörlega nýjan heim sem þurfi að skoða betur 

og ýmislegt mætti banna og fræða nemendur um en einnig þurfi þekkingu 

til að reyna að nýta hana í starfinu. Hún segir einnig að upp séu að koma 

ýmis mál, meðal annars um óábyrga notkun nemenda, þar sem nemendur 

setji myndir af kennara sínum á Netið sem kennarar upplifa  sem ofbeldi. 

Slík mál þarf að ræða innan skólanna. 

Sigríður tekur undir þetta hjá Fjólu um áhrif tækniþróunarinnar og nefnir 

sem dæmi að unglingarnir í dag séu allir með síma og það hafi komið upp 

mál þar sem þeir taka upp myndbönd af kennaranum sínum og setja það á 

netið. Það sé niðrandi og hún setur stórt spurningamerki við þetta allt 

saman. „Það er náttúrulega siðfræði“, segir hún og pælir í því hvaðan börnin 

hafa það að þetta sé svona og þetta gerist allt svo hratt. Hún segir 

skólastofnunina engan veginn í takt við tímann hvað þetta varðar því hún 

nær því bara ekki. Hún nefnir að það þyrftu að vera harðari reglur varðandi 

tæknina og þó að netið sé læst fyrir nemendum í skólanum þá komi það 

ekkert til með að stoppa börnin. 

Tinna segir að skólinn þurfi að fara að taka upp umræðu, fræða, vera 

meðvitaður og vita hvernig á að bregðast við ýmsum málum tengdum 

tækninni í dag. Hún segir að sumt sem tengist tækninni í dag gæti átt heima 

í lögum. Tinna segir: „Það þarf að gera miklu meira með þessum 

samfélagsbreytingum og þessari tækni sem er að koma inn svo hratt.“ Eins 

nefnir hún að það sem fram fer á samskiptamiðlum sé eitthvað sem hafa 

þarf í huga. Hún segir ýmislegt þar geta orðið varasamt og það hafi verið 

rætt í sínum skóla að það þurfi að skoða þessi mál, en það sé þó ekki búið 

að taka alveg skrefið.  

Hún segir mikilvægt að aðskilja það sem er persónulegt og það sem er 

faglegt. Meðal annars sé það sem kemur fram á samskiptamiðlum og 

myndasíðum mjög persónulegt og á oftast ekkert erindi til nemenda. Hún 

segir líka að hegðun kennara á samskiptamiðlum og hegðun kennara heima 

hjá sér eða í hverfinu þurfi kennari alltaf að hafa í huga. Hún segir: „alveg 

eins og þegar að maður býr í sama hverfi og nemendur að þá þarf maður 

alveg að haga sér í hverfinu. Maður er alltaf að hitta þessa krakka, sumum 

kennurum veit ég að finnst þetta óþægilegt.“ 

Óðinn segir að með hröðum tæknibreytingum og nýjungum sé kannski 

erfiðara að vera kennari í þessu opna samfélagi en hann nefnir að það sé 

kannski ekki verra fyrir kennara en aðrar stéttir eins og til dæmis 

stjórnmálamenn, þeir segi líka eitthvað og það sá hægt að reka orð þeirra 

ofan í þá aftur. Hann segir: 

En þetta er erfiðara og við þurfum að hugsa um þetta. En enn 

og aftur að þá komum við að því að ef að þér þykir vænt um 

krakka að þá er þetta ekkert aðalatriðið í þessu. Ef nemendur 

finna væntumþykju frá þér, ekki bara með því að fjalla um hana 

í fínum fyrirlestri heldur að sýna hana í verki, að þá setja þeir 

þig ekkert í vonda stöðu á Netinu.  

Önnu finnst að samfélagsbreytingar hafi ekki mikil áhrif á skólastarfið og 

nefnir meðal annars að: „það er alltaf þetta sama, það eru ekki til peningar 

til að gera allt það sem á að gera.“ Hún segir að spjaldtölvur og námsefni á 

vef námsgagnastofnunar sé meðal þess sem skólinn getur ekki notað því 

skólarnir í sjálfu sér séu ekki allir orðnir eins tæknivæddir og samfélagið. 

Hún segist bara vera glöð ef hún nær hálfum bekknum í tölvur í einu en þá 

séu þetta samt mestmegnis ónýtar tölvur meira og minna. Að lokum segir 

hún: „Skólinn er bara ekkert í takt við samfélagið“. 

Hún segir að tæknin og samfélagsbreytingar hafi kannski helst þau áhrif 

núna að það er munur á leik barna nú og þegar hún var að byrja að kenna. 

Þegar hún var að byrja í starfi fóru börn út að leika og fengu súrefni og 

vítamín í kroppinn en núna séu bara að koma upp erfið mál þar sem börn, 

jafnvel í 3. eða 4.  bekk eru orðin tölvufíklar. Önnu finnst þetta vera 

uggvænleg þróun og getur vel trúað því að þessi tölvunotkun hafi áhrif á 

hegðun barna nú til dags. 

Anna nefnir einnig að símar séu ekki vandamál að hennar mati. Notkun 

slíkra tækja hafi ekki verið vandi og mikilvægt sé bara að fylgja því eftir. Um 

slíka notkun og um annað í skólastarfi segir Anna að sé mikilvægt að það 

séu bara fáar reglur fyrir nemendur en kennari verði að standa við þær. Hún 

segir einnig að skýrar reglur verði að vera um notkun kennara og nemenda 

á samskiptamiðlum því virða verði friðhelgi einkalífs beggja aðila.  

Sigríður er ósammála Önnu og segir að henni finnist símar vandamál og 

að það eigi að banna þá í kennslustofum. Hún hefur heyrt sögur úr öðrum 

skólum þar sem foreldrar barna eru beðnir um að koma að sækja síma 

barnanna því hann hefur verið tekinn af þeim. En segir svo að hjá sér sé 

þetta þó ekki þannig, heldur sé það sem er í gangi ekki að halda í við 

tímann. Að lokum segir hún: „ég segi samt ekki að þetta sé slæmt, við 

höldum okkar gömlu góðu siðferðireglunum hérna en það koma svona 

angar sem þarf að fara að huga að og íhuga allt um tæknina“. 

Sigríður bendir á að lokum að kennarar þurfi að vera vel upplýstir um 

skólareglur svo allir séu með það á hreinu og viti hvaða reglur séu í gangi. 

Upp hafi komið mál þar sem kennarar eru ósammála um hvort eitthvað sé í 

reglum eða ekki en þetta þurfi að vera klárt og skýrt. Jafnvel ætti að standa 

kennurum til boða að hafa einhver áhrif þar á, hvað á að gilda fyrir alla í 

skólanum.  

 

4.3 Siðferðileg gildi 

Flokkarnir í þessu málefni eru fimm. Kaflarnir heita eftir þeim gildum sem 

oftast komu upp í viðtölum og þau sem mest var rætt um. Önnur gildi komu 

upp sjaldnar en þau eru skáletruð í þessum kafla til að vekja athygli á þeim 

líka þó þau séu ekki endilega þau helstu sem kennararnir leggja áherslu á.  

4.3.1 Vellíðan nemenda og umhyggja 

Sigríður segir að hún leggi áherslu á að nemendum líði vel í starfi sínu. Sem 

hluti af því reynir hún að koma vel fram við alla og sýna þeim áhuga og 

athygli sem nemendur þurfa. Sigríður segir að henni finnist mikilvægt að 

bjóða nemendur velkomna í skólann með handabandi og kveðja þá einnig á 

þann hátt í lok dags. Hún segir að hún kenni þeim líka að ganga vel frá eftir 

sig og að stofan sé hrein þannig að námumhverfið sé þægilegt og hvetjandi.  

Fjóla talar einnig um vellíðan nemenda og umhyggju. Hún segir um það 

að: „Það er mín ábyrgð að þeim líði vel og upplifi sig örugga og ég verð að 

hafa velferð og vellíðan barna í fyrirrúmi“. 

Fjóla ítrekar það að sér finnist mikilvægt að nemendur viti að henni sé 

ekki sama um þá. Hún segir að það hafi rosalega mikið að segja að sýna 

þetta í orði og verkum. Hún vill að nemendur sínir geti gengið úr skólanum 

að loknu námi vitandi það að kennaranum var ekki sama um þá og vildi að 

þeim gengi vel, þetta telur hún gott veganesti fyrir nemendur sína.   

Fjóla segir að sín siðferðilegu gildi mótist að miklu leyti af því að hún er 

eldri og þar sem hún hafi gengið í gegnum ýmislegt á lífsleiðinni þekki hún 

betur sín mörk og sé öruggari gagnvart nemendum. Hún segir að með 

reynslu sinni sé hún öruggari að snerta nemendur og nota hlýleg orð og er 

óhræddari við að leyfa þeim að sjá tilfinningar hennar og finnst frekar í lagi 

að sýna nemendum það að kennarinn gerir líka mistök. 

4.3.2 Virðing 

Önnur siðferðileg gildi sem Fjóla segir að kennarar þurfi að hafa til 
hliðsjónar segir hún:  

Fyrsta sem kemur í hugann er virðing. Ég held þú verðir að bera 

virðingu fyrir starfinu og virðingu fyrir nemendum og að þú 

virðir og áttir þig á mismunandi hlutverkum og stöðu þinni sem 

kennara. Nemendur eiga rosalega mikið undir því komið 

hvernig ég kem fram við þá og ég get haft áhrif á þá meðvitað 

og ómeðvitað til dæmis á stöðu þeirra í hópnum og ég hef 

klárlega áhrif á matið og ég þarf að vera meðvituð um það. Það 

er líka mikilvægt að ég hafi líka ákveðna sjálfsvirðingu og að ég 

sé meðvituð um það að ég sé fyrirmynd og eigi þá að hugsa um 

hvernig ég tala og hegða mér. 

Tinna nefnir einnig að það verði að bera virðingu fyrir samkennurum og 

kennarastéttinni. Hún segir:  

... maður verður að vera stoltur af því að vera kennari, þó það 

séu léleg laun. Maður á ekki að tala niður til kennara af því að 

nemendur líta upp til þeirra og maður vill að nemendur líti upp 

til manns. En þá þarf maður líka sjálfur að líta upp til 

stéttarinnar.  

Tinna segir einnig, eins og Sigríður talar um hér fyrir ofan, að sér finnist 

mikilvægt að hafa hvetjandi námsumhverfi og skapandi starf til að ná til 

nemenda. Tinna segir að lykilatriðið í sínum skóla sé: 

... það er þessi gagnkvæma virðing sem er svona 

gegnumgangandi í þessum skóla. Það er ekki endilega bara 

kennarinn sem stjórnar og ræður öllu og nemendur gangi um 

hræddir. Heldur byggjum við mjög mikið á svona gagnkvæmri 

virðingu, við virðum þau og þau virða okkur. En við fáum líka 

alveg stundum læti og þau sitja ekki bara og þegja. En maður 

vill kannski ekki alltaf hafa það þannig og mér finnst það bara 

að maður þarf ekki alltaf að nálgast nemendurna með 

einhverju þjósti eða sem yfirvald sem er yfir nemendur hafinn. 

Tinna segir að skólinn hafi mjög mikil áhrif á sig hvað varðar þessa sýn sem 

hún talar um. Hún segir þó að meðal kennara í skólanum séu gildin eflaust 

mjög persónubundin. „Það geta ekki allir verið með allt og ekki allir með 

sama. En það sem ég nefni hér, að bera virðingu, finnst mér vera það 

mikilvægasta og það að bera virðingu fyrir stéttinni er alveg nauðsynlegt.“ 

Óðinn segir að virðing kennara skapist út frá því hvernig kennarar haga 

sér. Hann segir til dæmis að ef kennari er sífellt öskrandi muni nemendur 

einhvern tímann öskra á móti. Hann segir mikilvægt að sýna það sem maður 

vill leggja áherslu á. Til dæmis ef maður sýnir kurteisi hafi hún meiri áhrif en 

það að tala bara um kurteisi. Hann segir að lokum um þetta: „Þú átt að 

ástunda það sem þú predikar, sérstaklega þegar þú ert innan um fólk sem 

þú hittir aftur og aftur og ef þú ert að vinna með einhverjum þá þýðir ekkert 

að predika en gera svo eitthvað annað. Þú átt að ástunda það sem þú segir.“ 

Hvað varðar virðingu fyrir kennurum nú á dögum segir Anna að hún telji 

virðinguna verða til heima hjá börnum og hún hafi heyrt áhugaverða  

umfjöllun um það að virðing verði eiginlega til við eldhúsborðið heima. Sem 

þýðir að ef það er talað illa um kennarann eða kennara yfir höfuð heima 

þýðir það að nemandi muni ekki bera virðingu fyrir kennaranum sínum. 

4.3.3 Traust og trúnaður 

Fjóla nefnir traust sem eitt af mikilvægum siðferðilegum gildum í skólastarfi 

og að hún verði að gera sér grein fyrir  réttindum, skyldum og ábyrgð hvers 

og eins innan skólasamfélagsins. Til viðbótar í umræðu um gildi nefnir Fjóla 

að einnig verði að hafa jafnrétti og lýðræði og tillitssemi og samkennd í 

huga. Hún segir um þetta: „Ég er nýfarin að hugsa meðvitað að setja mig í 

spor nemenda sem ég hef ekki gert mikið meðvitað, kannski ómeðvitað“.  

Fjóla nefnir að í kennslustundum staldri hún oft við til að átta sig á þeim 

aðstæðum sem hún er í, sem stundum eru mjög erfiðar:  

Ég hugsa um það að þetta eru börn, þeim er ekki illa við mig og 

mér ekki illa við þau. Stundum hugsa ég um það, þegar ég finn 

að ég er að reiðast, við hvað er ég hrædd, er ég hrædd við að 

missa virðingu eða að þeim líki ekki við mig eða að ég sé að 

missa mig. Ég verð bara að muna það að nemendur mínir og 

það hvernig ég tala til þeirra er annað heldur en að ræða við 

jafningja sinn. 

Óðinn tekur undir það að nemendur þurfi að vita að þeir geti treyst 

kennaranum sínum og segir:  

Maður þarf að klappa krökkum á kollinn þegar maður hittir þau 

og þekkja aðeins til og spyrja þau hvernig gengur og heyra í 

foreldrunum. Þannig finna nemendur að þeir geti treyst manni 

og vita að maður vill þeim vel. Síðan á eftir koma 

þekkingarmolarnir, fagleg þekking og kennslufræði en hún er 

ekki eins mikilvæg. Það er bara mikilvægt að þau finni að þau 

geti treyst manni og þú blaðrir ekki eitthvað sem þau vilja ekki 

að þú segir og hlustir á þau, það er aðalmálið. 

Anna segir að kennarar þurfi að vera búnir ýmsum siðferðilegum kostum og 

nefnir meðal annars að kennarar þurfi að vera þolinmóðir og nefnir, eins og 

Fjóla og Óðinn, að mikilvægt sé að gæta trúnaðar gagnvart nemendum. Hún 

segir um það:  

... ef nemandi trúir þér fyrir einhverju eða ef það koma upp 

einhver vandamál að þá þarftu að taka á þeim og reyna að 

beina þeim nemendum á rétta braut og segja þeim hvað má og 

hvað ekki og það þarf að tala við alla og það þarf að fara 

einhverjar málamiðlanir. 

4.3.4 Jafnrétti, sanngirni og réttlæti  

Tinna segir um siðferðileg gildi að sér finnist jafnrétti vera eitt af því sem 

skiptir mjög miklu máli. Hún segir um þetta að það þurfi að passa sig því: 

„það er rosalega auðvelt að vera ósanngjarn sko, maður einhvern veginn, 

þetta eru náttúrulega manneskjur og það er mannlegt að manni líkar misvel 

við einhverja.“ Tinna segir mikilvægt að gæta jafnræðis og þá sé lykilatriði 

að vera samkvæmur sjálfum sér. Þá eigi maður að standa við það sem 

maður segir því börnin treysta á það.  

Til að vinna ekki gegn sínum eigin gildum nefnir Tinna að það komi oft 

fyrir að maður reki sig á í starfinu og ef henni finnst að hún hafi gert mistök, 

til dæmis verið ósanngjörn, reyni hún að tala strax við viðkomandi. Hún 

segist reyna að vera vakandi yfir því sem hún gerir og hugsa hvort henni hafi 

orðið á til dæmis ef þolinmæðin var þrotin á einhverjum tímapunkti eða 

dagurinn erfiður. Það vill hún bæta upp strax.  

Hún segir þetta vera eins með samstarfsfólk og það komi alveg upp á að 

þeir séu pirraðir eða þreyttir eftir daginn og láti eitthvað vaða en þá eigi 

strax að tala við viðkomandi um það sem er að angra mann. Hún segir þetta 

eiga við um svo margt:  

Þegar það er eitthvað að pirra mann eða einhver að pirra sig á 

einhverju, ekki þá bara tala um það á kaffistofunni. Heldur á 

maður að ræða bara strax við viðkomandi því annars verður 

bara til leiðinlegur mórall eða einhverjir fara að tala og þá skila 

hlutirnir sér ekki á réttan stað og það er alveg eins með 

nemendur. 

Óðinn segir að það megi einnig nefna ýmis siðferðileg gildi sem tengjast því 

að maður vill að samfélagið sé réttlátt sem við lifum í, þar vill hann allavega 

koma því á framfæri að nemendur geti verið ánægðir með að búa í 

samfélagi þar sem er gott kerfi, sem heldur utan um börnin og er ekki 

eitthvert einræðiskerfi. Hann nefnir, eins og Fjóla, að það sé mikilvægt að 

geta sett sig í spor annarra og hugsa ekki heiminn út frá sjálfum sér. 

Anna segir einnig að sér finnist mikilvægt að koma vel fram við alla og að 

kennari verði að gera sér grein fyrir því að allir nemendur hafa tilverurétt í 

kennslustofunni.  

Anna segist reyna að fylgja sínum gildum eftir í starfinu og hún vonar að 

hennar gildi endurspeglist í því starfi sem hún vinnur með nemendum. Hún 

reynir að vera réttsýn og réttlát gagnvart börnunum og gætir þess að gera 

ekki hluti sem geta haft slæm áhrif á nemendur. 

4.3.5 Væntumþykja 

Þegar Óðinn er spurður að því hvaða siðferðilegu kostum hann telji að 

kennarar þurfi að búa yfir segir hann:  

Þeir þurfa að hafa svona væntumþykju. Það er eiginlega fyrsti 

og mikilvægasti kosturinn, að þykja vænt um krakka og vilja 

gera fyrir þau allt sem hægt er. Ég held að það sé kannski 

númer eitt. En svo þarf maður auðvitað að hafa þekkingu á því 

sem maður er að gera en það er ekki nóg að hafa hana ef 

maður hefur ekki þessa væntumþykju fyrir krökkum.  

Hann segir að sér finnist aðalgildin vera væntumþykja og 

samfélagsvitund. Hann segir mikilvægt að maður hlúi að öðrum svo að það 

gangi vel hjá manni sjálfum. Hann segir einnig að maður verði að leggja sig 

fram við það, leggja á sig meiri vinnu en kannski er borgað fyrir en launin 

eru þá kannski bara betra samfélag fyrir mann sjálfan og nemendur. 

Óðinn segir að hann sé ekki viss um að það sé hægt að kenna þetta, 

hann segir að menn hafi þetta svolítið í sér, það er að finna til með öðrum. 

Hann vitnar einnig í nýja heilarannsókn og segir að í þar komi fram ýmislegt 

sem bendi til þess að ákveðnar heilastöðvar vanti í þá sem eru siðblindir. 

Þannig að ef mann skortir væntumþykju þá vantar stað í framheilanum. 

Hann segir það því álíka gáfulegt að kenna litblindum manni að sjá liti eins 

og að kenna siðblindu fólki að öðlast siðferðisvitund, þegar það hreinlega 

hefur ekki það sem til þarf.  

Óðinn segir einnig:  

... sem betur fer hefur sýn þeirra sem vilja réttlátt samfélag 

orðið uppá eins og hérna á Íslandi og svona, þó maður geti 

kvartað yfir ýmsu en þá er þetta ágætt að mörgu leyti. Þannig 

að þetta verður kannski ekki kennt en það er gott að þeir sem 

að ætla sér að vinna innan um fólk að þeir hafi einhverja 

siðferðilega sýn og skoði svolítið hvað þeir leggja áherslu á. 

4.4 Siðferðileg álitamál 

Í viðtölum voru viðmælendur beðnir um að ræða eitthvað af þeim 

siðferðilegu álitamálum sem þeir takast á við og jafnvel nefna nýleg dæmi 

sem upp hafa komið. Allir viðmælendur tóku sér góðan tíma í að svara 

spurningum um þetta efni og hugsuðu sig tvisvar um áður en þeir nefndu 

dæmi. Mörg þessara dæma sögðu þeir að kæmu oft upp og væru þau 

auðveldari í meðhöndlun vegna fyrri reynslu við að takast á við þau. 

Sjaldgæfu málin sögðu viðmælendur oft vera mun flóknari og krefjast lengri 

tíma í meðhöndlun og meiri utanaðkomandi aðstoð. Dæmin sem nefnd 

voru hafa hér verið flokkuð eftir því hverjir eiga í hlut og einn flokkurinn er 

um sjaldgæf flókin mál þar sem hagsmunir fleirri einstaklinga eru í húfi. 

4.4.1 Hagsmunaárekstrar milli kennara og foreldra 

Sem dæmi um mál sem Sigríður hefur þurft að takast á við nefnir hún atvik 

þar sem foreldrar voru ekki sáttir við hennar aðferðir. Hún segir að 

aðferðunum sem hún notar sé ætlað að veita börnum ró og hún telur það 

nemandanum til gagns í náminu. Meðal þeirra aðferða sem hún notar er að 

leyfa nemendum að fara fram og hvíla sig ef þeir trufla eða færa þá til um 

sæti.  

Þá lýsir hún málinu þannig að foreldrarnir vildu meina að um óréttlæti 

hafi verið að ræða þegar barn þeirra fékk slíka meðferð en ekki bekkurinn 

og þeir hafi krafist útskýringa af hennar hálfu að greina frá aðdraganda og 

þeim aðferðum sem hún ákveður að prófa. En hún greinir frá því að það sé 

rétt hjá foreldrum að krefjast svara og að gott sé að útskýra fyrir foreldrum 

allan aðdraganda þess að slíkar ákvarðanir séu teknar. Hún segir svo að 

þegar mál eins og þessi komi upp séu foreldrarnir ósáttir bæði með hennar 

aðferðir og annarra kennara. Slík mál eiga sér oft langan aðdraganda og 

ítrekað sé reynt að finna aðferðir fyrir nemandann, ekki bara vegna þess að 

hegðun hans hefur áhrif á allan bekkinn heldur einnig mikil áhrif á nám 

barnsins.  

Sigríður segir mál sem þessi séu að lokum rædd á foreldrafundi og reynt 

sé að vinna sameiginlega að farsælum lausnum. Sigríður bendir á að oft líði 

þessi mál hjá og aðferðirnar virki einu sinni en málin sem hafa langa sögu 

krefjist samvinnu við foreldra. Oft lagast ástandið fljótt en getur einnig haft 

lítil áhrif. Að lokum segir hún: „Maður reynir allt og margt, en það er ekki 

öllum sem líkar þetta alltaf.“ 

Sem dæmi um siðferðilegt álitamál í starfi nefnir Anna dæmi sem er 

svipað því sem Sigríður talar um. Það er um nemanda sem hafði verið 

erfiður, frekar stjórnlaus, kallaði fólk illum nöfnum og skellti hurðum. Hún 

segir að til að leysa þetta mál hafi foreldrar verið kallaðir á fund. Þá segir 

hún að faðir barnsins hafi stungið upp á því að barnið fengi síma til að geta 

hringt í föður sinn þegar að köstin kæmu. Slík úrlausn var ekki í boði innan 

skólans því þessari hegðun átti ekki að hampa með því að fá að vera með 

síma.  

Óðinn nefnir að síðasta atvikið sem hafi komið upp á í sínu starfi og 

kallaði á siðferðilega umhugsun hafi tengst mismunandi siðferðilegri sýn 

hans og foreldra sem eru af erlendu bergi brotnir. Hann segir að í þeirra 

menningu sé það stundum talið í lagi að lemja börn sín því í sumum 

þjóðfélögum þykir það í lagi að beita líkamlegum refsingum og merki um 

aumingjaskap að gera það ekki. 

Í allri umræðu um siðferði og um þetta mál segir Óðinn að það megi 

heldur ekki ganga á neinn og segja að einhver eigi að gera og fara eftir því 

sem honum finnst um siðferði. „Siðferði er eilífðar umræðugrundvöllur og 

það er ekkert eitt réttara en annað“ segir hann svo. 

4.4.2 Hagsmunaárekstrar milli nemenda 

Sigríður segir að mál sem koma upp hjá sér séu oft árekstrar á milli 

nemenda, bæði innan bekkjarins og milli skólastiga. Hún segist hafa þurft að 

taka á málum þar sem drengir slást. Hún segir að í slíkum málum, sem hún 

tekst mjög oft á við, sé mikilvægt að nemandinn hugsi um hvað gerðist og af 

hverju og að hann læri að taka ábyrgð á gjörðum sínum. 

Hún segir að vandinn við að takast á við siðferðileg mál í 1. bekk snúi að 

því að nemendur „vita ekki hvernig á að leysa deilur, verða bara reið og ná 

ekki að segja hvað þau meina með orðum. Eitthvað sem byrjaði sem 

skemmtun getur endað í miklum æsingi og fjaðrafoki“. 

Fjóla nefnir annað mál sem eitt af þeim algengari en það er einelti. Fjóla 

segir: „Já og einmitt og síðan spyr maður sig hvernig á maður að takast á við 

einelti? Það er nú brot á öllum siðareglum og það eru bara alveg ótrúlega 

flókin mál, ótrúlega. Það er bara ótrúlega erfitt að eiga við eineltið. Og sá 

sem verður fyrir einelti hann hagar sér ekki rökrétt og það getur bara verið 

rosalega erfitt að eiga við það og þeir upplifa þessa útilokun og höfnun. 

Fjóla nefnir að lokum nýtt dæmi um siðferðilegt álitamál sem upp kom í 

skólanum, þar sem nemandi lánaði öðrum nemanda pening. Hún segir slíkt 

mál kannski ekki vera stórmál í rauninni en nemandinn á eftir að fá 

endurgreitt. Svik eru þá sá siðferðilegi punktur sem þarf að ræða og slík svik 

geta einnig komið upp þar sem nemendur upplifa að kennari svíki þá. Fjóla 

segir að eins og með dæmið um það að lána pening sé það kannski ekki 

hennar hlutverk að leiðrétta alla hegðun nemenda en í svona málum sé 

mikilvægt og áhugavert að ræða við nemendur, fá þeirra sýn á málin og 

kortleggja stöðuna. Ef málin leysast ekki eða verða flóknari en við fyrstu sýn 

segist hún vera ófeimin við að vísa á skólastjórnendur til úrlausna. 

Anna segir að þegar um er að ræða hagsmunaárekstra reyni hún oftast 

að blanda sér ekki of mikið inn í málin en það fari mest eftir því hverjir eiga í 

hlut. Ef um væri að ræða árekstur milli nemenda mundi hún ræða við þá sitt 

í hvoru lagi og hafa samband við foreldra. Ef vandinn liggur dýpra mundi 

hún taka að sér að hafa fund fyrir þá sem lenda í árekstrinum en hún vill 

fyrst og fremst að tekið sé á málum strax og þau séu leyst sem fyrst í stað 

þess að flækja þau.  

4.4.3 Hagsmunaárekstrar milli kennara og nemenda 

Tinna nefnir aðra hlið á því hvernig kennari getur haft áhrif á nemendur 

innan skólastofunnar og segir að til dæmis sé það álitamál þegar að hún 

kannski leyfir sér að segja ýmislegt við suma nemendur en ekki aðra í 

skólastofunni. Hún nefnir að óvart geti maður farið yfir strikið. Hún tekur 

dæmi um að einu sinni hafi hún sagt eitt við nemanda sem henni fannst 

eftir á ekki vera í lagi fyrir framan allan bekkjarhópinn. Hún segir að það taki 

svolítið á en kennari verði að taka strax á slíku og biðjast fyrirgefningar. Hún 

segir:  

... maður getur lent í svona aðstæðum og hugsar oft, var ég að 

særa einhvern. Þegar maður er með unglingum þá er maður að 

tala allt öðruvísi en með litlum krökkum. Líka þegar maður er 

ungur kennari að þá talar maður öðruvísi, því maður er nær 

nemendum í mörgu. En maður verður að passa sig. 

4.4.4 Tilkynningarskylda og barnavernd 

Sigríður segir að mikilvægt sé fyrir sig að fylgjast með mætingu barna og 

líðan þeirra. Sigríður bendir á að oft tengist hegðun barna líðan þeirra og 

bendir á mikilvægi þess að foreldrar veiti upplýsingar um breytingar í lífi 

barns. Hún segir meðal annars frá þessu dæmi:  

Einu barni var búið að líða mjög illa og hegða sér mjög illa. Þá 

höfðu foreldrar ekki tilkynnt mér það að þau væru skilin. Mér 

finnst vanta meira tal milli foreldra og kennara sem snúa að 

velferð barnsins. Ég fatta alveg þegar það er eitthvað í gangi og 

barnið sýnir það vissulega með hegðun sinni í skólanum. 

Sigríður segir að hún hafi kannski ekki beint hugsað út í það að mál sem 

þessi gætu komið upp hjá sér og að skilnaður til dæmis sé ekki eitthvað sem 

að hún bjóst við að þurfa að hugsa um. En segir: „þetta er mitt mál og 

kemur mér mjög mikið við ef foreldrar skilja eða ef einhver deyr og allt 

svona félagslegt“. Hún segir að í þeim skóla sem hún starfar sé vel haldið 

utan um þá nemendur sem eiga um sárt að binda og það sé fylgst með 

þeim. En vill samt benda á að innan skólans gangi þetta vel en þegar þarf 

utanaðkomandi sérfræðinga þá finnist henni að þeir nái ekki að sinna sínu 

nógu vel. Það telur hún að sé vegna þess að þeir eru með of marga skóla á 

sinni könnu. Þar nefnir hún félagsráðgjafa og þá sem eiga að sinna 

greiningum. Hún segir það þá einnig á sinni ábyrgð að passa það að þessir 

aðilar komi og segir að lokum: „það er svo mikið annað sem fylgir þessu 

starfi sem ég bjóst ekki við“.   

Um siðferðileg álitamál í starfi segir Óðinn að málin séu fjölbreytt, flókin 

og af mismunandi stærðargráðu:  

Ég hef nú tekist á við allan skalann og allt getur komið uppá, 

líkamsmeiðingar og hótanir, bara allt mögulegt. Börn lenda í 

alls konar siðferðisklemmum og dæmi um slíkt er um 

misnotkun kennara. Það hafa einnig komið upp mál þar á móti 

þar sem að nemendur hafa bundist samtökum um að ljúga upp 

á kennara því honum fannst hann leiðinlegur. Samfélagið er 

sem betur fer orðið opnara um svona mál. Öll samskiptamál 

koma uppá, milli nemenda og nemenda, nemenda og kennara 

og kennara og kennara, kennara og foreldra. 

Óðinn nefnir fleiri dæmi og segir að hann hafi líka þurft að takast á 

við það að tala við barnaverndarnefnd og það getur verð mjög erfitt. 

Hann segir einnig að:  

... þagnarskyldumál koma líka upp þegar kennarar segja til 

dæmis frá einhverju sem að þeir áttu að segja. Skólastarfið 

bara speglar alveg mannlífið, það er hægt að lenda í öllu og 

þess vegna skiptir máli að byggja upp traust við nærsamfélagið 

þannig að það skilji að kennarar vilja vel.  

4.4.5 Hagsmunaárekstrar milli kennara 

Sem dæmi um álitamál í starfi nefnir Fjóla fyrst að slík mál geti tengst 

samskiptum kennara á milli. Hún segir meðal annars að þegar henni finnst 

kennari ekki koma vel fram við nemendur sé hún í ákveðinni klemmu. Þá 

leiti hún helst til skólastjórnenda og þeir taka við málinu en hún veit svo 

ekki hvernig þeir taka á slíkum málum. 

Tinna segir einnig að sem umsjónarkennari að foreldrar komi oft með 

gagnrýni á samkennara. Hún segir að í slíkum aðstæðum verði maður að 

hennar mati að standa með samstarfsfólki. En hún nefnir að það þurfi samt 

strax að ganga í svoleiðis mál og taka þau lengra eða á rétta staði. 

Um hagsmunaárekstra milli kennara segir Óðinn að í skólum sé það 

eðlilegt að upp komi slík mál: 

Maður sér það oft bara með því að labba inná kennarastofu að 

þar sitja kennarar í mismunandi grúppum og þetta er svona á 

öllum stöðum, þar koma upp mismunandi siðferðilegar 

umræður og fólk ósammála um aðferðir og stefnur en það er á 

öllum vinnustöðum þar sem að vinnur eitthvað fólk.  

Í öllum hagsmunaárekstrum segir Óðinn mikilvægt að ef krakki er einhvers 

staðar nálægt reyni maður að hafa hann í forgrunni og þá eru hinir númer 2 

og 3. Hann segir að ef það er innan kennarahópsins þurfi bara að ræða 

málin og finna hvað þarf að gera en hann bendir líka á að það geta verið 

erfið mál. En hann ítrekar að það þarf alltaf að byrja á því að vernda barnið. 

Hann segir að með starfsfólk sé það oftast þannig að eftir ákveðinn tíma 

geti maður metið það hvort maður geti starfað með og treyst þeim. Hann 

segir að í þeim málum þar sem foreldrar eru ósáttir við kennarann eigi 

starfsmaðurinn að fá að njóta vafans. Hann segir að maður læri þetta um 

samstarfsmenn eftir ákveðinn tíma, maður læri hverjum maður getur treyst 

og hverjir svíkjast um og segir að þetta sé meðal annars mjög mikilvægt fyrir 

stjórnendur að gera sér grein fyrir um kennara sína.  

 

4.5 Samskipti 

Vegna þess hversu mikilvægt er fyrir aðila skólasamfélagsins að samskipti 

eru góð taldi rannsakandi áhugavert að  fá sýn viðmælenda um þetta efni. 

Margir hagsmunaárekstrar eiga rætur að rekja til samskiptaörðugleika og 

vegna þess að málin eru rædd á hinum ýmsu nótum sem annað hvort eru til 

góðs eða óheppileg. 

4.5.1 Samskipti kennara og samstarfsmanna 

Varðandi samskipti segir Sigríður að samskipti sín við annað samstarfsfólk 

eigi að vera opin og að hún eigi að geta leitað til þeirra og talað um allt sem 

tengist starfinu. 

Sigríður segir að milli kennara og skólastjórnenda sé ekkert sem beri að 

varast í samskiptum. Hún segir:  

... maður á að geta leitað til þeirra með allt og sagt þeim allt 

sem tengist því sem maður er að gera vegna þess að ef maður 

vill að þeir styðji sig ef eitthvað kemur upp á þá þarf maður að 

vera tilbúinn að treysta þeim fyrir því sem þú hefur að segja ef 

þú vilt að þeir treysti því sem þú ert að gera og sama með 

samstarfsfólk. 

Sigríður segir sjálf að hún sé mjög ánægð með samstarfið innan skólans, 

hún segir samstarfskennara skipta máli og sem nýr kennari sé mikilvægt að 

þeir séu tilbúnir að hjálpa henni því hún sé ný og samstarfsmenn reyndari. 

Hún segir líka að það skipti miklu fyrir sig að samstarfskennarar séu opnir 

fyrir hennar nýju hugmyndum og taki þeim fagnandi.  

Innan veggja skólans segir Anna mikilvægt að tala ekki illa um aðra 

kennara. Hún segir að baktal sé ekki við hæfi heldur eigi fólk alltaf að tala 

bara beint við viðkomandi til að halda góðum móral innan skólans.  

4.5.2 Samskipti kennara og nemenda 

Anna segir að kennarar verði að gæta þess sem þeir segja og gera í nærveru 

við börn og sérstaklega að segja ekki hluti sem eru óviðeigandi eða særa 

eða meiða. 

Sigríður er á sama máli og nefnir að hún þurfi að passa sig mikið í 

samskiptum við nemendur og foreldra þeirra. Hún segist meðal annars ekki 

gefa upp of mikið af persónuupplýsingum annað en aldur. Hún segir að 

mikilvægt sé að gera greinarmun á milli þess faglega og persónulega. Hún 

segir mikilvægt milli sín og nemenda og foreldra þeirra að virða hvert annað 

og að hún eigi ekki að veita miklar upplýsingar um sitt persónulega líf. 

Sigríður ræðir að það þurfi líka að gæta þessa þegar kennarar nota 

miðla. Hún segir að fyrir sér sé „blátt bann við því að kennarar séu vinir 

nemenda á samskiptamiðlum“. Hún segir miðlana ágæta til síns brúks og 

gott sé að stofna bekkjargrúppur eða vinnuhópa á unglingastigi en þar sé 

línan dregin milli sambands nemenda og kennara á þessum 

samskiptamiðlum. Hún segir líka að þó að kennari eigi að vita ýmislegt um 

nemendur sína verði samt að virða ákveðin mörk og kennari eigi ekki að vita 

nákvæmlega allt og þar á móti eigi nemendur, eða foreldrar ef út í það er 

farið, ekki að vita allt um persónulegt líf kennarans því það sé óviðkomandi 

starfinu innan skólans.    

Tinna segir að frá því að þegar hún var lítil hafi hún alltaf séð það fyrir sér 

að hana langaði til að verða kennari og segir allar hliðar starfsins hafa verið 

áhugaverðar. Þá nefnir hún að henni hafi þótt gaman að kenna um hluti, 

læra og að samskiptahlið starfsins hafi verið áhugaverð. Hún segir mikilvægt 

fyrir kennara að reyna að ná til nemenda og að þeir eigi að reyna að setja 

sig inn í þeirra líf að einhverju leyti og þekki nemendur sína. Hún segist 

hugsa oft um starfið á þann hátt að hún vilji kynnast nemendum sínum.   

Hvað varðar samskipti kennara við aðra svo sem nemendur, foreldra, 

annað starfsfólk og stjórnendur segir Fjóla að ýmislegt beri að hafa í huga. 

Hún segir: „Ég tel til dæmis að kennarar ættu að varast að vera of 

persónulegir og eiga til dæmis að vera meðvitaðir um hvernig þeir snerta 

börn og meðvitaðir um hvaða orð þeir nota yfir börnin.“ Hún nefnir dæmi 

um það að hún hafi séð  kennara sem sér finnist of persónulegir við 

nemendur og það verði að vera einhver mörk. Sem dæmi um það hvernig 

hægt er að ganga of langt segir Fjóla að henni finnist kennarar ekki eiga að 

vera í gamnislag við nemendur.   

Fjóla nefnir, líkt og Sigríður, einnig að samskiptamiðlar séu eitthvað sem 

beri að nota með varkárni og að kennarar eigi ekki að vera fésbókarvinir 

nemenda og hluti þess er að kennara beri að virða einkalíf nemenda. 

Þegar Tinna er spurð að því hvort henni finnst eitthvað sem þarf að 

varast sérstaklega í samskiptum segir hún að það þurfi að lesa í aðstæður 

hverju sinni og kynnast hópnum. Hún segir að í öllum hópum séu ólíkir 

einstaklingar og ef hún þekki þá og þeirra mál viti hún frekar hvað hún geti 

leyft sér að segja. Hún segir mikilvægt að gera þetta, aðstæður mismunandi 

og því þarf að gæta þess. Hún segir að hún hafi heyrt sögu af kennara sem 

kennt hafði barni í 2 ár en vissi ekkert um nemandann. Hún segir að 

allavega finnist sér mikilvægt að kynnast nemanda, hitta hann og spyrja út í 

það sem þeir eru að gera og þá segir hún: „að þessi virðing myndist, að þau 

hugsi að kennarinn hefur virkilega áhuga á því sem að ég er að gera.“ 

4.5.3 Samskipti kennara og foreldra 

Sigríður segir að við foreldra og forráðamenn verði að gæta allrar 

þagmælsku um önnur börn og aðeins gefa þeim upplýsingar um þeirra eigið 

barn. Þetta sé oft lína sem verði að passa sig á þó mann langi að segja 

eitthvað um það hvernig hin börnin leiki sér eða um störf hinna barnanna. 

Hún segir mjög mikilvægt að gæta að því sem maður segir um það sem á sér 

stað innan skólastofunnar.  

Tinna er sammála Sigríði og segir að öll samskipti við foreldra verði að 

vanda. Hún segir að tölvupósta sé hægt að skrifa í reiði eða pirringi bæði af 

foreldrum og kennurum. Sjálfri þykir henni best að hringja bara því í 

gegnum tölvupóst getur margt misskilist. Hún segir að ef maður hringi sé oft 

hægt að leysa málin á mun auðveldari hátt en í gegnum tölvupóstana. 

Fjóla talar einnig um tölvupósta og segir að allt orðbragð skuli vanda 

þegar talað er við foreldra eða þegar samskipti þeirra fara fram í gegnum 

tölvupóst. Allur tölvupóstur segir hún að þurfi að þola dagsins ljós og ef 

kennari er í einhverjum vafa um innihaldið sé gott að bera það undir 

skólastjóra.  

Anna segir að samskipti hennar við foreldra hafi ætíð verið alveg ágæt. 

Hún reyni að vera hreinskilin en kurteis í leiðinni. Hún segir að auðvitað 

þurfi að gæta þess að velja hvað maður segir og hvernig það sé gert. Þegar 

það kemur upp að hún þurfi að passa orðalag, sérstaklega ef hún er hrædd 

um að orðalag sé misvísandi, telur hún að það sé gott að fá fagaðila til að 

skoða það áður en hún sendir það frá sér, því annars gæti hún fengið það 

allt öfugt til baka. Hún segir að þetta eigi líka sérstaklega við um tölvupósta 

því fólk getur lesið út úr þeim á mismunandi hátt. 

  

4.6 Bjargir við úrlausn siðferðilegra álitamála 

Hér fyrir ofan hafa viðmælendur lýst mismunandi álitamálum og árekstrum 

sem upp koma í starfinu. Í umræðunni um þessi mál nefndu viðmælendur 

þá einstaklinga og reglugerðir sem hjálpa þeim í þessum aðstæðum þar sem 

taka þarf á málum eins og þeim sem þeir hafa nefnt, þau sem eru sjaldgæf 

og þau sem koma oft upp á í starfinu. Viðmælendur benda helst á mikilvægi 

þess að vera aldrei einn í því að takast á við erfið mál eða síendurtekin og í 

öllum aðstæðum sé gott að hafa einhvern með sér til að takast á við þau. 

4.6.1 Aðstoð þeirra sem starfa í skólanum 

Sigríður segir gott að leita ráða í skólanum, ég vil oft leysa strax úr 

málunum, ræða þau strax ef þess þarf. Sigríður segir að um mál milli 

einstaklinga: „ég get oft tekist á við ýmislegt sjálf eins og með slagsmálin og 

hef rætt við aðra áður um það og þá get ég farið mínar leiðir“. 

 Sigríður segir að þegar um stór mál sé að ræða sé alltaf einhver með 

henni, deildarstjóri eða skólastjóri. Hún segir einnig að þegar hún tekur eftir 

einhverju í fari barna sem henni finnst ekki við hæfi eða í lagi sé sýn annarra 

mikilvæg og ráð þeirra einnig. Þannig hafi aðrir kennarar staðfest 

hugmyndir hennar meðal annars um óeðlilega hegðun hjá barni. Hún taki 

þá á móti ráðum þeirra reyndari um að fylgjast vel með hegðun þessa barns 

og ekki gera neitt strax nema með algerri vissu um að hafa þurfi samband 

við sérfræðinga um hegðunina. 

   Sigríður segir að eins og fram kemur hér fyrir ofan að hún sjálf taki og 

ráði öllum ákvörðunum um smávægileg mál sem koma upp eða þau sem 

hún hefur reynslu af. En þegar eitthvað stærra er í gangi geti hún ekki ráðið 

eða tekið sjálf ákvörðun um farveg mála. Hún segir að þegar tryggja þurfi 

velferð barna vilji hún oft að það sé meira gert fyrir þau en hún geti veitt en 

að margt í þeim ákvörðunum sé ekki í hennar höndum. Sigríður nefnir að 

hún geti til dæmis ekki sagt við foreldra að þeir eigi að gera svona eða svona 

fyrir barnið sitt þannig að það sé ýmislegt sem stoppar þegar málin fara 

lengra. Hún segir einnig að stjórnendur segi henni að hún geti ekki gert 

meira eða aðstoðað við úrlausn mála þó hana langi sem allra mest að halda 

áfram að hamast og berjast fyrir því að barninu líði sem best. Þannig að mál 

sem eru tekin úr hennar höndum sé erfitt að hætta að vinna með því hún 

vill fylgja þeim eftir. Hún segir að oft vilji hún sjá stjórnendur ganga lengra 

og þrýsta meira á að málin séu leyst en oft megi greina uppgjöf. Hún tekur 

dæmi um að stundum segi foreldrar nei, meðal annnars um að láta greina 

barn sitt og þá sé ekkert meira sem hægt er að gera. Hún segir að sér finnist 

það sitt að fylgja slíkum málum af hörku og hún vilji halda áfram að kanna 

ýmsar leiðir en því miður sé þetta þá bara þannig að málin stoppa út af einu 

nei-i.  

Aðspurð hvort að hún óski þá eftir rökum um af hverju ekki megi reyna  

allar leiðir segir hún að það sé ekki leyfilegt að heimta einhverjar 

útskýringar á ákvörðunum, til dæmis foreldra. Hún segist læra það með 

reynslunni hversu langt hún má ganga í málum og hvar hún geti fengið 

upplýsingar sem þarf um barn. 

Sigríður segir að það sé mikilvægt að kynna sér öll lög og reglugerðir um 

það hversu langt hún má ganga eftir málum en segir að lög og reglur fylgi þó 

ekki vel nútímanum. Hún segir að staða og réttur kennarans í lögum og 

reglum sé engin. Nú eru það foreldrarnir og börnin sem hafa alltaf 100% 

rétt fyrir sér. Hún segir kennara hafa engan rétt til að greina frá málum því 

slíkt væri brot á siðareglum. Hún segir þetta þurfi að breytast og að 

kennarar eigi að hafa einhvern rétt sem styður það sem að þeir gera. Hún 

segir að með þann fræðilega bakgrunn sem hún hefur eigi að treysta því að 

hún viti hvað þarf að gerast en því miður styðji reglur bara ekki við það. 

Sigríður segir að umræðu um siðferðileg álitamál vanti innan skólans 

sem og eflaust í marga aðra skóla. Hún segir að séreinkenni skólanna hafi 

áhrif á umræðurnar og nefnir að fjölmenningarskólar eða þeir sem eru 

tæknivæddir þurfi kannski að ræða það sem tilheyrir og á við í þeirra skóla. 

Hún segir að varðandi siðferði sé ýmislegt sem skólarnir hafa reynslu af og 

ríkir vegna sögu skólanna og hvernig þeirra starf hefur mótast en ýmislegt 

mætti bæta, því þróunin heldur áfram. Hún segir að gömlu góðu gildin sem 

móti skólann þurfi að halda í en ræða þurfi ýmislegt nýtt og hefur áhrif á 

starfið. Hún bendir meðal annars á að skoðanir eða það að fylgja 

skólareglum sé mismunandi milli kennara en það verði að tryggja samstöðu 

til að tryggja gildi þeirra. Hún segir að allar reglur innan skóla verði að byrja 

hjá kennurum svo að þeir geti miðlað til nemenda þessum reglum í gegnum 

starf sitt. 

Fjóla segir að það sé gott að þekkja sín mörk og oft séu málin þannig að 

hún telji það ekki vera hennar að vinna úr þeim. Hún nefnir dæmi meðal 

annars að þegar foreldrar eru ósáttir sé oftast betra að senda málin til 

viðkomandi kennara eða skólastjóra strax.  

Tinna segir að þegar hún takist á við erfið siðferðileg álitamál sé 

mikilvægt að „maður sé ekki einn á fundi, t.d. með foreldrum og 

nemendum. Það þarf að hafa alltaf einhvern með sér sem starfar 

innanhúss.“ Hún segir það mismunandi hver sé með henni í hinum ýmsu 

málum. Hún segir að hún leiti til stjórnenda, yfirmanns stoðþjónustu, 

lífsleiknikennara og þessir aðilar gefi henni oft ráð og stuðning í málum sem 

koma upp. 

Tinna segir einnig að innan skólans séu líka einhverjir sem komi og ræði 

mál við sig og fái hennar álit á því hvað hún mundi gera. Henni finnst að 

kennarar í skólanum geri það mikið að ræða við samkennara og segir það 

gott því „við erum öll að vinna með sömu nemendur og við erum ólík.“ 

Óðinn segir að í sínu starfi og í þeim störfum sem hann hefur gegnt áður  

tali hann við aðra um ýmis mál. Hann segist einnig leita til ákveðinna 

starfsmanna þegar að hann veit að þeir geri svona hluti vel.  

Anna segir að það sem ræður ákvörðunum hennar þegar hún tekst á við 

siðferðileg álitamál vera að nota fyrst og fremst heilbrigða skynsemi. Hún 

segist einnig ráðfæra sig við skólastjórnendur eða við einhvern náinn sem 

hún treystir 100% og tekur þá ákvarðanir út frá því. Anna segist einnig ræða 

við samkennara sína á sama sviði eða stigi og henni finnst ágætt að fá þeirra 

hlið á málunum. Ákvarðanirnar eru samt ekki alltaf teknar eftir því sem 

þessir aðilar segja en þeir veita annan vinkil á vandamálið og þá er 

auðveldara að taka ákvarðanirnar.  

Anna segir að lausn mála séu farsælust þegar allir taka höndum saman. Í 

dæmi sem hún nefndi um erfiðan nemanda segir hún: „ég fékk góða aðstoð 

í skólanum hjá hinum ýmsu aðilum, þar á meðal kennsluráðgjafa, 

samkennurum og þjónustumiðstöð og útkoman hafi verið nánast alveg nýr 

nemandi.“ 

4.6.2 Utanaðkomandi aðstoð 

Í leit að lausnum í siðferðilegum álitamálum segir Fjóla án þess að hika: „Já, 

ég leita til annarra. Ég leita til skólastjórnenda mikið. Ég leita til 

námsráðgjafa, við vinnum mikið saman. Og stoðkennarinn og ég vinnum 

mjög mikið saman. Svo leita ég líka fyrir utan, ég er hjá sálfræðingi og get 

leitað þangað líka. Og við eigum samskipti við þjónustumiðstöðina og ég 

hika ekki við það að leita mér aðstoðar þar.“ 

Aðspurð að því hvort að hún telji að hún hafi átt erfiðara með að leita 

sér aðstoðar þegar að hún var að byrja í starfi segir Fjóla: „Það var bara 

minna um aðstoð og kennarinn var bara miklu meira einn. Ég man bara 

þegar ég var að kenna hérna um þrítugt, þá var ég með umsjón og þá var 

stúlka sem fór í fóstureyðingu og það var nemandi sem átti 

fjölskyldumeðlim sem fyrirfór sér og þetta var alveg rosalega mikið 

samansafn erfiðra mála og ég upplifði mig svo gjörsamlega eina.“ Þá segir 

hún að þarna hafi hún upplifað stöðu sína þannig að hún gat ekki leitað til 

margra en í dag segir hún stöðuna aðra og auðveldara sé að finna úrræði 

vegna slíkra mála. 

En hún segir að þegar slæmir hagsmunaárekstrar verða milli aðila 

skólasamfélagsins mundi hún í versta falli fara á skóla- og frístundasvið 

Reykjavíkurborgar. Hún segist hafa lent í ágreiningi þar sem hún hefur 

upplifað að hún sé ein, en þá ákvað hún að gefast ekki upp og fara þær 

leiðir sem þarf til að fá hjálp. Hún segir að sérstaklega þegar þessi mál varða 

hagsmuni nemanda og skilningur annara fáist ekki að þá bara hreinlega 

verði hún að standa með rétti nemandans. Þessa hjálp segir hún að sé 

auðveldara að nálgast í dag og að aðstoð berist fljótar heldur en þegar hún 

var að byrja að kenna.  

Fleiri dæmi sem Fjóla nefnir eru flókin mál, til að mynda hafi þurft að 

kalla til lögreglu til að hafa afskipti af nemanda og þegar kalla þarf til 

barnavernd til að taka málin að sér. Hún segir einnig að öllum málum sem 

tengjast aðkomu barnaverndarnefndar sé nú auðveldara að koma fyrr í 

réttar hendur og að verkferlar þar séu skýrari sem skapar meira öryggi 

þegar slík mál koma upp. 

Þegar að Fjóla tekst á við siðferðileg álitamál segir hún að það sem ráði 

ákvörðunum sé fyrst og fremst að fara bara þær leiðir sem eru í gangi. Hún 

segir einnig að það sé oft gott að leyfa foreldrum að finna að þeir geti treyst 

henni og hún telur að samskipti og samvinna við foreldra verði að vera góð 

svo þeir fari ekki upp á móti henni og því sem hún reynir að gera fyrir 

nemandann. Hún segir líka frá því að varðandi eitt mál ætlaði hún að gera 

allt sem hún gat. Henni hafi fundist hún vera að því og hugsaði að hún hefði 

ekki getað gert meira. Þá hafi hún einnig fundið að bæði nemandinn og 

foreldrið voru sátt. En síðar hafi hún frétt af því, þegar nemandinn skipti um 

skóla, að þau hefðu sagt að það hefði ekkert verið gert fyrir nemandann. 

„Það er rosalega vond tilfinning,“ segir Fjóla. 

Hún segir varðandi öll mál sé aðalatriðið að hún sé sátt við það sem hún 

þarf að gera, að hún hafi gert það sem hún gat og ef svo færi mundi hún vita 

hvað væri hægt að gera betur. Hún segir að kennarar verði að átta sig á 

þessum aðstæðum og segir að hún sé ekki fullkomin, heldur ófullkomin þó 

hún sé komin á seinni hluta ævinnar. Hún segir einnig að orka hennar 

beinist að því að gera alltaf betur í hverju máli sem þarf að vinna. Hún tekur 

ákvarðanir um siðferðileg álitamál út frá því sem hún telur réttast fyrir 

barnið og er í samræmi við lög og reglur.       

Þegar málum lýkur eða þau eru komin í ákveðin farveg segir Fjóla að hún 

hugsi um það sem hún hefur gert eftir á og að hún geri það meðvitað núna. 

Hún segir að hún fari yfir daginn og velti því sem hefur gerst fyrir sér og 

segir að „stundum er ekki allt meðvitað en ég reyni að vera meðvituð um 

þetta“. 

Sigríður segist einnig takast á við mál sem snúa að því að tilkynna mál. 

Hún hefur ekki reynslu af því að þurfa að tala við barnavernd en oft verði að 

fá félagsráðgjafa til aðstoðar. 

Tinna segir að sjálf hafi hún ekki persónulega þurft að leita að aðstoð 

eitthvað fyrir utan skólann. Hún segir þó að hún hafi lent í því að vera spurð 

af hverju þau voru ekki búin að tilkynna ákveðið mál til 

barnaverndarnefndar. Hún segir það hafa verið erfitt. „Maður heldur alveg 

að maður sé að vinna í málinu og vill ekki tilkynna því þá eru málin komin í 

allt annan farveg. En svo stundum tilkynnir maður eitthvað og það gerist 

ekkert. Maður er stundum í þessari klemmu.“ 

Hún segir að öll mál þar sem verið er að ásaka einhvern, hvort sem það 

eru nemendur að ásaka kennara eða kennari að ásaka kennara eigi að 

tilkynna strax til réttra aðila. Hún lýsir einu slíku atviki.  



 

83 

Við lentum einu sinni í atviki þar sem ég og annar kennari, 

okkur fannst einn kennari ganga of langt og of nær nemanda. 

Okkur fannst það ekki í lagi þannig að við létum vita strax bara 

til að fá þetta frá okkur einhvern veginn. Það verður að koma 

svona málum frá sér svo maður sé ekki einn að velta sér uppúr 

hlutunum. Hér í skólanum er líka gengið út frá því að maður er 

aldrei einn í svona málum eða á fundum, það er alltaf einhver 

með. 

Tinna talar einnig um að lög, reglugerðir og siðareglur séu ekki eitthvað sem 

hún leitar mikið í. En segir þó að hún hafi lært þetta og fyrir einhverja er 

mikilvægt að geta skoðað hvar mörkin liggja því fólk er misstatt. Hún segir 

að ef til þess kæmi mundi hún leita í þetta ef þess þyrfti og hún hefur alveg 

gert það, að leita í allar reglur til að finna svör. Í því dæmi sem hún tekur var 

þó ekkert að finna, það mál hafði með tæknina að gera og að setja efni á 

Netið. Þá segir hún annars að ef það er ekkert að finna um slík mál að þurfi 

að minnsta kosti að endurskoða skólareglur og viðurlög sem snúa að 

þessum nýju málum.  

Óðinn talar einnig um þetta sem Tinna nefnir og segir að lög og reglur 

noti hann einnig sem stuðning og meðal annars þegar þarf að skrifa bréf þar 

sem vanda þarf alla framsetningu og þá þurfi oft að hafa lagabókstafinn fyrir 

framan sig. Hann bætir því við að hann hafi einnig þurft aðstoð hjá 

lögfræðingi Kennarasambandsins vegna slíkra mála. Hann segir mikilvægt 

að fylgja öllum lögum og reglum því annars gæti það komið aftan að manni 

seinna.   

Þá segir Óðinn einnig að hann hafi nýtt flest alla þá hjálp sem er í boði, 

eins og að ræða við félagsráðgjafa, Bugl, sálfræðinga og fleiri sérfræðinga 

sem þekkja vel til í sérstökum málum. 

Anna segir að hún hafi lög og reglugerðir alltaf bak við eyrað og það þurfi 

að hafa þetta í huga við ýmis mál. Þar nefnir hún meðal annars mál um 

vanrækslu sem vekja upp siðferðilegar spurningar sem þarf að skoða. Einnig 

nefnir hún dæmi um það sem tengist fötlunum. Þetta sé í heild gott að hafa 

til að bregðast við ýmsum málum og að því leyti segir hún grunnskólalögin 

góð.  

4.6.3 Stuðningur að heiman 

Þegar flóknir hagsmunaárekstrar eru milli einstaklinga segir Sigríður að það 

sé oft gott að fá stuðning og ráð heiman frá. Á þann hátt að hún segir frá 

atvikum þó að ekkert annað komi fram um það málið, „því það má ekki“, 

segir hún. Anna talar einnig um að stuðningur heiman frá sé mikilvægur og 

að sum mál ræði hún við maka sinn, sem einnig er kennari, til að hjálpa sér 

að takast á við þau eða heyra hans reynslu af málum svipuðum þeim sem 

hún er að takast á við. 

 

4.7 Siðareglur    

4.7.1 Siðferðileg sýn kennara 

Sigríður segir að kennarar þurfi allir að hafa ákveðna siðferðilega kosti og 

segir: „ef kennarar eru hreinlega siðblindir að þá ættu þeir ekki að starfa 

eða bara ef þeir koma ekki vel fram við náungann að þá ættu þeir ekki að 

starfa“.  

Sigríður segist hafa heyrt um marga sem hafa farið í kennaranámið en 

svo komi það á daginn að þeir séu bara ekki persóna sem getur sinnt 

starfinu, að þetta eigi ekki við þá. Það sé kannski vegna þess að þeir geti 

ekki fylgt þessum gildum sem eru í samfélaginu og þá eigi þeir ekki erindi í 

að vera kennarar. Sigríður veltir því fyrir sér hvort þetta ætti ekki að vera 

hreinlega eitthvað sem ætti að tékka, hvort fólk sé í lagi því þetta fólk vinni 

með börnum. Það skipti því máli að vera viss um að geta sett þennan 

einstakling inn í kennslustofuna, hann verði að ráða við þetta og hreinlega 

fara vel með börnin. 

Fjóla hefur þetta um  siðareglurnar að segja: „Ég nota þær ekki alltaf en 

ég hugsa um þær.“ Hún segir að siðareglur séu helst mikilvægar vegna 

valdaójafnvægisins og þeirrar staðreyndar að nemandi er háður kennurum. 

Fjóla segir:  

Nemendur eru ekki af fúsum og frjálsum vilja í skólanum en ég 

er það, ég er ráðin hingað, ég get sagt upp með 3ja mánaða 

fyrirvara og það er hægt að reka mig. En nemandinn verður að 

koma hingað af því að hann býr í þessu hverfi að þá verður 

hann að koma hingað, hann getur hugsanlega sótt um annað 

en það er kannski vesen. En hann verður að vera hérna í 10 ár 

og foreldrar verða að senda barnið í skólann, þannig að það er 

gríðarlegur munur þar á. 

Fjóla segir fyrst og fremst að kennarar þurfi að vera meðvitaðir um sín 

siðferðilegu gildi og hún hefur sín í huga og reynir að sýna það í starfi meðal 

annars með því að tryggja jafnan rétt nemenda, virða börnin, sýna 

tillitssemi og tala ekki niður til þeirra eða sýna þeim hroka. Þetta segir hún 

að sé mikilvægt að átta sig á því að þegar verið er að vinna með unglinga sé 

sá aldur mikið mótunarskeið, þau séu áttavillt og ráðvillt og alls konar 

tilfinningar komi upp. Fjóla segir að lokum um þetta: “Ég held þú getir ekki 

og eigir ekki að vera kennari ef þú ert ekki með ákveðin siðferðileg gildi“.    

Tinna segir að allir kennarar verði að hafa einhver mörk og skýra 

siðferðilega sýn um það hvernig takast á við sumt sem kemur upp á í 

starfinu. Þeir sem ekki hafa einhver mörk vita ekki hvað þeir geta leyft sér 

að segja eða hverju þeir geta leyft sér að svara. Hún segir að í okkar 

samfélagi í dag séu mörg ný fjölskyldumynstur sem hafa áhrif á hvernig er 

talað inni í bekk. Hún segir þetta einnig gera meiri kröfur til námsefnis og 

það sé ýmislegt sem þurfi að endurskoða. Kennari þurfi sérstaklega að íhuga 

hvernig hann nálgast ákveðnar umræður og hluti. Hún segir að öll svona mál 

sem hafa áhrif á nemendur verði að fara varlega í en einnig þurfi að kenna 

öðrum nemendum, meðal annars um mismunandi fjölskyldumynstur því 

það sé ekki víst að slíkt sé rætt heima hjá nemendunum.     

Þegar Óðinn er spurður að því hvort það sé mikilvægt fyrir alla kennara 

að hafa mótað sér siðferðilega sýn segir hann:  

Já sko allir hafa svona sína siðferðilegu sýn og ein er ekkert 

endilega betri en önnur. Þetta er ekki eins og kapitalískt kerfi 

þar sem þetta er keppni um að hafa bestu siðferðiskenndina. 

En það er samt svona hægt að með því að tengja þetta þessari 

væntumþykju og samfélagsvitund að þá held ég að það sé bara 

grunnurinn af öllu hinu sem kemur svo á eftir. 

Önnu finnst nauðsynlegt að allir kennarar hafi einhverja siðferðilega sýn í 

starfi og almenn siðferðileg gildi til hliðsjónar. Sérstaklega þar sem kennarar 

eru með skjólstæðinga, börnin, sem geta ekki alltaf varið sig og því þurfi 

sérstaklega  að hugsa um það. 

4.7.2 Siðferðilegar kröfur til kennarastéttarinnar 

Sigríður segir að það eigi að gera meiri siðferðilegar kröfur til 

kennarastéttarinnar en annarra af þeirri ástæðu að þeir séu „náttúrulega að 

miðla. En allar stéttir eiga að vera með reglur um siðferði í starfi en af því að 

við erum að miðla eiga þær að vera sterkari í kennarastéttinni.“ 

Þegar Fjóla er spurð út í það hvort henni finnist að það eigi að gera meiri 

siðferðiskröfur til kennara en annarra starfsstétta segir hún: „Já og ég er 

ófeimin við að segja það, vegna þess, að þú ert að vinna með börn og 

unglinga. Eins með til dæmis fyrir bekkjarkennara á yngri stigum sem eru 

með nemendur stóran hluta á hverjum degi, mér finnst það.“ Þegar hún er 

spurð hvort henni finnist það bara eiga við um kennara eða alla sem starfa 

með börnum segir Fjóla:  

Auðvitað þeir sem starfa með börnum, en kennarar sem eru 

með til þess menntun og réttindi, þú gerir meiri kröfur til hans, 

sama hvað hver segir, mér finnst það og finnst ekkert að því. Ég 

segi líka að ég hef valið mér það að vinna með fólki, með 

börnum og unglingum. Ég valdi mér þetta starf. 

Aðspurð hvort Tinnu finnist að það eigi að gera meiri siðferðiskröfur til 

kennarastéttarinnar en annarra stétta segir Tinna:  

... ég sko ég veit ekki alveg. En sem kennari held ég að þú verðir 

samt að passa þig meira eða vera á varðbergi, af því að þú ert 

að vinna með börn og unglinga. Ekki það að þú eigir að koma 

öðruvísi fram við fullorðna en það er spurning hvernig þú 

kemur hlutum frá þér og hvernig þú segir og hvernig þau túlka 

það sem þú segir. Ég held bara að það fylgi svolítið bara 

starfinu að það eru miklar kröfur gerðar á okkur í þessum 

málum. Og það á alveg rétt á sér, en það er líka auðvitað hjá 

öðrum starfsstéttum. 

Tinna segir að innan skólanna sé verið að móta fólk og kennarar hafa mikil 

áhrif á börn því nemendur eru með kennurum sínum mestan tíma af æsku 

sinni.  

Óðinn hefur þetta um málið að segja og er ósammála Sigríði, Fjólu og 

Tinnu og segir: 

Nei ég tel að það sé ekki rétt að gera meiri kröfur til kennara 

heldur en annarra stétta. Hver á að meta þetta, hver á að gæta 

varðanna eins og sagt var í gamla daga. Það er vörður einhvers 

staðar, hver ætlar að passa hann ef hann ætlar að stela? Hvar 

ætti þetta að enda og hver ætti líka að meta þetta, kannski 

einhver nefnd? En það má nefna til dæmis að félagsráðgjafar, 

sálfræðingar, íþróttaþjálfarar og milljón stéttir mætti nefna 

sem ég tel að standi kennurum jafnfætis. 

Óðinn segir varðandi störf kennara: „aðalatriðið er að hafa væntumþykju til 

að vera í þessu starfi. En það er ekki hægt að mæla út allt og gæta allra, það 

eru fullt af öðrum stéttum sem vinna með fólk og það á ekki að mæla okkur 

öðruvísi en þær stéttir.“  

Anna er á sama máli og Óðinn og segir að sér finnist að allir þeir sem 

vinna með fólk séu með svipaðar kröfur. Hún segir að kröfur um ákveðið 

siðferði kennara sé ekki endilega meira heldur en til dæmis kannski 

hjúkrunarfræðinga eða þroskaþjálfa sem einnig vinna með fólk. Hún segir 

það að á öllum vinnustöðum þurfi að hugsa hvernig þarf að vinna með mál 

gagnvart börnum og fullorðnum. Hún nefnir einnig að það sé bara að verða 

mjög algengt á vinnustöðum að fullorðnir komi ekki vel fram við aðra 

fullorðna og því snúist þetta ekki aðeins um að starfa með börnum.  

4.7.3 Umræðan um siðareglur 

Sigríður segir að siðareglur kennarastéttarinnar mættu vera sýnilegri og þær 

séu góð áminning fyrir alla kennara, vegna þess meðal annars að það sé 

dagamismunur hjá bæði kennurum og nemendum og einstaklingar misvel 

upplagðir. Þá geti reglurnar nýst sem áminning um á hverju starfið byggir. 

Hún segir að siðareglurnar séu ekki tæmandi og að henni finnist gott að 

setja sér sínar eigin reglur til að fylgja eftir einnig. 

Sigríður telur að umræða um siðferðileg mál eigi að vera innan hvers 

skóla og það eigi að ræða málin innan deilda en að það eigi einnig að vera 

hægt að ræða við aðra. Hún segir: „já það vantar umræðuna um siðferðileg 

mál í skólastarfi en ekki beint í samfélaginu, heldur bara að byrja innan 

hvers skóla og þannig styrkja stoðir skólans“. Hún segir að hún verði að geta 

spurt aðra álits um hvað þeir telji að sé rétt eða hvað hún hefði átt að gera 

annað. Hún vill ræða ýmis mál við sem flesta en til þess hefur kennarinn 

engan rétt og margt sem kennarinn má ekki svo sem að verja sig gegn 

ásökunum sem kannski birtast í fjölmiðlum. Hún segir að ein mistök geti 

verið dýrkeypt og haft slæmar afleiðingar því kennara gefst ekki tækifæri til 

að segja sína sögu. 

Fjóla segir að henni finnist að Kennarasambandið gæti verið miklu 

virkara í því að ræða siðareglur og að þeim sé frekar lítið fylgt eftir nema 

kannski með því að senda bækling um þetta efni. Fjóla segir að engin 

fræðsla sé um siðareglur, starfssiðfræði og siðferðileg álitamál og að það 

mætti til dæmis bjóða kennurum upp á fyrirlestur eða einhvers konar 

umræðuvettvang fyrir þessi mál. Hún segist í raun hissa á því að það sé ekki 

meiri umræða um þessi mál, því það sé mikil umræða um þau í samfélaginu. 

Hún segir kennara ræða mjög mikið um hvernig þeir geti frætt nemendur en 

hún segir að kennarar þurfi líka að auka sína þekkingu meðal annars á því 

sem snýr að siðfræði og siðferði og nefnir að lokum að það hugsanlega vanti 

betri heildarsýn yfir endurmenntun kennara, en þar væri kjörið að fjalla um 

þessar hliðar kennarastarfsins.  

Tinna segir að siðareglur kennara hafi hún nú lesið á sínum tíma og hafi 

lesið þær aftur yfir nýlega og að þegar hún las þær hafi henni fundist hún 

kunna þær þó að hún gæti kannski ekki þulið þær upp. Henni fannst það 

sem í þeim er vera eitthvað sem hún hafði tileinkað sér. Hún segir gott fyrir 

alla að kynna sér þær og að það sé gott að geta vísað í þær ef upp koma mál 

og það sama segir hún eiga við um skólareglur. Þessar reglur vísa til þess 

sem kennarar eiga að gera. Um siðferðileg mál segir Tinna að: 

... það mætti vera meiri bara svona almenn umræða um þessi 

mál. En þá eru allir þessir fundir sem við erum með hérna og 

hittumst á og þá erum við auðvitað að taka upp klípusögur eða 

taka upp einhver mál sem að við erum að ræða og skiptast á 

skoðunum og fá ráð og svona. 

Hún segir að hún hugsi að allir hafi gott af því að ræða siðferðileg mál og 

siðferði stéttarinnar. Þá kannski ekki bara á stigsfundum því þeir eru 

vanalega síðla dags og allir þreyttir að reyna að koma hlutunum frá og passa 

sig að vera ekki með langar sögur. Hún segir samt að eitthvað gott komi út 

úr öllum umræðum. Síðan segir Tinna: „ég fór líka að hugsa um námið mitt, 

hvar fór ég eiginlega í þessi mál í Kennó? Ég mundi ekki eftir neinu nema 

bara um þessar siðareglur.“ 

Óðinn segir að hann hafi nú á sínum tíma lesið siðareglurnar og segir að 

þær séu nú bara frekar almenns eðlis og segir:  

Þannig að ef að allt er í lagi hjá manni og maður hefur þessa 

væntumþykju gagnvart krökkum að þá eru siðareglurnar 

ágætar kannski til að hnykkja á einhverju, en þetta er bara það 

sem er eðlilegt að gera, þannig er þetta bara. Þú átt bara að 

hafa innbyggt í þig að þú gerir ekki svona hluti. 

Hann segir fínt að þessar siðareglur séu skrifaðar en fyrir venjulegt fólk þurfi 

þess ekki endilega. Hann segir þær einnig vera góðar til að móta 

skólastefnur innan skólanna. Hann segir einnig að almennt hafi siðareglur 

ekkert að segja fyrir þann sem ætlar ekki að fara eftir þeim. En fyrir hann 

segir hann gott að hafa þær upp á vegg og það megi ræða þær við 

nemendur.  

Óðinn nefnir það í lok viðtalsins að honum finnist að það mætti auka allt 

tal um siðferði innan kennarahóps og í kennaranáminu. Honum finnst að  

það eigi að vera partur af kennaranáminu en ekki bara einhver valgrein. 

Hann segir að fólk í þessu starfi þurfi að vera svolítið útpælt í þessu og læra 

og stúdera. Hann segir að í þessu þurfi að stúdera hluti eins og 

heilarannsóknir og allt sem gerir það að verkum að maður skilur betur af 

hverju krakkar eru mismunandi, til dæmis þeir sem geta ekki fundið til með 

fólki eða að það sé ekki hægt að fara í rökræður við nemandann af því hann 

skilur það ekki, ekki einu sinni þegar hann er fullorðinn. Hann ítrekar að 

honum finnist fólk þurfa að hafa ákveðna þekkingu á svona hlutum til að 

geta farið inn í starfið og eyða minni tíma í ýmislegt annað.  

Anna segir að siðareglurnar hafi hún alltaf bak við eyrun. Hún segir að 

sér finnist mikilvægt að starfa í anda þeirra meðal annars á þann hátt að 

nemendur treysti henni og geti leitað til hennar með trúnaðarmál og að hún 

virði einnig nemandann. Hún segir að sér finnist gott að hafa þessar 

siðareglur.  

Anna segir að sér finnist að umræða um gildi og siðferðileg mál sé 

stundum rædd á hinum ýmsu málstofum eða ráðstefnum. Hún nefnir líka að 

á vegum Kennarasambandsins sé einnig starfsmaður sem getur svarað 

öllum svona siðferðilegum spurningum sem kennarar vilja fá svör við.  

Anna nefnir að lokum: „allt varðandi þessi mál er mjög 

einstaklingsbundið en í grunninn verður maður bara að trúa því að það séu 

allir bara nokkuð góðir sem í þessu starfa.“  

 
  



 

90 

 

•Mennta - bera ábyrgð á menntun 

•Láta nemendum líða vel 

•Vera vakandi yir öllum nemendum 

•Búa til áætlun fyrir kennslu 

•Undirbúa nemendur fyrir daglegt líf 

•Kenna nemendum að vera í skóla 

•Vinna gegn fordómum og einelti 

•Kenna / Miðla / Fræða 

•Undirbúa nemendur fyrir áframhaldandi nám 

•Uppeldi 

•Tengsl við heimili 

•Ákveða námsefni 

•Námskrárgerð 

•Teymisvinna m.a. varðandi skólaþróun og einelti 

•Fylgjast með breytingum og áherslum í uppeldis og 
kennslufræði 

5 Umræður  

Í köflum 5.1 – 5.8 verður farið yfir það helsta sem fram kom í viðtölum og 

það rætt í fræðilegu samhengi.  

5.1 Hlutverk kennarans 

Það er ljóst að listinn á mynd 5 hér fyrir neðan er ekki tæmandi yfir þau 

fjölmörgu hlutverk sem kennarar sinna, en þessi listi lýsir því alla vega 

hversu fjölbreytt kennarastarfið er og gefur betri mynd af því hversu mikla 

ábyrgð kennarar telja sig bera í skólastarfinu.  

 

 

 

 

 

 

 

 

Mynd 6: Hlutverk kennara 

Viðmælendur rannsóknarinnar virðast leggja mismunandi áherslur á það  

hver séu þeirra helstu hlutverk í kennarastarfinu. Grundvöllurinn sem 

kennararnir byggja sitt starf á er því að einhverju leyti ólíkur milli kennara.   

Allir viðmælendur nema Óðinn nefndu það í fyrsta lagi að þeirra hlutverk 

væri fyrst og fremst að fræða/miðla/mennta/kenna. Sigga, Fjóla, Tinna og 

Anna voru sammála um að þetta væri þeirra helsta hlutverk en þær bættu 

síðan allar við hinum ýmsu áherslum sem þeim finnst starf þeirra byggja á 

og þar kom uppeldisleg ábyrgð næst á lista sem og að fylgjast vel með öllum 

nemendum og að þeim eigi að líða vel. 

Óðinn var sá eini sem ekki nefndi kennslu námsgreina sem sitt helsta 

hlutverk og sagði í upphafi viðtalsins að það væri fyrst og fremst að láta 

nemendum líða vel og undirbúa þá fyrir áframhaldandi menntun. Hann 

nefndi það síðar í viðtalinu að í upphafi starfsferilsins hafi honum fundist 

mikilvægt að leggja áherslu á námsefnið en í dag sé það ekki eitt af 

aðalatriðunum í starfi hans. 

 

5.2 Þættir sem hafa áhrif á kennslu og starf 

Sigríður og Tinna nefndu báðar að þeirra eigin grunnskólaganga og þeirra 

kennaranám hefði áhrif á það hvernig þær starfa. Óðinn var sammála þeim 

að því leyti að gamlir kennarar úr grunnskóla hefðu áhrif á hann. Athygli 

vekur að Sigríður og Tinna hafa stystu starfsreynsluna og það er styttra 

síðan þær útskrifuðust úr kennaranámi. Því mætti áætla sem svo að 

grunnur þeirra, sem þær hafa að byggja á sé að mestu leyti sóttur í það sem 

þær hafa kynnst í námi. Þær tala þó báðar um það að þegar að þær lenda í 

aðstæðum sem þær hafa ekki tekist á við að þá sé það eiginlega besta leiðin 

til að læra af reynslunni. 

Fjóla, Óðinn og Anna sem öll hafa lengri reynslu en Sigríður og Tinna tala 

meira um að reynsla þeirra, frekar en nám hafi mikil áhrif á þeirra störf og 

bæta við að persónuleg reynsla og upplifanir hafi einnig áhrif á þau. 

Allir viðmælendur voru sammála um mikilvægi þess að skólar og 

skólastjórnendur hefðu ákveðnar stefnur í gangi til að skapa grunn fyrir 

kennara til að vinna eftir og til að samræma störf starfsfólksins. 

Viðmælendur nefndu einnig að foreldrar hafi upp að einhverju marki 

áhrif á þeirra störf. Flestum þótti þó miður að ábendingar foreldra væru 

oftast í formi kvartana í stað þess að óska eftir því að fá að koma með 

lausnir, ráð eða hugmyndir. 

Viðmælendur voru bæði ánægðir og óánægðir með þær breytingar sem 

menntayfirvöld krefjast. Sigríður og Anna voru sammála um að 

ofurmanneskju þyrfti til að sinna öllum þeim kröfum sem gerðar eru til 

kennara og sögðust ekki finna mikið fyrir því í sínum skóla að breytingar á 

Aðalnámskrá og grunnþáttum hefðu einhver áhrif á sín störf. Fjóla og Tinna 

voru hins vegar á því að breytingar veki upp þarfa umræðu um störf 

kennara og skóla. Óðinn var á því að breytingar í menntamálum hefðu 

einhver áhrif á skólastarf en taldi erfitt að fullyrða að úr þeirri 

menntastefnu, sem er í gangi, yrði eitthvað vegna þess að oftast eru þær 

meira í orði heldur en á borði. Hann vísar meðal annars í dæmi um að oft 

hafi verið á stefnuskránni að auka vægi verklegra námsgreina en það hafi 

hins vegar aldrei verið gert. 

Allir viðmælendur ræddu lítillega um samfélagslegar breytingar og 

nefndu þá oftast að tækniþróunin hefði hvað mest áhrif á skólastarf. Símar, 

tölvur, samskiptamiðlar og Netið voru nefnd sem atriði sem þyrfti að vekja 

áhuga á og ræða til að þeir verði skólastarfi til gagns frekar en ama.   

   

5.3 Gildi 

Út frá þeim viðtölum sem tekin voru kom í ljós að gildi kennara, þau gildi 

sem viðmælendur töldu vera mikilvæg í starfi kennara, voru mörg og 

mismunandi. 

  

Helstu gildi sem leggja á áherslu á Önnur gildi sem nefnd voru 

Vellíðan, velferð og umhyggja Lýðræði 

Virðing Samkennd 

Traust og trúnaður Tillitssemi 

Jafnrétti, sanngirni og réttlæti Þolinmæði 

Væntumþykja Kurteisi  

 Öryggi 

 Samfélagsvitund 

Mynd 7: Gildi í starfi kennara 

Viðmælendur þessarar rannsóknar lýstu gildum eins og vellíðan, 

umhyggju, væntumþykju, traust og trúnað, jafnrétti og virðingu sem þeir 

leggja áherslu á í sínu starfi. 

Mynd 7 gefur betri mynd af þeim gildum sem kennararnir vildu að lögð 

væri áhersla á í skólastarfi. Í viðtölunum við Fjólu og Óðinn kemur fram að 

þau leggja mikla áherslu á að nemendur þeirra eigi að geta gengið út úr 

skólanum að loknu námi vitandi það að kennaranum var ekki sama um þá 

og að upplifun þeirra af námi hafi verið góð. Óðinn segir meðal annars að 

hann vilji að börn í dag geti sagt börnum sínum að það hafi verið gaman að 

vera í skóla og telur að sú jákvæðni skili sér til næstu kynslóðar. 

Viðmælendum finnst öllum að skólinn og stjórnendur styðji við þeirra 

sýn á siðferði innan skólans. Í einhverjum tilfellum var það líka   þannig að 

kennarar nefndu að þeir legðu áherslu á sömu gildi og eru                                                                    

gildi í stefnum skólanna. Gildi skólanna, sem þeir leggja áherslu á í sínu 

starfi, verða ekki gefin upp í þessari rannsókn svo að ekki sé hægt að rekja 

þátttöku viðmælenda. 

Gildin sem eru til vinstri á myndinni fyrir ofan voru þau sem rætt var 

mest um í viðtölum og þau útskýrð með vísan í störf kennarans. Fyrst ber að 

nefna vellíðan, velferð og umhyggju sem flestir telja mikilvægt til að búa 

nemendur undir nám og eiga að veita góða upplifun af námi.  

Virðing er annað gildi sem viðmælendur nefna. Þeir tala um að virðing sé 

mikilvæg bæði gagnvart nemendum, foreldrum og samstarfsfólki. 

Viðmælendur benda þó einnig á að virðing fyrir starfinu, stéttinni og sjálfum 

sér sem kennara sé ekki síður mikilvægt til að vel til takist í skólastarfi. 

Traust er einnig gildi sem Fjóla, Óðinn og Anna leggja áherslu á í sínu 

viðtali. Þau nefna að nemendur og foreldrar þurfi að geta treyst sínum 

kennara Þau nefna að oftast þurfi að sýna nemendum áhuga til að efla þetta 

traust. Þau segja líka að mikilvægt sé að setja sig í spor nemenda sem hluti 

af því að byggja upp traust og skilning um aðstæður nemendanna. 

Nemendur koma eflaust ekki til með að trúa kennurum sínum fyrir því sem 

þeir glíma við ef ekkert traust ríkir í samskiptum þeirra. 

Jafnrétti er ekki síður mikilvægt gildi í skólastarfi að mati viðmælenda. 

Tinna ræðir sérstaklega ítarlega um þetta gildi og segir að það sé auðvelt 

fyrir hvern sem er að vera ósanngjarn. Lykillinn að því að vinna ekki gegn 

þessu gildi segir hún að kennari þurfi að vera samkvæmur sjálfum sér og að 

standa við það sem maður segir. 

Að lokum er síðasta gildið í vinstri ramma, væntumþykja, mikilvægt að 

mati Óðins. Hann leggur gríðarlega mikla áherslu á þetta gildi og segir þetta 

gildi grunn að góðum samskiptum og farsælu samstarfi. Væntumþykja er 

eina gildið sem ekki kom fram á mynd 5 á bls. 40 um gildi sem nefnd eru í 

aðalnámskrá, lögum og reglum. Væntumþykja þýðir þó kannski í raun að 

bera umhyggju fyrir einhverjum en einnig mætti nota kærleika til að lýsa 

því. Væntumþykja gæti því einnig fallið í fyrsta flokk gildanna sem miða að 

því að auka velferð og vellíðan nemenda. 

Gildi kennara eru mismunandi eftir því í hvaða skóla þeir starfa og getur 

verið að skólamenning og gildi í stefnu skóla spili þar stórt hlutverk. Gildin 

sem viðmælendur leggja áherslu á sækja þeir einnig í eigið uppeldi og 

uppeldi barna sinna og þá reynslu sem þeir hafa úr eigin námi og starfi. 

Gildin byggja einnig á viðmiðum eins og skólamenningu, siðareglur, 

námskrá skóla, skólareglur og Aðalnámskrá en þau eiga líka rætur að rekja í 

lög og reglur í landinu um grunnskóla og störf kennara. Miðað við þau 

fjölbreyttu svör sem viðmælendur gáfu er ljóst að siðferðileg gildi er 

mismikilvæg í hugum viðmælenda en öll eiga þau það sameiginlegt að vilja 

að nemendur njóti skólagöngunnar og að þeim líði vel. 

          

5.4 Siðferðileg álitamál  

Þau dæmi um siðferðileg álitamál sem viðmælendur nefndu ná yfir allan 

skalann og sýna hversu mikið gengur á í skólum sem eru oft afar fjölmennir 

vinnustaðir. Sigríður nefndi mál þar sem foreldri og kennari voru ósammála, 

Fjóla nefndi meðal annars að samskipti kennara á milli geta verið erfið og að 

einelti sé eitt af þeim siðferðislegu álitamálum sem eru gríðarlega erfið. 

Tinna nefndi dæmi um að það geti verið auðvelt að fara yfir strikið og 

mikilvægt sé að hafa í huga allt sem getur sært eða reitt aðra til reiði. Hún 

nefndi einnig að mismunandi fjölskyldumynstur hafi áhrif á það hvernig 

kennsla fer fram og jafnvel hvaða námsefni og umræður kennarar geta leyft 

sér að nota í starfinu. Óðinn tók dæmi um eiginlega öll þau mál sem geta 

komið upp og nefndi einnig að líkamsmeiðingar og hótanir séu mál sem 

geta verið erfið. Hann nefndi einnig mál tengd misnotkun og ásökunum um 

misnotkun og þagnarskyldumál sem geta komið upp þar sem til dæmis 

kennari segir frá einhverju sem nemandi hefur treyst honum fyrir. Anna tók 

fram dæmi um óviðeigandi hegðun nemenda og hvernig skóli og foreldrar 

geta verið ósammála um úrlausnir. 

Það verður ekki gert í þessari rannsókn að kafa dýpra í þessi mál eða 

önnur mál sem viðmælendur nefndu og gætu komið upp á í skólastarfi. 

Listinn yfir dæmin er bæði mjög langur en líka mjög sláandi og ljóst er að 

mikilvægt er fyrir kennara að geta leitað til þeirra sem sérhæfa sig í málum 

eins og þessum.  

 

5.5 Samskipti 

Í samskiptum við aðila skólasamfélagsins segir Óðinn að gullna reglan sé í 

öllum samskiptum að segja ekki meira en maður getur staðið við. Hann 

segir mikilvægt að segja minna og vinna málin öðruvísi og segja svo meira 

þegar maður getur. Aðrir viðmælendur taka undir að það beri að hugsa 

vandlega hvernig komið er fram við nemendur og foreldra en samskipti við 

samstarfsfólk eigi að vera opin og samstarfsfólk eigi að sýna stuðning við 

kennarann.   

 

5.6 Bjargir  

Bjargir við úrlausn siðferðilegra álitamála eru mismunandi eftir eðli 

málanna. Allir viðmælendur telja að með reynslunni geti þeir tekist á við 

smávægilegar uppákomur í skólastofunni og flestir nefna að það sé ekki í 

þeirra verkahring að vera milliliðir, en þá sérstaklega þegar um ræðir 

fullorðna eins og þegar foreldrar eru ósáttir við kennara eða kennarar 

ósáttir við aðra samstarfsmenn. 

Við úrlausn stóru málanna telja allir að mikilvægt sé að leita aðstoðar á 

réttum stöðum. Skólastjórnendur og samstarfsmenn eru þeir sem oftast eru 

nefndir að mikilvægt sé að leita til með öll mál og það skiptir miklu máli að 

geta treyst þeim. Aðrir aðilar sem viðmælendur nefna og telja að geti 

aðstoðað þá eru félagsráðgjafar, lögfræðingar, sálfræðingar, stoðkennarar, 

þjónustumiðstöð, BUGL, námsráðgjafar, barnaverndarnefnd og lögregla. 

Það vekur athygli rannsakanda að viðmælendur nefna einnig að þeir 

sækist oft eftir aðstoð heima fyrir. Í lífi hvers einstaklings er það örugglega 

þeir nánustu sem flestir stóla á og því kannski kemur það ekki á óvart að 

kennarar treysti þeim fyrir að aðstoða þá við ýmis mál. 

 

5.7 Siðareglur 

Viðmælendur segja að siðareglur séu eitthvað sem gott sé að hafa á bak við 

eyrað þó það þurfi ekki beint að kunna þær utan að. Óðinn segir um 

siðareglurnar að þær séu „ágætar kannski til að hnykkja á einhverju, en 

þetta er bara það sem er eðlilegt að gera, þannig er þetta bara. Þú átt bara 

að hafa innbyggt í þig að þú gerir ekki svona hluti.“ Aðrir taka undir að þær 

séu svona almenns eðlis en þær séu góð áminning um það starf sem 

kennarar vinna.  

Allir eru sammála að umræða um siðareglur, gildi og siðferðileg álitamál 

sé mikilvæg og eigi að fara að mestu leyti fram í skólunum, á ráðstefnum 

kennara eða á málstofum. Tinna nefnir að þetta sé einnig rætt að einhverju 

leyti á kennarafundum, en þar sækist kennarar eftir aðstoð og umræðu um 

ákveðin mál. Óðinn segir að sér finnist að auka eigi allt tal um siðferði innan 

kennarahópa og honum finnst að það þurfi að auka það í kennaranámi. 

Honum finnst að það eigi að vera stærri partur af náminu og fólk í 

kennarastarfinu þurfi að vera svolítið útpælt í þessu. 

Viðmælendur eru ósammála um það hvort það eigi að gera meiri 

siðferðilegar kröfur til kennara fremur en annarra stétta. Fjóla segir ófeimin 

að sér finnist að það eigi að gera meiri kröfur til kennara af því að þeir vinna 

með börn og unglinga. En einnig vegna þess að kennarar hafa til þess 

réttindi og menntun að vinna með þessa einstaklinga. Sigríður er sammála 

Fjólu og segir það af þeirri ástæðu að kennarar séu „að miðla“ og hún segir 

þær stéttir sem miðla eigi að gera meiri  kröfur um ákveðið siðferði í starfi.  

Tinna er ekki alveg viss um þetta mál. En hún segir að þegar verið sé að 

vinna með börn og unglinga sé ýmislegt sem maður verði að vera á 

varðbergi yfir og mikilvægt að gæta þess hvernig maður kemur hlutunum 

frá sér. Tinna segir að kröfur til kennara eigi samt rétt á sér, en svoleiðis 

kröfur eru einnig gerðar til annarra fagstétta. 

Óðinn segir nei við því að það sé rétt að gera meiri kröfur til kennara en 

annarra stétta. Hann segir: „En það má nefna til dæmis að félagsráðgjafar, 

sálfræðingar, íþróttaþjálfarar og milljón stéttir mætti nefna sem ég tel að 

standi kennurum jafnfætis.“ Anna er á sama máli og Óðinn og segir að sér 

finnist að allir þeir sem vinna með fólki séu og eigi að vera með svipaðar 

kröfur. 

 

5.8 Fræðilegt samhengi 

Markmið rannsóknarinnar var að skoða siðferðilega þætti kennarastarfsins 

og varpa ljósi á það hvaða siðferðilegu gildi kennarar telja æskileg í fari 

kennara og skoða hverjar eru bjargir kennara í skólastarfi þegar þeir takast á 

við siðferðileg álitamál. Í þessum kafla verður fjallað um helstu niðurstöður 

og þær settar í fræðilegt samhengi.   

Hlutverk kennara eru mörg og vegna sífelldra breytinga í samfélaginu og í 

menntakerfinu gætu þessi hlutverk virkað óljós eða bara hreint út sagt 

virkilega flókin og erfið að skilgreina. Því eins og kemur í ljós í niðurstöðum 

telja kennarar að þeir hafi mörgum hlutverkum að gegna sem eru þó 

mismunandi á milli kennara. 

Vegna þess að kennarastarfið er flókið í eðli sínu er það mikilvægt fyrir 

kennara að festa hendur á hvað það er sem þeir eru að gera í starfi sínu og 

hvaða skilaboð þeir eru í raun að senda, meðvitað og ómeðvitað. Kennari 

getur notað amboð faglegrar starfskenningar eða starfskenningarpíramída 

til að greina hvaða þættir starfsins falla undir starfssiðfræði þeirra. Í 

kennarastarfinu eiga sér stað fjölbreytileg samskipti og það er siðferðilegt 

meðal annars á þann hátt að teknar eru ákvarðanir sem varða marga 

mismunandi þætti í skólastarfi og eru taldir eiga að vera mismunandi 

einstaklingum fyrir bestu. 

Í umfjölluninni um fagmennsku kennara segir Trausti Þorsteinsson 

(2003) að kennarar verði að vera reiðubúnir til að takast á við síbreytilegar 

kröfur samfélagsins til skóla og menntunar. Ef til vill má ætla að hlutverk 

kennara breytist þá í takt við þessar kröfur. Í viðtalinu við Önnu lýsti hún 

áhyggjum sínum af því að verkefnin sem lögð væru á suma kennara væru 

orðin það mörg að sennilega væri Súperman sá eini sem gæti sinnt þeim 

öllum. Hún sagði líka að meiri kröfur og álag gerði það að verkum að 

kennarar taka bara með sér meiri vinnu heim. Sigríður tekur undir það að 

það sé til of mikils ætlast af kennurum og veltir því fyrir sér hvar kennarar 

eiga að fá þann tíma sem þeir þurfa til að gera allt sem felst í starfinu. 

Í ljósi þess að kennarar hafa miklar áhyggjur af þessum síauknu kröfum 

er ef til vill þörf á að skilgreina hlutverk kennara betur eða ítarlegar. Það 

hefur verið gert að einhveru leyti þar sem réttindi og ábyrgð nemenda og 

foreldra er nú betur útskýrð og birtist í nýjustu lögum um grunnskóla nr. 

91/2008. Einnig má segja að siðareglur kennara, sem komu út árið 2002, 

séu leiðbeiningar um þá lágmarksskyldu sem kennarar eiga að inna af hendi.    

Uppbygging kennaranáms gæti einnig haldist í hendur við hvað þarf að 

leggja mesta áherslu á í kennarastarfinu. Hluti viðmælenda nefnir að 

umræða um siðferði og siðferðileg álitamál megi vera stærri þáttur 

kennaranámsins. Kultgen (1982) er einnig á því að það þurfi að skapa rúm 

fyrir gagnrýna hugsun um siðferðileg málefni í menntun fagstétta. Fleiri og 

þar á meðal Strike (1993) bendir einnig á að í kennaramenntun skorti  

umræðu um siðferði og siðferðileg mál kennslunnar.  

Hugsanlega má hafa smá áhyggjur af því að kröfur komi til með að 

aukast, eins og Fullan (2007) hefur nefnt að nýjar kröfur verði gerðar í 

framtíðinni. Fullan nefnir þó einnig að kennarar komi til með að vinna nánar 

með öðrum fagaðilum sem hlýtur að teljast gleðiefni. Því eins og fram kom í 

viðtölum nefndu allir viðmælendur að þeir sækist eftir aðstoð og ráðum frá 

fagaðilum við meðferð ýmissa mála, helst þeirra sem eru mjög krefjandi og 

erfið úrlausnar fyrir kennarann einan. 

Þau siðferðilegu álitamál sem kennarar takast á við eru mörg og eitthvað 

álitamál kemur upp á mjög reglulega. Þessi mál eru misstór í umfangi eins 

og viðmælendur gefa til kynna. Allir viðmælendur segja að mjög oft krefjist 

þessi mál þess að þeir fái skoðanir, álit og aðstoð frá öðrum til að leysa þau. 

Eftir því hversu flókin og erfið mál eru þá eru bjargir kennara margar og 

veita mismunandi fagaðstoð. Viðmælendur í þessari rannsókn nefna að þeir 

sækist fyrst og fremst eftir aðstoð hjá skólastjórnendum og  

samstarfskennurum. En þegar þeir þurfa aðstoð fagaðila óska þeir eftir 

aðstoð félagsráðgjafa, lögfræðinga, sálfræðinga, stoðkennara, 

þjónustumiðstöð, BUGL, námsráðgjafa og lögreglu ásamt skólastjórnenda 

og samstarfsmanna. 

Viðmælendur segja einnig að lög um grunnskóla, siðareglur kennara og 

skólareglur séu góðar bjargir og þar sem þeir leitist við að haga störfum 

sínum í samræmi við þessi lög og reglur að þá séu stuðning í því að þekkja 

lagabókstafinn.   

Viðmælendur nefndu einnig að þeir leiti eftir aðstoð og ráðum heima 

fyrir sem sýnir helst það hversu flókin siðferðileg álitamál eru þar sem þau 

þarfnast þess að kennarinn sjái málin frá eins mörgum sjónarhornum og 

mögulegt er. Ef til vill mætti ætla sem svo að stuðningur heiman frá sé að 

miklu leyti andlegur þegar kennari tekst á við erfið mál. Ef kennari vill 

aðstoð heima þá verður hann að gæta þess hvað hann segir þar sem sagt er 

að kennari rjúfi þagnarskyldu ef hann talar um ákveðna einstaklinga. 

 Þeir sem kennarar nefna helst eru ofannefndir en hugsanlega eru fleiri 

sem gætu bæst við á þennan lista, allt eftir eðli málanna.  

Það mætti kannski ætla að mörg þau álitamál sem koma upp í skólastarfi 

í dag séu einstaklega flókin og erfið. Miðað við þau dæmi sem viðmælendur 

nefndu virðist einnig mikil þörf fyrir alla þá utanaðkomandi aðstoð sem í 

boði er. Það er rétt að nefna að einn viðmælandi sem er með 25 ára 

starfsreynslu sagði þó að mikil breyting hafi orðið á því hvar sé hægt að fá 

aðstoð og hana sé mun fljótlegra að fá í dag heldur en fyrir 25 árum. 

Páll Skúlason (1990) segir að í þjóðfélaginu gildi ákveðin lög og reglur og 

hefðir og skoðanir um hvernig sé rétt að standa að málum. Þekking kennara 

á þessum þáttum er mikilvæg í ljósi þess að þeir taka sífellt ákvarðanir sem 

varða hagsmuni bæði barna og fullorðinna. Með þekkingu um þetta til 

grundvallar eru kennarar hæfari til að takast á við siðferðileg álitamál, vita 

hvar mörk þeirra liggja og til hverra skal leita í þeim tilgangi að gera það 

rétta í stöðunni.  

Siðferðisþekking veitir ekki einungis hugmyndir um almennar siðareglur 

og hvernig á að nýta þær til góðs þegar tekist er á við siðferðileg álitamál 

heldur veitir hún kennurum einnig hugmyndir um gildi sín og eykur 

meðvitund þeirra um allt formlegt og óformlegt sem þeir gera í starfi og 

hefur áhrif á nemendur (Campbell, 2006).  

Reynsla fólks spilar stórt hlutverk í því að auka siðferðisþekkingu (Páll 

Skúlason, 1990). Allir viðmælendur töluðu um það að reynslan hafi kennt 

þeim mjög mikið um það hvernig þeir standa að ákvörðunum og hvernig 

þeir taka á álitamálum sem ef til vill koma upp oftar en einu sinni. 

Viðmælandinn sem hafði stystu reynsluna í starfi sagði meðal annars að hún 

prófi ýmsar aðferðir og sé óhrædd við það til að finna bestu lausnina. Það 

sýnir að með því að reyna sjálf finnur hún kannski út hvað virkar og hvað 

ekki.    

Páll Skúlason (1990) segir að siðferði sé hluti af daglegum athöfnum fólks 

án þess að það sé sérstaklega rætt eða greint um leið. Í þeim viðtölum sem 

tekin voru sögðu kennarar hinar ýmsu sögur af sér í starfi án þess kannski að 

gera sér grein fyrir því að þeir væru um leið að lýsa sínu siðferði. Þá kemur 

fram í einu viðtalinu þar sem kennarinn var spurður út í gildi sín að hann 

svaraði á þann hátt sem lýsir siðferðinu. Dæmi um þetta er þegar 

viðmælandi lýsir því að í upphafi hvers dags taki hún í höndina á nemendum 

og bjóði þeim góðan dag. Þessi athöfn lýsir bæði siðferði viðmælandans og 

gildum. Að mati hennar hefur þetta góð áhrif á nemendur og athöfnin hefur 

tilgang. Það mætti því flokka þessa athöfn sem kurteisi, sem er þá eitt af 

þeim gildum sem kennarinn sækist eftir bæði af sinni hálfu og nemenda 

sinna. 

Efsti hluti starfskenningarpíramída Handal og Lauvås (1999) og eitt hjól 

faglegrar starfskenningar Dalmau og Hafdísar Guðjónsdóttur (2002) snýr að 

siðfræði í starfi. Til að kennari geti áttað sig á því hvaða þættir eiga heima í 

þessum hluta verður hann að ígrunda starf sitt til að átta sig betur á eigin 

hugmyndum um starfið. Ígrundun um starf gæti verið uppsett eins og 

dæmið hér fyrir á undan þar sem kennari spyr sig hvernig starf hans birtist 

öðrum og hvaða tilgang það hefur fyrir kennarann að gera ákveðna hluti 

eins og að heilsa nemendum. Þannig verður kennari meðvitaðri um starf sitt 

sem birtist beint eða óbeint í skólastarfinu. 

Kennarar gera ýmislegt bæði meðvitað og ómeðvitað í starfi sínu og 

starfskenning birtist leynt og ljóst í því sem kennarar gera. Mikilvægt er að 

þróa eigin starfskenningu til að bæta skólastarf og til að gera kennarana 

betri (Sigrún Aðalbjarnardóttir, 2007). Ómeðvitaðar athafnir geta haft 

jafnmikil áhrif á nemendur og þær sem eru meðvitaðar og því eru báðar 

gerðir jafnmikilvægar. Sem dæmi má nefna að einn viðmælandi sagði að 

nýlega sé hann farinn að setja sig í spor nemenda sinna, eitthvað sem hann 

hafði ekki gert áður meðvitað. Með það í huga segir kennarinn að hann 

hugsi oftar um hvernig nemendum líður og hvernig þeir upplifa það sem 

kennarinn er að gera. Slík meðvitund um eigið starf sýnir að kennarinn getur 

fundið fleiri leiðir til að bæta starf sitt. 

Með reglum og stöðlum er það ekki markmiðið að siðvit fólks dafni 

heldur þarf fólk að gera sér fulla grein fyrir þeirri siðferðilegu ábyrgð sem 

það ber (Campell, 2003). Viðmælendur voru á sama máli um að 

siðareglurnar til dæmis væru góðar leiðbeiningar sem gott væri að hafa 

bakvið eyrað. Viðmælendur töluðu einnig um að þeir notuðu líka almenna 

skynsemi og létu oft eigin tilfinningar ráða för. Þeir héldu sem sagt sinni 

siðferðilegu ábyrgð og byggðu oft ákvarðanir á eigin hyggjuviti í stað 

reglnanna þó vissulega væru þær því til staðfestingar að kennarinn hafi farið 

eftir reglum en einnig sinni útfærslu á þeim. 

Rannsókn þar sem kennarar standa fyrir svörum um siðferðileg gildi 

þeirra og um hvernig þeir takast á við álitamál hefur ekki verið gerð áður 

hér á landi. Rannsakandi hefur þó rekist á tvær meistaraprófs ritgerðir sem 

fjalla um áhrif skólastjóra á miðlun gilda. Í annarri rannsókninni, sem er 

meistararannsókn, eftir Baldur Pálsson (2010) kom meðal annars í ljós að 

skólastjórar nýta sér skólamenningu og að innan hvers skóla sé innleitt 

ákveðið fyrirkomulag fyrir samskipti og uppeldi sem talið er lýsa því hvernig 

skólastarfið á að vera. Í hinni rannsókninni, sem er einnig meistararannsókn, 

eftir Anitu Karen Guttesen (2012) um siðferðilega sýn skólastjórnenda 

leiddu niðurstöður m.a. í ljós að sýn þeirra snúi fyrst og fremst að 

nemendum og þeirra hagsmunum. Siðferðilegri sýn skólastjórnenda var lýst 

með siðferðilegum gildum eins og umhyggju, virðingu, réttlæti, frelsi, trausti 

og jafnræði ásamt því að áhersla var lögð á ábyrgð og lýðræði.  

Segja má að niðurstöður þessarar rannsóknar séu að miklu leyti líkar 

niðurstöðum þeirra Baldurs og Anitu því viðmælendur nefndu mikilvægi 

þess að innan skóla sé ákveðin sýn um siðferði og stefnur og gildi skóla eigi 

að vera leiðarljós fyrir starfsmenn skólans til að vinna eftir. Þau siðferðilegu 

gildi sem komu fram í niðurstöðum Anitu eru flest þau sömu og í þessari 

rannsókn hér. 

Eins og fram kom í kafla 5.3 eiga svör viðmælenda um siðferðileg gildi 

það sameiginlegt að þeir vilja að nemendum líði vel og njóti 

skólagöngunnar.  

Alþjóðaheilbrigðismálastofnun (e. World Health Oraganisation) og fleiri 

hafa bent á það að góð geðheilsa og líðan séu undirstaða meðal annars þess 

að vera virkur og skapandi einstaklingur og til að geta notið lífsgæða. Því 

þarf að hlúa að vellíðan nemenda því hún skilar sér bæði í betri námsárangri 

og farsæld í lífinu.  

6 Lokaorð 

Titill þessarar rannsóknar „Allt sem kennari segir og gerir og allt sem kennari 

gerir og segir ekki hefur siðferðileg áhrif“ er vísun í orð Astrid Grude Eikseth 

(2013). Þessi setning finnst rannsakanda vera lýsandi fyrir það sem fjallað 

hefur verið um í þessari rannsókn. Rannsóknin byggir á því að fá kennara til 

að opna sig um það sem þeir eru að upplifa, segja og gera í skólum. En 

einnig að fá mynd af því sem þeir gera og segja ekki til dæmis í 

skólastofunni, í samskiptum og við úrlausn siðferðilegra álitamála. 

Þessi orð Astrid eru einnig til að benda á það að kennarar þurfi að vera 

meðvitaðir um allar hliðar starfs síns, meðal annars hvernig á og hvernig á 

ekki að nálgast nemendur, hvernig eigi og hvernig eigi ekki að bera sig að í 

samskiptum og hvernig eigi að takast á við mál sem koma upp í 

skólastarfinu þannig að siðferðileg  áhrif verði góð en ekki slæm.  

Rannsókn þessi beindist fyrst og fremst að siðferðilegum gildum og 

hvernig kennarar takast á við bæði smá, erfið, flókin og stór siðferðileg 

álitamál í starfi. Margt mjög fróðlegt koma fram í viðtölum viðmælenda og 

misjafnar áherslur mátti heyra í orðum þeirra.  

Viðmælendur lýstu gildum eins og vellíðan, umhyggju, væntumþykju, 

traust og trúnað, jafnrétti og virðingu sem þeir leggja áherslu á í sínu starfi. 

Öll eiga þessi gildi það sameiginlegt að vilji kennaranna með þeim var að 

búa nemendum vel og búa þá undir framtíð sína. Kennararnir vildu að 

upplifun nemenda þeirra af námi væri góð og að nemendur gætu litið til 

baka, vitandi það að kennaranum þótti vænt um þá og studdi þá í náminu. 

Það var eflaust svolítið erfitt fyrir kennarana að rifja upp hin ýmsu 

álitamál sem þeir höfðu tekist á við. Sum mál reyna mikið á dug, kraft og 

þor kennara. Allir viðmælendur rannsóknarinnar voru á einu og sama máli 

að enginn ætti að standa einn í baráttu eða við að leysa þau mál sem koma 

upp og því þurfi hver kennari að finna sér stuðning þar sem hann er 

fáanlegur, hjá sérhæfðum fagaðilum, stjórnendum, samstarfsfólki eða hjá 

fjölskyldu.  

Í viðtölum við viðmælendur skynjaði rannsakandi að þeir sem hafa 

lengstu starfsreynsluna áttu auðveldara með að ræða þessi mál. Þeir sem 

starfað hafa lengur hafa eflaust farið í gegnum einhverjar meiri umræður 

um þessi mál þar sem þeir áttu auðveldara með að koma orðum yfir 

hugmyndir og tilfinningar sínar. Þessi mál eru ef til vill oft viðkvæm innan 

skóla en ég tel mikilvægt að opna umræðu um þessi mál svo hún verði í eðli 

sínu auðveldari og markvissari viðfangs. 

Fagleg vinnubrögð kennarastéttarinnar aukast með rannsóknum hér á 

landi um fagmennsku kennara og störf kennara munu halda áfram að 

þróast í takt við samfélag og menntastefnur. 

Að lokum má nefna að ýmis áhugaverð atriði komu fram sem gætu orðið 

tilefni frekari rannsókna á þessu sviði. Í fyrsta lagi mætti skoða betur 

afstöðu kennara til áhrifa námskrár á siðferðilega þætti í starfinu. Í öðru lagi 

mætti nefna áhrif aukinnar tæknivæðingar á kennara og nemendur og að 

lokum það valda ójafnvægi kennara og nemenda sem Fjóla nefnir í 

viðtalinu. Það er efni sem rannsakandi telur að vert væri að skoða frekar á 

siðferðilegum forsendum. 

Að lokum leyfi ég mér að vitna í orð Tinnu sem rannsakandi telur lýsa 

tilgangi rannsóknarinnar mjög vel. En hún segir: „Viðtal eins og þetta tel ég 

vera gott fyrir alla því slíkt vekur mann til umhugsunar um starfið og mér 

finnst vanta meira af því að kryfja ákveðna þætti starfsins betur“. 

Viðauki A – Bréf til viðmælenda 

Sæl/l 

 

Hérna sendi ég þér smá upplýsingar um rannsóknina. 

 

Markmið rannsóknarinnar er að fá skýrari sýn á siðferðilega þætti 

kennarastarfsins. 

 

Rannsóknarspurningarnar eru tvær: 

1. Hvaða siðferðilegu gildi telja kennarar að æskilegt sé að hafa til hliðsjónar 

í starfi? 

2. Hverjar eru bjargir kennara þegar þeir takast á við siðferðileg álitamál í 

starfinu? 

 

Ég mun m.a. spyrja um hlutverk þín sem kennara, siðferðileg gildi, hvernig 

þú tekst á við siðferðileg álitamál, t.d. er varða hagsmuni annarra og hvort 

og hvert þú leitar í svoleiðis aðstæðum. Áður en viðtalið er tekið leyfi ég þér 

að lesa spurningalistann yfir og þú getur spurt spurninga áður en við 

byrjum. 

 

Takk fyrir að vilja taka þátt í þessari rannsókn 

 

Kveðja, Guðmundína Arndís 

Viðauki B – Viðtalsrammi 

Kynning rannsakanda á rannsókninni og tilgangi hennar. 

Gera viðmælanda grein fyrir trúnaði sem ríkir varðandi nafnleynd og leyfi 

viðmælanda til að kjósa að svara ekki spurningum ef hann óskar þess. 

Rannsakandi óskar eftir leyfi til að hafa samband aftur ef þess þarf. Leyfi 

þarf hjá viðmælanda til að hljóðrita samtalið og viðmælanda er velkomið að 

lesa yfir og samþykkja innihald viðtalsins áður en gagnaúrvinnsla hefst. 

Viðmælanda er velkomið að lesa yfir spurningar viðtalsramma og gert 

grein fyrir að ramminn er til að styðjast við en ekki til að fylgja. 

----- 

Spurningar sem hafðar verða til hliðsjónar í viðtölum við kennara eru:  

 

Um hlutverk kennara: 

 Hver eru þín helstu hlutverk sem kennari? 

 Hvaða þættir hafa haft áhrif á það hvernig þú hugsar um kennslu og 
þitt starf? 

 Að þínu mati, hvaða siðferðilegu kostum þarf kennari að búa yfir? 

Um siðferðilega sýn: 

 Hver eru þín siðferðilegu gildi sem þú gengur út frá í starfi þínu?  

 Hvernig fylgir þú gildum þínum eftir í skólastarfi? 

 Hvað hefur haft áhrif á hvernig þín siðferðilegu gildi hafa mótast? 

 Telur þú að ákveðin siðferðileg sýn sé nauðsynleg í starfi kennarans? 

Um siðferðilega sýn út frá reynslu í starfi 

 Hefur reynsla í starfi breytt hugmyndum þínum varðandi siðferðilega 
sýn? Hvernig? 

 Finnur þú fyrir kröfum frá einhverjum aðilum innan og/eða utan 
skólans um hvernig siðferðileg sýn kennara á að vera? Á hvaða hátt 
birtast þessar kröfur? 

 Hvernig nýtast siðareglur kennarastéttarinnar þér í starfi? 

 Finnst þér kröfur um siðferðilega sýn í starfi kennarans breytast þegar 
áherslur í menntamálum breytast?  

 Finnst þér kröfur um siðferðilega sýn í starfi kennarans breytast í takt 
við samfélagsbreytingar? 

Að takast á við siðferðismál í starfi 

 Hvers konar siðferðisvanda tekst þú á við í starfinu? 

 Hvaða atvik kom síðast upp í þínu starfi sem þér þótti kalla á 
siðferðilega umhugsun? 

 Hvernig tekst þú á við siðferðilegan vanda þegar hagsmunir margra, 
t.d. nemenda, foreldra, kennara eða yfirmanna fara ekki saman? 

 Hvað ræður ákvörðunum þínum þegar þú tekst á við siðferðileg mál 
sem koma upp í starfi?  

 Leitar þú til annarra eftir stuðningi við lausn á siðferðislegum málum? 

 Telur þú að lög og reglugerðir styðji val þitt á aðferðum ef upp kemur 
siðferðislegur vandi? 

 Telur þú að það sé eitthvað sem kennurum ber að varast í 
samskiptum sínum við nemendur, foreldra, annað starfsfólk og 
stjórnendur? 

Aukaumræða 

 Er stefna í skólanum sem beinist að því hvernig kennarar eiga að taka 
á siðferðismálum? 

 Er rétt að gera meiri siðferðiskröfur til kennara fremur en annarra  
starfsstétta? 

 Finnst þér vanta vettvang fyrir kennara til að ræða siðferðileg 
álitamál? Þarf að setja á laggirnar slíkan vettvang? Finnst þér 
samræða um siðferðisleg mál mikilvæg fyrir kennarastéttina? 

Viðauki C – Upplýst samþykki 

Starfssiðfræði kennara  

Rannsóknarverkefni til meistaraprófs við Háskóla Íslands  

 

Ég, undirrituð, er nemi í meistaranámi í grunnskólakennslu á 

Menntavísindasviði Háskóla Íslands.  

Viðfangsefni rannsóknar minnar er starfssiðfræði kennara. Leiðbeinandi 

minn við rannsóknina er Gunnar Egill Finnbogason, prófessor við 

Menntavísindasvið HÍ.  

 

Meginrannsóknarspurningar verkefnisins eru:  

1. Hvaða siðferðilegu gildi telja kennarar að æskilegt sé að hafa til hliðsjónar 

í starfi? 

2. Hverjar eru bjargir kennara þegar þeir takast á við siðferðileg álitamál í 

starfinu?   

 

Rannsókninni er ætlað að byggja á viðtölum við fimm grunnskólakennara 

með mislangan starfsaldur.  

 

Farið verður með það sem kemur fram í viðtalinu sem trúnaðarmál og þess 

gætt að ekki verði hægt að bera kennsl á viðmælanda í útgáfum tengdum 

rannsókninni. Rannsakandi einn hefur aðgang að hljóðskrám og þeim 

verður eytt við verklok, í maí 2014. 

  

______________________________    

Undirskrift viðmælanda 

 

______________________________ 

Undirskrift rannsakanda  

Guðmundína Arndís Haraldsdóttir, M.Ed.-nemi við Menntavísindasvið 

Háskóla Íslands 

 

 





 

117 

Viðauki D – Siðareglur kennara

